ಮುಸ್ಲಿಮರ ಹಬ್ಬ ಮತ್ತು ಉರುಸುಗಳು
ಬಕ್‌ರೀದ್ ಹಬ್ಬ :
ದೇಶ ವಿದೇಶಗಳಲ್ಲಿ ಸಂತೋಷ ಸಂಭ್ರಮದಿಂದ ಮುಸ್ಲೀಮರು ಆಚರಿಸುವ ಹಬ್ಬಗಳಲ್ಲಿ ‘ಬಕ್‌ರೀದ್’ ಹಬ್ಬವೂ ಒಂದು ತ್ಯಾಗ ಬಲಿದಾನ ಮತ್ತು ಅಲ್ಲಾಹನಲ್ಲಿ ಸಂಪೂರ್ಣ ಶರಣಾಗತಿಯ ಸಂದೇಶವನ್ನು ಸಾರುವ ಈ ಹಬ್ಬ ಭಾರತದಲ್ಲಿ ತನ್ನದೇ ಆದ ವೈಶಿಷ್ಟ್ಯ ಹೊಂದಿದೆ.
ಬಕ್‌ರೀದ್ ಎಂದರೆ :
ಅರೆಬ್ಬಿ ಭಾಷೆಯಲ್ಲಿ ಬಕರ್ ಎಂದರೆ ಹಸು ಅಥವಾ ಎತ್ತು ಎಂದರ್ಥ ಈದ್ ಎಂದರೆ (ಸಂತೋಷ, ಆನಂದ, ಹಂತಿರುಗು) ಹಬ್ಬ ಎಂದು ಅರ್ಥೈಸಬಹುದು. ಒಟ್ಟಾರೆ ಅಲ್ಲಾಹನ ಹೆಸರಿನಲ್ಲಿ ಹಸು ಅಥವಾ ಎತ್ತನ್ನು ಬಲಿ ಕೊಡುವ ದಿವಸದ ಆಚರಣೆಯೇ ಬಕರೀದ್. ರಮ್‌ಜಾನ್ ಹಬ್ಬಕ್ಕಿಂತಲೂ ದೊಡ್ಡದೆಂದು ಭಾವಿಸಲಾಗುವ ಈ ಹಬ್ಬಕ್ಕೆ ‘ಈದೇ ಕಬೀರ್’ಎಂದು ಕರೆಯುತ್ತಾರೆ. ಇದಲ್ಲದೆ ಈ ದುಜ್ಜುಹಾ (ಬಲಿದಾನದ ಹಬ್ಬ), ಈದೇ ಕುರ್ಬಾನ್(ಬಲಿ ನೀಡುವ ಹಬ್ಬ)ಯೌಮುನ್ನಹರ (ಒಂಟೆಯ ಬಲಿದಾನದ ಹಬ್ಬ) ಈದೇ ಬೈರುಮ್ (ಆನಂದೋತ್ಸವ)ಎಂಬ ಹೆಸರುಗಳಿಂದ ದೇಶ ವಿದೇಶಗಳಲ್ಲಿ ಆಚರಣೆಯಲ್ಲಿದೆ.
[1]
ಬಕರೀದ್ ಹಬ್ಬವನ್ನು ಜಿಲ್ ಹಜ್ಜ ತಿಂಗಳ ಹತ್ತನೆಯದಿನದಂದು ಆಚರಿಸಲಾಗುತ್ತದೆ. ಈ ಹಬ್ಬಕ್ಕೂ ಹಜ್ಜಯಾತ್ರೆಗೂ ಅವಿನಾಭಾವ ಸಂಬಂಧವಿದ್ದು ಪ್ರತಿವರ್ಷ ಲಕ್ಷೋಪಲಕ್ಷ ಜನ ಮುಸ್ಲೀಮರು ಮಕ್ಕೆಯಲ್ಲಿರುವ ಪವಿತ್ರ ‘ಕಾಬಾ’ ವನ್ನು ಜಿಲ್‌ಹಜ್ಜ ತಿಂಗಳಿನಲ್ಲಿ ಸಂದರ್ಶಿಸುತ್ತಾರೆ. ಮತ್ತು ‘ಮಿನಾ’ ಎಂಬ ಸ್ಥಳದಲ್ಲಿ ಕುರ್ಬಾನಿ (ಬಲಿದಾನ) ನೀಡುತ್ತಾರೆ.
ಹಿನ್ನೆಲೆ :
ಬಕರೀದ ಆಚರಣೆಯು ಹ| ಇಬ್ರಾಹಿಮ್ ಖಲೀಲುಲ್ಲಾರವರ ಕಾಲದಿಂದ ಆರಂಭವಾಗಿದ್ದು ಇಂದಿಗೂ ಆಚರಣೆಯಲ್ಲಿದೆ. ಕುರಾನ್ ಮತ್ತು ಹದೀಸುಗಳಲ್ಲಿ ಇದರ ಉಲ್ಲೇಖ ಬರುತ್ತದೆ. ಹಬ್ಬಕ್ಕೆ ಹಿನ್ನೆಲೆಯಾಗಿ ಒಂದು ಕತೆ ಹೀಗಿದೆ :
ಸುಮಾರು ನಾಲ್ಕುಸಾವಿರ ವರ್ಷಗಳ ಹಿಂದೆ ಇಬ್ರಾಹಿಮ್ ಖಲೀಲುಲ್ಲಾ ಎಂಬ ಪ್ರವಾದಿ ಭೂಲೋಕದಲ್ಲಿ ಜನ್ಮತಾಳಿದರು. ಅವರ ಧರ್ಮಪತ್ನಿ ಬೀಬಿ ಹಾಜರಾ. ಆ ಸಾತ್ವಿಕ ದಂಪತಿಗಳಿಗೆ ಇಸ್ಮಾಯಿಲ್ ಎಂಬ ಪುತ್ರ ಜನಿಸಿದ. ಅಲ್ಲಾಹನ ಆಜ್ಞೆಯಂತೆ ಪ್ರವಾದಿ ಇಬ್ರಾಹಿಮ್ ಅವರು ಇಸ್ಲಾಂ ಧರ್ಮ ಪ್ರಸಾರ ಮಾಡುತ್ತ ಮಕ್ಕಾ ಪಟ್ಟಣಕ್ಕೆ ಬಂದರು. ದೇವರ ಬಗೆಗಿದ್ದ ಅವರ ದೃಢ ನಿಷ್ಠೆಯನ್ನು ಲೋಕದ ಜನರಿಗೆ ತೋರಿಸಿಕೊಡಲು ಅಲ್ಲಾಹನು ಇಬ್ರಾಹಿಮ ಅವರಿಗೆ ಕೊನೆಯ ಪರೀಕ್ಷೆಯನ್ನೊಡ್ಡಿದನು.
ಅಲ್ಲಾಹನು ತಮ್ಮ ಕನಸಿನಲ್ಲಿ ಬಂದು ನೀಡಿದ ಆಜ್ಞೆಯಂತೆ ಇಬ್ರಾಹಿಮ್‌ರು ಮಕ್ಕಾ ಸಮೀಪದ ‘ಮಿನಾ’ ಎಂಬ ಸ್ಥಳಕ್ಕೆ ತಮ್ಮ ಪ್ರೀತಿಯ ಪುತ್ರ ಹನ್ನೆರಡು ವರ್ಷದ ಇಸ್ಮಾಯಿಲ್‌ರನ್ನು ಬಲಿಕೊಡಲು ಸಿದ್ಧರಾಗಿ ಖಡ್ಗವನ್ನು ಎತ್ತಿದರು. ಆಗ ಅಲ್ಲಾಹನ ವಾಣಿಯಂತೆ ದೇವದೂತ ಜಿಬ್ರಾಯಿಲ್ ಅವರು ಭೂಲೋಕಕ್ಕೆ ಇಳಿದು ಬಂದು ಇಸ್ಮಾಯಿಲ್ ಅವರ ಸ್ಥಾನದಲ್ಲಿ ದುಂಬಾ ಬಕರಾ (ಟಗರು) ಸೃಷ್ಟಿಸಿದರು. ಖಡ್ಗದ ಹೊಡೆತಕ್ಕೆ ದುಂಬಾ ಬಕರಾ ಬಲಿಯಾಯಿತು. ಅಂದಿನಿಂದ ಜಿಲ್‌ಹಜ್ ತಿಂಗಳಿನಲ್ಲಿ ಟಗರನ್ನು ಬಲಿ ಕೊಡುವ ಪರಂಪರೆ ಆರಂಭವಾಯಿತು. ಮತ್ತು ಹ| ಇಬ್ರಾಹಿಮ್ ಅವರಿಗೆ ಖಲೀಲುಲ್ಲಾ ಎಂಬ ಬಿರುದು. ಇಸ್ಮಾಯಿಲ್ ಅವರಿಗೆ ಜಬೀಉಲ್ಲಾ ಎಂಬ ಹೆಸರು ರೂಢಿಯಲ್ಲಿ ಬಂದವು. ಇಂದಿಗೂ ಹಜ್ ಯಾತ್ರಿಕರು ಅರಬಸ್ತಾನದ ಮಕ್ಕಾಕ್ಷೇತ್ರದಲ್ಲಿರುವ ‘ಮಿನಾ’ ಎಂಬ ಸ್ಥಳದಲ್ಲಿ ಟಗರುಗಳನ್ನು ಬಲಿ ಕೊಡುತ್ತಾರೆ. ‘ಮಿನಾ’ದಲ್ಲಿ ಒಂದು ಗುಮ್ಮಟ ವಿದ್ದು ಅದನ್ನು ಎಲ್ಲ ರಾಷ್ಟ್ರದ ಮುಸ್ಲಿಮರು ಪವಿತ್ರ ಸ್ಥಳವೆಂದು ಪರಿಗಣಿಸುತ್ತಾರೆ. ಹಾಗೂ ಜಿಲ್‌ಹಜ್ ತಿಂಗಳಿನಲ್ಲಿ ಹಜ್ ಯಾತ್ರಿಕರು ಅಲ್ಲಿಗೆ ಕಡ್ಡಾಯವಾಗಿ ದರ್ಶನವೀಯುತ್ತಾರೆ.
ಬಲಿದಾನದ ಮಹಿಮೆ:
ಕುರಾನೇ ಷರೀಫ್ ಮತ್ತು ಹದೀಸುಗಳಲ್ಲಿ ಬಲಿದಾನದ ಮಹಿಮೆ ಕುರಿತು ಹೇಳಲಾಗಿದೆ. ಬಲಿಕೊಡಲಾಗುವ ಒಂಟೆಯ ವಯಸ್ಸು ಐದು ವರ್ಷ ಎತ್ತಿನ ವಯಸ್ಸು ಎರಡು ವರ್ಷ ಮತ್ತು ಆಡಿನ ವಯಸ್ಸು ಒಂದು ವರ್ಷ ದಾಟಿರಬೇಕೆಂದು ಹೇಳಲಾಗುತ್ತದೆ. ಇವು ಆರೋಗ್ಯವಾಗಿದ್ದು ಹೃಷ್ಟ ಪುಷ್ಟವಾಗಿರಬೇಕು. ಕಿವುಡು, ಕುರುಡು, ಕುಂಟು, ಮತ್ತು ರೋಗ ಪೀಡಿತವಾಗಿರಬಾರದೆಂದು ನಿಯಮವಿದೆ.
ಮುಸ್ಲೀಮರು ತಮ್ಮ ತಮ್ಮ ಯೋಗ್ಯತಾನುಸಾರ ಮನೆಯಲ್ಲಿ ಕುರಿ, ಮೇಕೆ, ಎತ್ತು, ಒಂಟೆಯನ್ನು ಅಲ್ಲಾಹನ ಹೆಸರಿನಲ್ಲಿ ‘ಜಬಾ’ಮಾಡಿ ಶುದ್ಧ ಮಾಂಸವನ್ನು ಸರಿಯಾಗಿ ಮೂರು ಭಾಗ ಮಾಡಿ ಒಂದು ಭಾಗವನ್ನು ಬಡವರಿಗೆ ಒಂದುಭಾಗವನ್ನು ಬಂಧುಮಿತ್ರರಿಗೆ ಹಂಚುತ್ತಾರೆ. ಉಳಿದೊಂದು ಭಾಗವನ್ನು ತಾವು ಉಪಯೋಗಿಸಿಕೊಳ್ಳುತ್ತಾರೆ. ಹಜ್ ಯಾತ್ರಿಕರು ‘ಮಿನಾ’ ಎಂಬ ಸ್ಥಳದಲ್ಲಿ ಬಲಿದಾನ ಮಾಡುತ್ತಾರೆ. ಹಜ್ ಸಮಯದಲ್ಲಿ ಬಲಿದಾನ ಮಾಡಲು ‘ಟಗರು’ ದೊರೆಯದಿದ್ದಲ್ಲಿ ಅಲ್ಲಿ ಮೂರುದಿನ ‘ರೋಜಾ’ ಆಚರಿಸಿ ಸ್ವದೇಶಕ್ಕೆ ಮರುಳಿದ ಮೇಲೆ ಏಳುದಿನ ಉಪವಾಸ ವೃತ ಕೈಗೊಳ್ಳಬಹುದೆಂದು ಕುರಾನೇ ಷರೀಫನಲ್ಲಿ ಹೇಳಲಾಗಿದೆ.[2]
ಹಜ್ ಯಾತ್ರೆ :
ಇಸ್ಲಾಂ ಧರ್ಮದ ಐದು ಮುಖ್ಯ ತತ್ವಗಳಲ್ಲಿ ‘ಹಜ್’ ಯಾತ್ರೆಯೂ ಒಂದು, ಮುಸ್ಲಿಮರು ಹಜ್‌ಯಾತ್ರೆ ಕೈಗೊಳ್ಳುವುದು ಪವಿತ್ರಕಾರ್ಯವೆಂದು ನಂಬುವರು. ಅರೇಬಿಯಾದ ಮಕ್ಕಾ ಮತ್ತು ಮದೀನಾ ಪಟ್ಟಣಗಳಿಗೆ ಯಾತ್ರೆಮಾಡಿ ಅಲ್ಲಿರುವ ಕಾಬಾವನ್ನು ಸಂದರ್ಶಿಸಿ, ಮದೀನಾ ಮುನವ್ವರ್ಗೆ ಭೆಟ್ಟಿಯಿತ್ತು ನಮಾಜು ಸಲ್ಲಿಸಿ ‘ಮಿನಾ’ ಸ್ಥಳದಲ್ಲಿ ಬಲಿದಾನ ಮಾಡಿ ಬರುವುದಕ್ಕೆ ಹಜ್‌ಯಾತ್ರೆ ಎಂದು ಕರೆಯುತ್ತಾರೆ.
ಹಜ್ ಯಾತ್ರೆಮಾಡಲು ಮುಸ್ಲೀಮರು ‘ಏಹ್ರಾಮ್’ ಎಂಬ ವಿಶೇಷ ಉಡುಗೆ ತೊಡುವರು. ಒಂದು ಬಿಳಿಯ ವಸ್ತ್ರವನ್ನು ಲುಂಗಿಯಂತೆ ಸುತ್ತಿಕೊಂಡರೆ ಇನ್ನೊಂದು ವಸ್ತ್ರವನ್ನು ಬಲಭುಜ ತೋಳು ಪೂರ್ತಿ ತೋರುವಂತೆ ಹೊದ್ದುಕೊಳ್ಳುವರು ತಲೆ ಖಾಲಿ ಇರುವುದು. ಏಹ್ರಾಮ್ ಉಡುಪನ್ನು ಹಜ್ ಯಾತ್ರಿಗಳು ತಮ್ಮ ಜೊತೆಗೆ ಹಿಂದಿರುಗಿ ತರುತ್ತಾರೆ. ಒಂದು ವೇಳೆ ಅಲ್ಲೆ ಕೊನೆಯುಸಿರೆಳೆದರೆ ಅದೇ ಉಡುಪಿನೊಂದಿಗೆ ಸಮಾಧಿ ಮಾಡಲಾಗುತ್ತದೆ. ಮುಸ್ಲಿಂ ಜನಾಂಗದಲ್ಲಿ ಈ ಉಡುಗೆಗೆ ಬಹಳ ಗೌರವವಿದೆ. ಹಜ್ ಯಾತ್ರೆ ಮಾಡಿ ಬಂದವರಿಗೆ ‘ಹಾಜಿ’ಗಳೆಂದು ಹೆಸರು. ಈಗಲೂ ಪ್ರತಿವರ್ಷ ನಾನಾ ರಾಷ್ಟ್ರಗಳಿಂದ ಮುಸ್ಲಿಮರು ಹಜ್‌ಯಾತ್ರೆಮಾಡುವುದುಂಟು.
ಭಾರತದಲ್ಲಿ ಬಕರೀದ್ ಆಚರಣೆ:
ಜಿಲ್‌ಹಜ್ ತಿಂಗಳು ಹತ್ತನೆಯ ದಿನ ಮುಸ್ಲೀಮರು ಸ್ನಾನಾದಿಮುಗಿಸಿ ಶುಭ್ರ ಬಟ್ಟೆಧರಿಸಿ ‘ವಜೂ’ ಮಾಡಿಕೊಂಡು ಹತ್ತುಗಂಟೆಯ ಹೊತ್ತಿಗೆ ಜಮಾ ಅತ್‌ನೊಂದಿಗೆ ‘ತಕ್ಬೀರ್’ ಹೇಳುತ್ತಾ ನಡೆದು ಈದಗಾ ಮೈದಾನದಲ್ಲಿ ನೆರೆಯುತ್ತಾರೆ. ಈದಗಾದಲ್ಲಿ ಬಕ್‌ರೀದ್ ಹಬ್ಬ ಕುರಿತು, ಕರ್ಬಾನಿ ವಿಷಯಕ್ಕೆ ಸಂಬಂಧಿಸಿ ಬಯಾನ್ ನಡೆಯುತ್ತದೆ. ಅನಂತರ ಮುಸ್ಲಿಂ ಬಾಂಧವರು ಭುಜಕ್ಕೆ ಭುಜ ಹಚ್ಚಿ ಸಾಲಾಗಿ ನಿಂತು ನಮಾಜು ಮಾಡುತ್ತಾರೆ. ನಮಾಜು ಮುಕ್ತಾಯವಾದ ಮೇಲೆ ಒಬ್ಬರಿಗೊಬ್ಬರು ಭ್ರಾತೃವಾತ್ಸಲ್ಯದಿಂದ ಅಪ್ಪಿಕೊಂಡು ‘ಈದ್ ಮುಬಾರಕ್’ ಎನ್ನುತ್ತಾರೆ. ಈ ಸಂದರ್ಭದಲ್ಲಿ ಬಡವಬಲ್ಲಿದ ಎಂಬ ತರತಮ್ಯ ಭಾವ ಕಲ್ಪಿಸದೆ ನಾವೆಲ್ಲರೂ ಸಹೋದರರು. ಮಾನವ ಕುಲ ಒಂದೇ ಎಂಬ ಭಾವನೆಯು ಮನಸ್ಸಿನಲ್ಲಿ ಉಂಟಾಗದಿರದು.
ಭಾರತ, ಪಾಕಿಸ್ತಾನ ಬರ್ಮಾ ದೇಶಗಳಲ್ಲಿ ಈ ಹಬ್ಬದಂದು ‘ಕ್ಷೀರ್ ಕುರುಮಾ’ ಎಂಬ ಸೇವಗೆಯ ಸಿಹಿ ಅಡಿಗೆಯನ್ನು ತಯಾರಿಸಿ ಮತಭೇದವಿಲ್ಲದೆ ಬಂಧು ಮಿತ್ರರಿಗೆ ಆಮಂತ್ರಿಸಿ ಊಟ ಮಾಡಿಸುತ್ತಾರೆ. ಮತ್ತು ಅದೇ ದಿನ ತಮ್ಮ ಯೋಗ್ಯತಾನುಸಾರ ‘ಕುರ್ಬಾನಿ’ ನೀಡುತ್ತಾರೆ.
ರಮ್‌ಜಾನ್ ಹಬ್ಬಕ್ಕಿಂತಲೂ ದೊಡ್ಡ ಹಬ್ಬವೆಂದು ಪರಿಗಣಿತವಾದ ಬಕ್ರೀದ್ ಹಬ್ಬದಂದು ಮೆಸೋಪೊಟೇಮಿಯಾ, ಮಧ್ಯ ಏಸಿಯಾ ಮೊದಲಾದ ದೇಶಗಳಲ್ಲಿ ಸಂಗೀತ ನೃತ್ಯ ಏರ್ಪಡಿಸುತ್ತಾರೆ. ಇರಾಣ್ ಮಧ್ಯ ಏಸಿಯಾ ರಾಷ್ಟ್ರಗಳಲ್ಲಿ ನೆಂಟರಿಷ್ಟರ ಸಾಧುಸಜ್ಜನರ ಗೋರಿಗಳಿಗೆ ಹೋಗಿ ಬರುತ್ತಾರೆಂದು ಕೆಲ ಪಂಡಿತರ ಅಭಿಪ್ರಾಯ.
ಬಕ್ರೀದ್ ಹಬ್ಬವು ಅಲ್ಲಾಹನಿಗಾಗಿ ವ್ಯಕ್ತಿ ತನ್ನ ತನು-ಮನ-ಧನ ತ್ಯಾಗಮಾಡಲು ಸಿದ್ಧನಿರಬೇಕೆಂದು ಮಾನವ ಲೋಕಕ್ಕೆ ಸಾರುತ್ತದೆ.
ಮೊಹರಂ ಹಬ್ಬ :
ಅನೇಕ ಮುಸ್ಲಿಂ ರಾಷ್ಟ್ರಗಳಲ್ಲಿ ಪ್ರಚಲಿತವಾಗಿರುವ ಹಿಜರಿ ಸಂವತ್ಸರದ ಮೊದಲನೆಯ ತಿಂಗಳು ಮೊಹರಂ. ಮುಹರ್ರ‍ಂ ಅರಬ್ಬಿ ಭಾಷೆಯ ಶಬ್ದ ಇದರರ್ಥ ನಿಷಿದ್ಧವಾದದ್ದು ಅಥವಾ ವರ್ಜಿತವಾದದ್ದು. ಇಸ್ಲಾಂ ಧರ್ಮ ಸ್ಥಾಪನೆಯ ಮೊದಲು ಅರಬಸ್ಥಾನದಲ್ಲಿ ಈ ತಿಂಗಳಲ್ಲಿ ಯುದ್ಧ ಅಥವಾ ರಕ್ತಪಾತ ಧಾರ್ಮಿಕ ದೃಷ್ಟಿಯಿಂದ ನಿಷಿದ್ಧವಾಗಿತ್ತು. ಆದುದರಿಂದ ಈ ತಿಂಗಳಿಗೆ ಈ ಹೆಸರು ಬಂದಿತು. ಅನಂತರ ಮುಸ್ಲಿಮರು ಇದೇ ಹೆಸರನ್ನು ಬಳಕೆಯಲ್ಲಿ ತಂದರು. ಮೊಹರಮ್‌ದ ಇನ್ನೊಂದು ಹೆಸರು ‘ಸೈಯದುಲ್ ಅಶಹರ್’ ಅಂದರೆ ಎಲ್ಲ ತಿಂಗಳುಗಳ ದೊರೆ ಆದರೆ ಇದೇ ತಿಂಗಳಲ್ಲಿ ಹ|ಇ| ಹುಸೇನರು ಹುತಾತ್ಮರಾದರು ಆದುದರಿಂದ ಈ ತಿಂಗಳು ದುಃಖದಾಯಕ ಪವಿತ್ರವೆಂದು ಪರಿಗಣಿಸಲಾಗಿದೆ.
ಮೊಹರಂ ಆಚರಣೆ ಮೂಲತಃ ಶೋಕಸ್ಥಾಯಿಯಾಗಿದ್ದರೂ ಕಾಲಚಕ್ರದಲ್ಲಿ ತನ್ನ ಮೂಲಭಾವ ಕಳೆದುಕೊಂಡು ಉತ್ಸವದ ರಂಗು ಪಡೆದು ರಂಜಿಸುತ್ತದೆ. ಭಾರತದ ಆಂಧ್ರ ಪ್ರದೇಶದ ಹೈದ್ರಾಬಾದ ನಗರದಲ್ಲಿ ಶೋಕಮೂಲ ಆಚರಣೆ ಬಳಕೆಯಲ್ಲಿದೆ. ಕರ್ನಾಟಕದ ಗ್ರಾಮೀಣ ಪ್ರದೇಶಗಳಲ್ಲಿ ಹಬ್ಬ ಅಥವಾ ಜಾತ್ರೆಯನ್ನುವಂತೆ ನಡೆದುಕೊಂಡು ಬರುತ್ತಿದೆ. ಮೊಹರಂ ಹಬ್ಬವಾಗಿ ಪರಿವರ್ತನೆಯಾಗಲು ಐತಿಹಾಸಿಕ ಹಿನ್ನೆಲೆಗಳು ಕಾರಣಗಳಾದಂತೆ ಹಿಂದುಗಳೊಂದಿಗೆ ಮುಸ್ಲಿಮರ ಮಧುರ ಮೈತ್ರಿಯೂ ಕಾರಣ.
ಹಿಂದು ಮುಸ್ಲಿಂ ಮೈತ್ರಿಗೆ ಕಾರಣವಾದ ಮೊಹರಂ ಹಬ್ಬಕ್ಕೆ ತನ್ನದೇ ಆದ ಐತಿಹಾಸಿಕ ಹಿನ್ನೆಲೆಯಿದ್ದು ಈ ಸಂದರ್ಭದಲ್ಲಿ ಸಮಗ್ರವಾಗಿ ಅಲ್ಲದಿದ್ದರೂ ಸಂಕ್ಷಿಪ್ತವಾಗಿ ಅದನ್ನು ಅವಲೋಕಿಸುವುದು ಅಗತ್ಯ.
ಹಿನ್ನೆಲೆ :
ಹಜರತ್ ಮಹ್ಮದ್ ಪೈಗಂಬರ (ಸೊಅ)ರು ಮಾನವ ಕಲ್ಯಾಣಕ್ಕಾಗಿ ಬಹು ಕಷ್ಟನಷ್ಟ ಅನುಭವಿಸಿ ಇಸ್ಲಾಂ ಪ್ರಜಾಪ್ರಭುತ್ವದ ಸ್ಥಾಪನೆ ಮಾಡಿದರು. ಅವರ ಮರಣದ ನಂತರ ಹ| ಖಲೀಫರಾಗಿ ಅಬೂಬಕರ್ ಸಿದ್ದೀಕ್ (ಕ್ರಿ.ಶ. ೬೩೨-೬೩೪) ಹ| ಉಮರ ಫಾರೋಖ್ (ಕ್ರಿ.ಶ. ೬೩೪-೬೪೪) ಹ| ಉಸ್ಮಾನ ಗನಿ (ಕ್ರಿ.ಶ. ೬೪೪-೬೫೬) ಪ್ರಜಾಪ್ರಭುತ್ವ ನಡೆಸಿದರು. ನಾಲ್ಕನೆಯ ಖಲೀಫರಾಗಿ ಬನೀಹಾಷೀಮ್ ಪಂಗಡದವರು ಹ| ಅಲಿ ಅವರನ್ನು ಚುನಾಯಿಸಲು ಸಿರಿಯಾದ ಪ್ರಾಂತಾಧಿಕಾರಿಯಾದ ಹ| ಮುಆವಿಯಾ ವಿರೋಧಿಸಿದನು. ಎರಡು ಪಂಗಡಗಳ ನಡುವೆ ಘರ್ಷಣೆ ನಡೆದು ಒಪ್ಪಂದವಾಯಿತು. ಆದರೆ ಕ್ರಿ.ಶ. ೬೬೧ ರಲ್ಲಿ ಹ| ಮುಆವಿಯಾನ ಕುತಂತ್ರಕ್ಕೆ ಹ| ಅಲಿ ಅವರು ಬಲಿಯಾಗಲು ಅವರ ಜೇಷ್ಠ ಪುತ್ರ ಹ| ಇಮಾಮ ಹಸಲು ಪ್ರಜಾಭಿಪ್ರಾಯ ಮುನ್ನಿಸಿ ಖಲೀಫರಾದರು.
ಮುಆವಿಯಾ ಸಾಯುವ ಮುನ್ನ ತನ್ನ ಮಗನಾದ ಯಜೀದನನ್ನು ಖಲೀಫನೆಂದು ಘೋಷಿಸಿ ಕೊನೆಯುಸಿರೆಳೆದನು. ತಂದೆಯ ಮರಣಾಂತರ ಯಜೀವ ಇಮಾಮ ಹಸನರನ್ನು ಮೋಸದಿಂದ ವಿಷಪ್ರಾಶನ ಮಾಡಿಸಿ ಕೊಲ್ಲಿಸಿದನು. ಮತ್ತು. ನಿಜವಾದ ಖಲೀಫನಾದ ತನಗೆ ಮುಸ್ಲಿಂ ಮುಖಂಡರು ‘ಬಯ್ಯತ್’ ಕೈಗೊಳ್ಳಬೇಕೆಂದು ಆಜ್ಞೆ ಹೊರಡಿಸಿದನು. ಖಲೀಫನಾಗಲು ಅನರ್ಹನಾದ ಯಜೀದನನ್ನು ದಿಕ್ಕರಿಸಿ ಅರೇಬಿಯಾ ಇರಾಣ, ಇರಾಕ್, ಕೂಫಾ ಜನರು ಹ| ಇಮಾಮ ಹುಸೇನರಿಗೆ ಬೆಂಬಲ ನೀಡಿದರು. ಕೂಫೆದ ಜನ ಯಜೀದನ ದೌರ್ಜನ್ಯದಿಂದ ತಮ್ಮನ್ನು ಕಾಪಾಡಬೇಕೆಂದು ವಿನಂತಿಸಿ ಪತ್ರ ಬರೆದರು. ಧರ್ಮ ರಕ್ಷಣೆಗಾಗಿ, ಮಾನವ ಕಲ್ಯಾಣಕ್ಕಾಗಿ ಹ| ಇಮಾಮ ಹುಸೇನರು ಯಜೀದನ ಕ್ರೌರ್ಯವನ್ನು ದುರಾಡಳಿತವನ್ನು ಪ್ರತಿಭಟಿಸಿದರು. ಹೆಂಡತಿ ಮಕ್ಕಳು ಹತ್ತಿರದ ಬಂಧುಬಳಗ ಮೊದಲಾಗಿ ೭೨ ಜನರೊಂದಿಗೆ ಕೂಫೇಗೆ ಪ್ರಯಾಣ ಬೆಳೆಸಿದರು.
ಹಿಜರಿ ಸನ್ ೬೧ ರ ಮೊಹರಂ ತಿಂಗಳು (ಕ್ರಿ.ಶ. ೬೮೦) ಒಂದನೆಯ ದಿನಾಂಕದಂದು ಇರಾಕ್ ಪ್ರಾಂತ ಪ್ರವೇಶಿಸಿದರು. ಐದನೆಯ ದಿನ ‘ಕರ್ಬಲಾ’ ಭೂಮಿಗೆ ಬಂದಿಳಿದರು. ವೈರಿ ಸೈನಿಕರು ಜಲಾಶಯಗಳಿಗೆ ವಿಷಬೆರಸಿ ಅನ್ನನೀರಿಗೆ ತೊಂದರೆಯಾಗುವಂತೆ ವ್ಯವಸ್ಥೆ ಮಾಡಿದರು. ಹತ್ತು ದಿನಗಳವರೆಗೆ ಅನ್ನ ನೀರಿಲ್ಲದ ಹುಸೇನರ ಪರಿವಾರ ತತ್ತರಿಸಿತು. ಮೊಹರಂ ತಿಂಗಳ ಒಂದನೆಯ ದಿನ ಯಜೀದನ ಅಸಂಖ್ಯಾತ ಸೈನಿಕರಿಗೂ ಹುಸೇನರ ಅನುಯಾಯಿಗಳಿಗೂ ಘನಘೋರ ಯುದ್ಧ ನಡೆಯಿತು. ಕಾಸೀಮ ಧೂಲಾ, ಅಬ್ದುಲ್ಲಾ, ಅಬ್ಬಾಸ ಅಲಿ, ಹುಸೇನ ಅವರ ವೀರಾವೇಶದ ಹೋರಾಟಕ್ಕೆ ವೈರಿ ಸೈನಿಕರು ತತ್ತರಿಸಿದರು. ಯುದ್ಧನೀತಿ ಗಾಳಿಗೆ ತೂರಿದರು. ಮೋಸದಿಂದ ಹುಸೇನರ ಪರಿವಾರದ ಶೂರರನ್ನು ರುಂಡ ಚಂಡಾಡುತ್ತ ಮುನ್ನಡೆದರು. ಕೊನೆಗುಳಿದ ಹ| ಇಮಾಮ ಹುಸೇನರನ್ನು ಎದುರಿಸಿ ಯುದ್ಧಮಾಡಲು ಯಾರೊಬ್ಬರಿಗೂ ಧೈರ್ಯವಾಗಲಿಲ್ಲ. ಆಗ ವೈರಿ ಪಡೆಯ ನಾಯಕರಾದ ‘ಶುಮರ’ ಘಾತುಕ ರೀತಿಯಲ್ಲಿ ಆಕ್ರಮಣ ಮಾಡಲು ಆಜ್ಞೆಮಾಡಿದನು ‘ಜರವಿನ್ ಶರೀಕ್’ ಎಂಬ ಕ್ರೂರಿಯೊಬ್ಬ ಹುಸೇನರ ಎಡಗೈಯನ್ನು ಖಡ್ಗದಿಂದ ಕತ್ತರಿಸಿದನು ‘ಸಿನಾನ್ ಬಿನ್ ಅನಾಸ್ ಬಿನ್ ಅಮ್ರ ಅಲ್ ನಾಖಿಯಾ’ ಎಂಬವನು ಹುಸೇನರನ್ನು ನೆಲಕ್ಕೆ ಕೆಡಹಿದನು. ಆಗ ‘ಖವಾಲಿ ಬಿನ ಯಜೀದ್ ಅಲ್ ಅಸ್ಬಾಹಿ’ ಅವರ ತಲೆಯನ್ನು ಕತ್ತರಿಸಿ ಹಾಕಿದನು.[3]
ಮೋಸಕ್ಕೆ ಜಯವಾಯಿತು. ಧರ್ಮಕ್ಕೆ ಸೋಲಾಯಿತು ಹ| ಇಮಾಮ ಹುಸೇನರು ವೀರಮರಣ ಹೊಂದಿದರು.
ಈ ಘೋರ ದುರಂತ ಕೇಳಿದ ಮಕ್ಕಾಮದೀನಾ ಜನ, ಯಜೀದನ ಗುಂಪಿನ ಮೇಲೆ ದಂಗೆಯದ್ದು ಸೇಡು ತೀರಿಸಿಕೊಂಡರು. ಯಜೀದನ ಮರಣದ ಅನಂತರ ಬನೀ ಉಮೈಯರು, ಬನೀ ಹಾಷೀಮರು ಖಲೀಫರಾಗಿ ಆಳಿದರು. ಇದು ಕರ್ಬಲಾ ದುರಂತದರ ಭೀಕರ ಕಥೆ.[4]
ಹ| ಅಲಿ ಅವರ ಅನುಯಾಯಿಗಳಾದ ಷಿಯಾ ಮುಸ್ಲಿಮರು, ಹ| ಇಮಾಮ ಹುಸೇನರ ವೀರ ಮರಣದ ಕೆಲವರ್ಷಗಳ ಅನಂತರ ಅವರ ಗೌರವಾರ್ಥ ಸಭೆ ಸೇರಿ ಶೋಕ ವ್ಯಕ್ತಪಡಿಸಿದರು. ಕ್ರಿ.ಶ. ೯೬೨ರಲ್ಲಿ ‘ಬುವಯಹಿ’ ಸಂತತಿಯ ‘ಷಿಯಾ’ ಮುಸ್ಲಿಮರು ಹ| ಅಲಿ ಅವರ ಸಂತತಿಗೆ ಭಕ್ತಿಗೌರವ ಆದರಗಳಿಂದ ನಡೆದುಕೊಂಡು ಕರ್ಬಲಾಕಾಳಗದ ನೆನಪಿಗಾಗಿ ಕೂಟ ಕೂಡುವುದಕ್ಕೆ ಪ್ರೋತ್ಸಾಹಕೊಟ್ಟರು.[5]
ಹುಸೇನರ ಆತ್ಮಕ್ಕೆ ಶಾಂತಿ ಸಿಗಲೆಂದು ಮೊಹರಂ ತಿಂಗಳಿನಲ್ಲಿ ಮುಸ್ಲಿಮರು ಉಪವಾಸ ವೃತ, ಕುರಾನ್ ಪಠಣ, ದಾನ ಧರ್ಮ ಇತ್ಯಾದಿಗಳನ್ನು ಮಾಡುತ್ತಿದ್ದರು. ದುಃಖ ಮೂಲವಾದ ಇಂತಹ ಮೊಹರಂ ಆಚರಣೆ ಸುಪ್ರಸಿದ್ಧ ಬಾದಶಹಾ ಅಮೀರ ತೈಮೂರಲಂಗ (ಕ್ರಿ.ಶ. ೧೩೩೬-೧೪೦೫)ನ ಕಾಲದಲ್ಲಿ ಭಾರತವನ್ನು ಪ್ರವೇಶಿಸಿತು ‘ತಾಜಿಯಾ’ ತಯಾರಿಸುವ ಪದ್ಧತಿಯನ್ನು ಭಾರತದಲ್ಲಿ ಆರಂಭಿಸಿದವನು ಇವನೇ.[6] ಮೊಗಲರ ಆಳ್ವಿಕೆಯಲ್ಲಿ ಇದೇ ಪದ್ಧತಿ ಮುಂದುವರೆದು ಕಾಲಕಳೆದಂತೆ ಮೊಹರಂ ಆಚರಣೆಯಲ್ಲಿ ಭಾಗವಹಿಸುವ ಹಿಂದುಗಳೂ ಕೂಡ ತಾಜಿಯಾ ತಯಾರಿಸಿ ಮೆರವಣಿಗೆ ಮಾಡಲಾರಂಭಿಸಿದರು. ಶೇರಖಿ ರಾಜ ಸಂತತಿಯ ಸುಲ್ತಾನರು (ಕ್ರಿ.ಶ. ೧೩೯೮-೧೪೮೬) ಮೊಹರಂ ಆಚರಣೆಯಲ್ಲಿ ಸಕ್ರಿಯವಾಗಿ ಭಾಗವಹಿಸುತ್ತಿದ್ದರು ಮತ್ತು ಸಕಲ ಮತ ಪಂಥಗಳಿಗೆ ಮೊಹರಂ ಆಚರಣೆಗೆ ಹಣ ನೀಡುತ್ತಿದ್ದರು.
ಮೊಹರಂ ಆಚರಣೆಗೆ ಪ್ರೋತ್ಸಾಹ:
ಔಧ ಪ್ರಾಂತವನ್ನಾಳಿದ ಮೊಗಲ್ ಸಾಮ್ರಾಜ್ಯದ ನವಾಬ್ ಶುಜಾಉದ್ದೌಲನ ಹೆಂಡತಿ ಮೊಹರಂ ಆಚರಣೆಗೆ ಸಾಕಷ್ಟು ಹಣ ಖರ್ಚು ಮಾಡುತ್ತಿದ್ದಳು. ಮತ್ತು ಸ್ವತಃ ಆಚರಣೆಗಳಲ್ಲಿ ಭಾಗವಹಿಸುತ್ತಿದ್ದಳು. ಕ್ರಿಶ ೧೮೧೪ ರಲ್ಲಿ ಔಧ ಸಿಂಹಾಸನವೇರಿದ ಗಾಜಿ ಉದ್ದೀನ್ ಹೈದರ ಲಖನೌದಲ್ಲಿ ‘ಶಹಾನಜಫ್’ ಎಂಬ ಇಮಾಮಬಾಡಾ ಕಟ್ಟಿಸಿದ್ದನು. ಮತ್ತು ಹಿಂದೂಮುಸ್ಲಿಮರಿಗೆ ಹಣ ನೀಡಿ ಮೊಹರಂ ಆಚರಿಸಲು ಪ್ರೋತ್ಸಾಹಿಸುತ್ತಿದ್ದನು.
ದಕ್ಷಿಣ ಭಾರತದಲ್ಲಿ ಕಲ್ಬುರ್ಗಿ ಮತ್ತು ಬೀದರಿನಿಂದ ಆಳಿದ ಬಹಮನಿ ಸುಲ್ತಾನರು (ಕ್ರಿ.ಶ. ೧೩೪೭-೧೫೩೮) ಬಿಜಾಪುರದ ಆದಿಲ್‌ಷಾಹಿಗಳು (ಕ್ರಿ.ಶ. ೧೪೮೯-೧೬೮೬) ಕಟ್ಟುನಿಟ್ಟಾಗಿ ಮೊಹರಂ ಆಚರಿಸುತ್ತಿದ್ದರು. ಗೋಲ್ಕೊಂಡದ ಕುತುಬ್ ಷಾಹಿಗಳು (ಕ್ರಿ.ಶ. ೧೫೫೦-೧೬೭೨) ಹೈದರಾಬಾದ ನಗರದಲ್ಲಿ ಅಲಂ ಇಡುವ ಪದ್ಧತಿ ಆರಂಭಿಸಿ ಮುಂದುವರೆಸಿಕೊಂಡು ಬಂದರು. ಅಲಂಗಳ ಮುಂದೆ ಮಜಲೀಸ್ ಏರ್ಪಡಿಸಿ ಉದಾರ ಮನಸ್ಸಿನಿಂದ ತಮ್ಮ ಬೊಕ್ಕಸದಿಂದ ಧನ ಸಹಾಯ ಮಾಡುತ್ತಿದ್ದರು. ‘ಅಬ್ದುಲ್ ಕುತುಬ್ ಷಾ’ ಮೊಹರಂ ತಿಂಗಳ ಮೊದಲನೆಯ ದಿನದಿಂದ ಸಫರ ತಿಂಗಳ ೨೦ನೆಯ ದಿನಗಳ ಅವಧಿಯಲ್ಲಿ ಮಧ್ಯಸೇವನೆ ಕ್ಷೌರ ಮಾಡಿಸಿಕೊಳ್ಳುವುದು, ತಾಂಬೂಲು ಸೇವಿಸುವುದು ಅಪರಾಧವೆಂದು ಸಾರಿದ್ದನು. ಅಲಂ ಇಡುವುದಕ್ಕಾಗಿ ಕಟ್ಟಿಸಿದ ಆಶೂರಖಾನೆಗಳು ಇಂದಿಗೂ ಸುಸ್ಥಿತಿಯಲ್ಲಿದ್ದು ಹೈದರಾಬಾದ ನಗರದ ಸಾಂಸ್ಕೃತಿಕ ಮಹತ್ವವನ್ನು ಸಾರಿ ಹೇಳುತ್ತವೆ.
ಸಾಮ್ರಾಟ ಅಕ್ಬರ (ಕ್ರಿ.ಶ. ೧೫೪೨-೧೬೦೫) ದೀನ್-ಎ-ಇಲಾಹಿ ಸ್ಥಾಪಿಸಿದ ನಂತರ ಮೊಹರಂ ಹಬ್ಬ ರಾಷ್ಟ್ರೀಯ ಹಬ್ಬವಾಗಿ ಮಾರ್ಪಾಡಾಯಿತು. ೧೮ ನೆಯ ಶತಮಾನದಲ್ಲಿ ಮೈಸೂರು ಸಂಸ್ಥಾನವನ್ನಾಳಿದ ಮೈಸೂರು ಹುಲಿ ಟಿಪ್ಪೂಸುಲ್ತಾನ ಮೊಹರಂ ಒಂದು ಹಬ್ಬವಲ್ಲ ಅದು ಹ| ಮುಹ್ಮದ ಪೈಗಂಬರರ ಮೊಮ್ಮಕ್ಕಳು ಹೋರಾಡಿ ಹುತಾತ್ಮರಾದ ಪುಣ್ಯದ ದಿನ ಅದನ್ನು ಸೂತಕದಂತೆ ಆಚರಿಸಬೇಕು ಎಂದು ಹೇಳುತ್ತಿದ್ದನು. ಆದರೆ ಕುತಂತ್ರಿ ಬ್ರಿಟಿಷರು ತಮಗೆ ಸಿಂಹಸ್ವಪ್ನವಾಗಿದ್ದ ಟಿಪ್ಪೂವನ್ನು ಮುಸ್ಲಿಮರಿಂದ ಬೇರ್ಪಡಿಸಲು ಮೊಹರಂ ಪ್ರಸಂಗವನ್ನು ಉಪಯೋಗಿಸಿಕೊಂಡರು. ಕಂಪನಿಯ ಅಧಿಕಾರಿಗಳಿಗೆ ಮುಸ್ಲಿಮರ ಗೆಳೆತನ ಮಾಡಿಸಿ ಮುಜಾವರರಿಗೆ ಸಾಕಷ್ಟು ಹಣ ನೀಡಿ ‘ಮೊಹರಂ’ ಅನ್ನು ಅದ್ದೂರಿಯಿಂದ ಆಚರಿಸಲು ವ್ಯವಸ್ಥೆ ಮಾಡಿದರು.[7] ಅಂದು ಬ್ರಿಟಿಷ ಅಧಿಕಾರಿಗಳು ಹಣದಾಸೆ ಅಧಿಕಾರದಾಸೆ ತೋರಿಸಿ ಪ್ರಾರಂಭಮಾಡಿದ ಮೊಹರಂ ವಿಕಾರ ರೂಪಹೊಂದಿ ಬಳಕೆಯಲ್ಲಿ ಬಂದಿತು. ಇಂದಿಗೂ ಕೆಲಹಳ್ಳಿಗಳಲ್ಲಿ ಸರಕಾರಿ ಕಾಮಣ್ಣನಿಡುವಂತೆ, ಸರಕಾರಿ ಡೋಲಿ ಸರಕಾರಿ ಅಲಂ ಇಡುವುದನ್ನು ನಾವು ಕಾಣುತ್ತೇವೆ. ಹೀಗೆ ಹಿಂದುಗಳ ಪ್ರಭಾವ ಮತ್ತು ಬ್ರಿಟಿಷರ ಕುತಂತ್ರದಿಂದಾಗಿ ಶೋಕ ಮೂಲ ಮೊಹರಂ ಆಚರಣೆ ಮರೆಯಾಗಿ ಸಂತೋಷ ಮತ್ತು ಸಂಭ್ರಮದ ಹಬ್ಬವಾಗಿ ವಿಶೇಷವಾಗಿ ಕರ್ನಾಟಕದಲ್ಲಿ ಮಾರ್ಪಾಟಾಯಿತು. ತತ್ಫಲವಾಗಿ ಹಿಂದೂಮುಸ್ಲಿಮರಲ್ಲಿ ಹೊಂದಾಣಿಕೆ ಗಟ್ಟಿಗೊಂಡು ಭಾವೈಕ್ಯ ಸಾಧನೆಗೆ ಹಾದಿಯಾಯಿತು.

ಮುಸ್ಲಿಮರ ಹಬ್ಬ ಮತ್ತು ಉರುಸುಗಳು
ಭಾರತ ಹಲವು ಮತ ಧರ್ಮಗಳ ನೆಲೆವೀಡು. ಇಲ್ಲಿರುವಷ್ಟು ಧರ್ಮಗಳು ಜಗತ್ತಿನ ಮತ್ತಾವ ದೇಶದಲ್ಲಿಯೂ ಇಲ್ಲ. ಆದರೆ ವಿವಿಧತೆಯಲ್ಲಿ ಏಕತೆ ಇರುವುದು ವೈಶಿಷ್ಟ್ಯ. ಕ್ರಿ.ಶ. ೭ನೆಯ ಶತಮಾನದಿಂದ ಭಾರತದಲ್ಲಿ ನೆಲೆಸಿರುವ ಮುಸ್ಲೀಮರು ಇಲ್ಲಿರುವ ಪವಿತ್ರ ಗಾಳಿ, ನೀರು, ಅನ್ನ ಸೇವಿಸಿ ಭಾರತವಾಸಿಗಳೇ ಆಗಿದ್ದಾರೆ. ತಮ್ಮ ಧರ್ಮ ತತ್ವಗಳ ಜೊತೆಗೆ ಬೇರೆ ಮತ ಧರ್ಮಗಳ ತತ್ವ ಸಾರ ಗೌರವಿಸಿ, ಸ್ವೀಕರಿಸಿ ಸೌಹಾರ್ದಯುತವಾಗಿ ಬಾಳಿದ್ದಾರೆ. ಸೂಪಿಸಂತರು, ಶಿವಶರಣರು, ಶಿವದಾಸರು, ಹರಿದಾಸರು ಭಾವೈಕ್ಯದ ಬೀಜಮಂತ್ರ ಊರಿ ಭಾರತವನ್ನು ಜಾತ್ಯಾತೀತ ರಾಷ್ಟ್ರವನ್ನಾಗಿ ರೂಪಿಸಿ ಜಗತ್ತಿನಲ್ಲಿಯೇ ಪ್ರತಿಷ್ಠೆಯಿಂದ ಮೆರೆಯುವಂತೆ ಮಾಡಿದ್ದಾರೆ.
ಇತ್ತೀಚೆಗೆ ಕೆಲವು ರಾಜಕೀಯ ವ್ಯಕ್ತಿಗಳು ತಮ್ಮ ಸ್ವಾರ್ಥ ಸಾಧನೆಗಾಗಿ ಅಧಿಕಾರದ ಲಾಲಸೆಗಾಗಿ ಕೋಮು ಭಾವನೆ ಕೆರಳಿಸಿ ಮತೀಯ ದಳ್ಳುರಿ ಹಬ್ಬಿಸಿ ಭಾರತ ದೇಶವನ್ನು ಕೊಲೆ-ಸುಲಿಗೆ, ಅನ್ಯಾಯಅತ್ಯಾಚಾರ, ಪಾಪ-ಕೂಪಗಳ ಬೀಡಾಗಿಸುತ್ತಿರುವುದು ಕಂಡುಬರುತ್ತಿದೆ.
ಇಂಥ ಸಂದಿಗ್ಧ ಸಮಯದಲ್ಲಿ ವಿಷಮ ಪರಸ್ಥಿತಿಯಲ್ಲಿ ಭಾವೈಕ್ಯದ ತಾಣಗಳಾದ ಹಬ್ಬಹುಣ್ಣಿಮೆ, ಜಾತ್ರೆ-ಉರುಸುಗಳನ್ನು ಅಭ್ಯಸಿಸಿ ನಾಡಿನ ಮೂಲೆ ಮೂಲೆಗೂ ಮತೀಯ ಸಾಮರಸ್ಯದ ಅವಶ್ಯಕತೆಯನ್ನು ಒತ್ತಿ ಹೇಳಿ ದ್ವೇಷ ಅಸೂಯೆ ಮಾತ್ಸರ್ಯದ ಕಳೆ ಕಿತ್ತೊಗೆದು ಹಿಂದು ಮುಸ್ಲಿಂ ಭಾವೈಕ್ಯದ ಮಧುರ ಬೆಳೆ ಬೆಳಸಬೇಕಾಗಿದೆ. ಆ ಬೆಳೆ ಬೆಳಸುವ ಪ್ರಯತ್ನಗಳಲ್ಲಿ “ಮುಸ್ಲೀಮರ ಹಬ್ಬ ಮತ್ತು ಉರುಸುಗಳು” ಪ್ರಮುಖ ಪಾತ್ರ ವಹಿಸುವದೆಂದು ನನ್ನ ಅನಿಸಿಕೆ.
ಮುಸ್ಲೀಮರ ಹಬ್ಬಗಳು;
ಮಹ್ಮದ ಪೈಗಂಬರ (ಸೊ.ಅ.) ರು ಅಲ್ಲಾಹನ ಆಜ್ಞೆಯಂತೆ ಮಕ್ಕಾಬಿಟ್ಟು ಮದೀನಾಕ್ಕೆ ಹೊರಟದ್ದು ಕ್ರಿ.ಶ. ೬೨೨ರಲ್ಲಿ. ಹಿಜರಿ ಶಕೆ ಆರಂಭಗೊಂಡುದು ಅಂದಿನಿಂದ ಹಿಜರಿಶಕೆಯ ಒಂದು ವರ್ಷದಲ್ಲಿ ಮೊಹರಂ, ಸಫರ್, ರಬೀಉಲ್ ಅವ್ವಲ್ ರಬೀಉಸ್ಸಾನಿ, ಜಮಾದಿಉಲ್ ಅವ್ವಲ್, ಜಮಾದಿ ಉಸ್ಸಾನಿ, ರಜ್ಜಬ್, ಶಾಬಾನ್, ರಂಜಾನ್, ಷವ್ವಾಲ್, ಜಿಲ್ಕಾದ; ಜಿಲ್‌ಹಜ್ – ಎಂಬ ೧೨ ತಿಂಗಳುಗಳಿದ್ದು ಇವುಗಳಲ್ಲಿ ಕೆಲವು ವಿಶಿಷ್ಟ ದಿನಗಳೆಂದು ಭಾರತೀಯ ಮುಸ್ಲೀಮರು ಹಬ್ಬ ಆಚರಿಸುತ್ತಾರೆ ಮತ್ತು ಉರುಸು ಮಾಡುತ್ತಾರೆ.
ಹಬ್ಬವೆಂದರೆ ಉತ್ಸವ, ಸಂತೋಷದ ಸಂದರ್ಭ ಕೆಲವೊಮ್ಮೆ ಆಯಾ ತಿಂಗಳಿನಲ್ಲಿ ನಡೆದ ಘಟನೆ ಅದು ಸಂತೋಷದ್ದಿರಲಿ, ದುಃಖದ್ದಿರಲಿ ಅದರ ನೆನಪಿಗಾಗಿ ಅದು ನಡೆದ ದಿನದಂದು ಒಂದು ಬಗೆಯ ಆಚರಣೆಯನ್ನು ನಡೆಸಿಕೊಂಡು ಬರುವುದೂ ಹಬ್ಬವೆನಿಸಿಕೊಳ್ಳುತ್ತದೆ. ಐಹಿಕ ಸುಖಸಾಧನೆಗೆ ಉತ್ತೇಜನವೀಯುವುದು ಹಬ್ಬದ ಒಂದು ಮುಖವಾದರೆ ಮೋಕ್ಷಸಾಧನೆಗಾಗಿ ಹಬ್ಬಗಳನ್ನು ಆಚರಿಸುವುದು ಅಡಕ ಇನ್ನೊಂದು ಮುಖ.
ದೇಶವಿದೇಶಗಳಲ್ಲಿ ಮುಸ್ಲಿಂ ಬಾಂಧವರು ಆಚರಿಸುವ ಹಬ್ಬಗಳಲ್ಲಿ ಮುಖ್ಯವಾದವುಗಳೆಂದರೆ, ರಮ್‌ಜಾನ್, ಬಕರೀದ್ ಮತ್ತು ಮೊಹರಂ.
ರಮ್‌ಜಾನ್ ಹಬ್ಬ:
ಹಿಂದುಗಳ ದೀಪಾವಳಿ ಹಬ್ಬದಂತೆ ಮುಸ್ಲೀಮರಿಗೆ ರಮ್‌ಜಾನ್ ಸಂತೋಷದ ದೊಡ್ಡ ಹಬ್ಬ. ಮುಸ್ಲೀಮರ ಇತರ ಹಬ್ಬಗಳ ವಿಚಾರದಲ್ಲಿ ಶಿಯಾ, ಸುನ್ನಿ, ವಹಾಬಿ, ಖಾಜೀ, ಯಹೂದಿ ಇತ್ಯಾದಿ ಪಂಗಡಗಳಿಗೆ ಸೇರಿದವರಲ್ಲಿ ಮತ ಬೇಧಗಳಿವೆ. ಆದರೆ ರಮ್‌ಜಾನ್ ಮತ್ತು ಬಕರೀದ್ ಹಬ್ಬಗಳ ವಿಚಾರದಲ್ಲಿ ಯಾವುದೇ ಭಿನ್ನಾಭಿಪ್ರಾಯವಿಲ್ಲ. ಯಾವುದೇ ಪಂಗಡಕ್ಕೆ ಸೇರಿಸಿದವರಾಗಿರಲಿ, ಎಲ್ಲರೂ ಸೇರಿ ಇವುಗಳನ್ನು ಆಚರಿಸುತ್ತಾರೆ.
ರಮ್‌ಜಾನದ ಅರ್ಥ:
ಹಿಜರಿ ಶಕೆಯ ಒಂಬತ್ತನೆಯ ತಿಂಗಳು ರಮ್‌ಜಾನ್ ಆಗಿದೆ. ರಮಜ್ ಎಂದರೆ ಅರೆಬ್ಬಿ ಭಾಷೆಯಲ್ಲಿ ಸುಡುವುದು. ಬೇಗುದಿಯಿಂದ ಕಾಲು ಸುಡುವುದು ಎಂದರ್ಥ. ಅರಬ್ಬೀ ವರ್ಷದ ಒಂಬತ್ತನೆಯ ತಿಂಗಳು ತುರ್ಕಿಗಳ ಗಣನೆಯ ಪ್ರಕಾರ ಬೇಸಿಗೆಯಲ್ಲಿ ಬರುತ್ತದೆ. ಆದುದರಿಂದ ಇದಕ್ಕೆ ಈ ಹೆಸರು ಬಂದಿದೆ. ಅಲ್ಲದೆ ಈ ತಿಂಗಳಿನಲ್ಲಿ ‘ರೋಜಾ’ (ಉಪವಾಸ ವೃತ) ಆಚರಿಸುವುದರಿಂದ ಪಾಪಗಳು ಸುಟ್ಟು ಬೂದಿಯಾಗುತ್ತವೆಂಬ ಭಾವನೆಯಿಂದಲೂ ಈ ಹೆಸರು ಬಂದಿರಬೇಕು. ರಮ್‌ಜಾನ್ ತಿಂಗಳ ಉಪವಾಸ ಮುಗಿದ ಅನಂತರ ಷವ್ವಾಲ್ ತಿಂಗಳಿನ ಮೊದಲನೆಯ ದಿನಾಂಕದಂದು ಈ ಹಬ್ಬ ಬರುವುದರಿಂದ ಇದಕ್ಕೆ ‘ರಮ್‌ಜಾನ್’ ಎಂದೂ ಕರೆಯುತ್ತಾರೆ ‘ಈದ್’ ಎಂದರೆ ಹಬ್ಬ ಉಲ್‌ಫಿತರೆ ಎಂದರೆ ಉಪವಾಸ ಮುಗಿಸುವದು. ಅಥವಾ ಉಪವಾಸ ಮುಗಿಸುವವನು ಎಂದರ್ಥ. ಈ ಕಾರಣದಿಂದ ರಮಾಜಾನ್ ಹಬ್ಬವನ್ನು ‘ಈದುಲ್ ಫಿತರ್’ ಎಂದೂ ಕರೆಯುವುದುಂಟು. ಇದಲ್ಲದೆ ‘ಈ ದೇ ಸಗೀರ್(ಸಣ್ಣ ಹಬ್ಬ), ಈ ದುಸ್ಸದಕಾ’ (ತಲೆಗಂದಾಯ ಎಂಬ ದಾನದ ಹಬ್ಬ) ಎಂಬ ಹೆಸರುಗಳು ಈ ಹಬ್ಬಕ್ಕಿವೆ.
[1]ಕುರಾನೇ ಷರೀಫ (ಸೂರೇ ಅಲ್ ಬಕರ್: ೧೮೩ ಮತ್ತು ಹದೀಸುಗಳಲ್ಲಿ ಈ ಹಬ್ಬದ ಬಗೆಗೆ ವಿವರಣೆಯಿದೆ.
ರೋಜಾ(ಉಪವಾಸ ವೃತ)
ರೋಜಾ ಎಂದರೆ ಉಪವಾಸ ವೃತ. ಇಸ್ಲಾಂ ಧರ್ಮದ ಪಂಚ ಮೂಲಭೂತ ಕರ್ತವ್ಯಗಳಲ್ಲಿ ಇದೂ ಒಂದು. ಉಪವಾಸ ವೃತವು ಇಸ್ಲಾಮೇತರ ಧರ್ಮಗಳಲ್ಲಿಯೂ ರೂಢಿಯಲ್ಲಿದೆ. ಆದರೆ ಇಡೀ ತಿಂಗಳು ರೋಜಾ ಇರುವುದು ಇಸ್ಲಾಂ ಧರ್ಮದ ವೈಶಿಷ್ಟ್ಯ. ದುಃಖದಿಂದ ಪಾರಾಗಲು ಅಲ್ಲಾಹನ ಪ್ರೇಮ ಸಂಪಾದಿಸಲು ರೋಜಾ ಪವಿತ್ರಮಾರ್ಗವೆಂದು ಮುಸ್ಲಿಂ ಬಾಂಧವರು ನಂಬುತ್ತಾರೆ.
ಮೂಸಾ ಪೈಗಂಬರರ ಮೇಲೆ ತೌರೇತ್, ದಾವೂದ್ ಪೈಗಂಬರರ ಮೇಲೆ ಜಬೂರ್, ಇಸಾ ಪೈಗಂಬರರ ಮೇಲೆ ಇಂಜೀಲ್ ಎಂಬ ದೈವೀಗ್ರಂಥಗಳು ಅವತೀರ್ಣವಾದಂತೆ ಮಹ್ಮದ ಪೈಗಂಬರ (ಸೊ.ಅ.)ರ ಮೇಲೆ ಸತತ ನಾಲ್ವತ್ತು ವರ್ಷ ಪವಿತ್ರ ಕುರಾನ್‌ದ ಭಾಗಗಳು ಅವತೀರ್ಣವಾದವು ಆದರೆ ಅವು ಆರಂಭವಾದುದು ಮತ್ತು ಮುಕ್ತಾಯವಾದುದು ರಮ್‌ಜಾನ್ ತಿಂಗಳಿನಲ್ಲಿ. ಆದುದರಿಂದ ಮುಸ್ಲೀಮರಿಗೆ ಇದು ಪವಿತ್ರ ಮತ್ತು ಮಹತ್ವದ ತಿಂಗಳು ಆಗಿದೆ. ಈ ತಿಂಗಳಲ್ಲಿ ಪ್ರತಿಯೊಬ್ಬ ರೋಜಾ ಉಪವಾಸ ವೃತ ಇದ್ದು ಜಕಾತ್ ಆಸ್ತಿಕರ ನೀಡಬೇಕೆಂದು ಇಸ್ಲಾಂ ಧರ್ಮದಲ್ಲಿ ಹೇಳನಾಗಿದೆ. ಏಕೆಂದರೆ ಪೂರ್ವದ ಪೈಗಂಬರರು ತಮ್ಮ ಜನಾಂಗದವರಿಗೆ ಪ್ರತಿವರ್ಷ ರಮ್‌ಜಾನ್ ತಿಂಗಳಲ್ಲಿ ಕಡ್ಡಾಯವಾಗಿ ಉಪವಾಸ ವೃತ ಕೈಗೊಳ್ಳಲು ಬೋಧಿಸಿದ್ದರು.
ಪ್ರತಿದಿನ ಬೆಳಿಗ್ಗೆ ‘ಫಜ್ರ’ ನಮಾಜಿನ ವೇಳೆಗಿಂತ ಮೊದಲು ಹಿತ-ಮಿತ ಆಹಾರ ಸೇವಿಸಿ ‘ಸಹರಿ’ (ರೋಜಾ ಆರಂಭಿಸುವುದು) ಮಾಡುತ್ತಾರೆ. ಇದಕ್ಕೆ ಅನೇಕ ನಿಯತ್ (ವಿಧಿ, ನಿಯಮ) ಇದ್ದು ಅದರಲ್ಲಿ ಒಂದು ಹೀಗಿದೆ “ನವಾಯಿತನ್ ಆರ್ ಮೊಗದಮ್ ಸೌಮ ರಮಧಾನ್ ಮನ ಫರ್ದುಲ್ಲಾ ಹಿತಾಲಾ” ಎಂದು ಮನಸ್ಸಿನಲ್ಲಿಯೇ ಹೇಳಿಕೊಳ್ಳಬೇಕು. ಅಂದರೆ ರೋಜಾ ಸ್ವೀಕೃತಿಯಾಗುತ್ತದೆ.[2] ಅನಂತರ ಇಡೀರ್ದಿ ಆಹಾರ ನೀರು ಸ್ವೀಕರಿಸದೆ, ಸೂರ್ಯಾಸ್ತವಾದ ನಂತರ ಮಗರಿಬ್ ನಮಾಜಿನ ವೇಳೆಗೆ ಹಲ್ಲುಜ್ಜಿ ಬಾಯಿ ತೊಳೆದುಕೊಂಡು ಮನೆಯಲ್ಲಿ ಅಥವಾ ಮಸೀದೆಯಲ್ಲಿ ಕುಳಿತು ‘ರೋಜಾ’ ಬಿಡಬೇಕು. ಅದು ಹೀಗೆ:
“ಅಲ್ಲಾಹೂಮಾ ಲಕಾಸಂತೋ ವ ಬಿಕಾಮಂತೊ ವ ಅಲಾಯಿಕಾ ತವಕ್ಕಿಲ್ ತೋ ವ ಅಲಾರಿಸ್‌ತಿಕಾ ಆಪ್ತರತೋ ವತ್ ಖಬ್ಬಲ್ ಮಿನ್ನಿ” (ಅಲ್ಲಾಹ, ನಾನು ನಿನ್ನ ಸಲುವಾಗಿ ಉಪವಾಸ ವೃತ ಕೈಗೊಂಡಿದ್ದೆನು ಮತ್ತು ನಿನ್ನ ಆಜ್ಞೆಯ ಮೇರೆಗೆ ನಾನು ಉಪವಾಸ ವೃತ ಬಿಡುತ್ತೇನೆ) ಎಂದು ಹೇಳಿ ಖರ್ಜೂರ ಅಥವಾ ಬಾಳೆಯ ಹಣ್ಣು (ಅಥವಾ ಸ್ವಲ್ಪ ಆಹಾರ) ಸೇವಿಸಿ ರೋಜಾ ಬಿಡುತ್ತಾರೆ. ‘ಆಜಾನ್’ (ಪ್ರಾರ್ಥನೆಯ ಕರೆ) ಆದೊಡನೆ ಮಸೀದೆಯಲ್ಲಿ ಜಮಾ ಅತ್‌ನೊಂದಿಗೆ ‘ಮಗರಿಬ್’ ನಮಾಜು ಮಾಡಿ ಮನೆಗೆ ಮರಳುತ್ತಾರೆ. ಆಮೇಲೆ ಊಟ ಮಾಡುತ್ತಾರೆ.
ರಾತ್ರಿ ಒಂಬತ್ತು ಗಂಟೆಯ ಹೊತ್ತಿಗೆ ‘ತರಾವಿ’ ಎಂಬ ವಿಶಿಷ್ಟ ನಮಾಜು ಸಲ್ಲಿಸುತ್ತಾರೆ. ಈ ನಮಾಜನ್ನು ‘ರಮ್‌ಜಾನ್’ ತಿಂಗಳಿನಲ್ಲಿ ಮಾತ್ರ ಮಾಡಲಾಗುತ್ತದೆ. ‘ಇಪಾಕಿ’ ನಮಾಜಿನ ಮೊದಲು ೪ ರಕಾತ್ ಸುನ್ನತ್ ಗೈರಮೊವಕ್ಕಿದಾ ಓದಿ, ಜಮಾಅತ್‌ನೊಂದಿಗೆ ೪ ರಕಾತ್ ಫರ್ಜ ಓದುತ್ತಾರೆ. ಅನಂತರ ವ್ಯಕ್ತಿಗತವಾಗಿ ೨ ರಕಾತ್ ಸುನ್ನತ್ ೨ ರಕಾತ್ ನಫೀಲ್ ಹೇಳುತ್ತಾರೆ. ಆಮೇಲೆ ಮತ್ತು ಜಮಾಅತ್ ನೊಂದಿಗೆ ೨೦ ರಕಾತ್ ಸುನ್ನತ್ ೩ ರಕಾತ್ ವಾಜಿವಿಲ್ ವಿತರ ಮಾಡುತ್ತಾರೆ. ಇಷ್ಟಾದ ಮೇಲೆ ಮತ್ತೆ ವ್ಯಕ್ತಿಗತವಾಗಿ ೨ ರಕಾತ್ ನಫೀಲ್ ನಮಾಜ ಮಾಡಿ ಮುಗಿಸುತ್ತಾರೆ. ಆದರೆ ನಮಾಜಿನಲ್ಲಿ ಹೆಚ್ಚು ಆಸಕ್ತಿಯುಳ್ಳವರು ಬೆಳಗಿನ ಐದು ಗಂಟೆಯವರೆಗೂ ನಫೀಲ್ ನಮಾಜ ಓದುತ್ತಾರೆ.
ಹನ್ನೆರಡು ವರ್ಷ ಮೇಲ್ಪಟ್ಟ ಎಲ್ಲ ಸ್ತ್ರೀ ಪುರುಷರಿಗೆ ರೋಜಾ ಕಡ್ಡಾಯವಾಗಿದೆ. ಆದರೆ ಏಳುವರ್ಷದ ಕೆಳಗಿನ ಚಿಕ್ಕಮಕ್ಕಳು, ರೋಗಿಗಳು, ಅಂಗವಿಕಲರು, ಗರ್ಭಿಣಿ ಸ್ತ್ರೀಯರು ಬಾಣಂತಿಯರು, ಯಾತ್ರಿಕರು, ರೋಜಾ ಇರಲೇಬೇಕೆಂಬ ನಿಯಮವಿಲ್ಲ. ವಿಶೇಷವೆಂದರೆ ರೋಗಿಗಳು ರೋಗವಾಸಿಯಾದ ಮೇಲೆ ಯಾತ್ರಿಕರು ಯಾತ್ರೆ ಮುಗಿದ ಮೇಲೆ ಒಂದು ತಿಂಗಳು ರೋಜಾ ಇರಬಹುದಾಗಿದೆ.
ರೋಜಾ ಇರುವವರು ಸುಳ್ಳು ಹೇಳಿದರೆ, ಕಳ್ಳತನ ಮಾಡಿದರೆ, ಕೋಪಗೊಂಡರೆ, ಮೋಸಮಾಡಿದರೆ ಅವರ ಉಪವಾಸವೃತ ಭಂಗವಾದಂತೆ ಎಂಬ ನಂಬಿಕೆಯಿದೆ. ಅಷ್ಟೇ ಅಲ್ಲ ರಮ್‌ಜಾನ್ ತಿಂಗಳಿನಲ್ಲಿ ಮಾದಕ ವಸ್ತುಗಳಾದ ಸೆರೆ, ಸಿಂಧಿ, ಗಾಂಜಾ, ಅಫೀಮು, ಬ್ರಾಂದಿ, ವ್ಹಿಸ್ಕಿ, ರಮ್ಮು ಮೊದಲಾದವುಗಳನ್ನು ಸೇವನೆಮಾಡುವುದು, ಸ್ತ್ರೀ ಸುಖ ಹೊಂದುವುದು ಮಹಾದೋಷವೆಂಬ ಭಾವನೆಯಿದೆ.[3] ಆದುದರಿಂದ ರೋಜಾ ಇರುವವರು ಈ ಎಲ್ಲ ವ್ಯಕ್ತಿಗತ ದೋಷಗಳಿಂದ ತಮ್ಮನ್ನು ತಾವು ರಕ್ಷಿಸಿಕೊಂಡು ಚಾರಿತ್ರಿಕ ಶುದ್ಧಿಗೆ ಮಹತ್ವಕೊಡಬೇಕೆಂದು ತಿಳಿಸಲಾಗಿದೆ.
ಶಬ್ಬೇಕದ್ರ :
ರಮ್‌ಜಾನ್ ತಿಂಗಳಿನ ೨೧, ೨೩, ೨೫, ೨೭, ೨೯ ನೆಯ ದಿನಗಳನ್ನು ಪವಿತ್ತವೆಂದು ಭಾವಿಸಿ ಮುಸ್ಲೀಮರು ಆ ರಾತ್ರಿಗಳನ್ನು ಅಲ್ಲಾಹನ ಚಿಂತನೆ ಮತ್ತು ಧ್ಯಾನಗಳಲ್ಲಿ ಕಳೆಯುತ್ತಾರೆ. ಆದರೆ ೨೬ನೇ ರಾತ್ರಿಗೆ ವಿಶೇಷ ಮಹತ್ವ ನೀಡಲಾಗಿದೆ. ಇದಕ್ಕೆ ‘ಶಬ್ಬೇ ಕದ್ರ’ ಅಥವಾ ‘ಲೈಲತುಲ್ ಕದ್ರ’ ಎಂದು ಕರೆಯುತ್ತಾರೆ. ಶಬ್ ಎಂದರೆ ಪಾರ್ಶಿಯಲ್ಲಿ ರಾತ್ರಿ ಎಂದು ಕದ್ರ ಎಂದರೆ ಭಾಗ್ಯನಿರ್ಣಯವೆಂದು ಅರ್ಥ. ಆದರೆ ಭಾರತದಲ್ಲಿ ‘ಶಬ್ಬೆ ಕದ್ರ’ ಎಂಬ ಪದವು ಹೆಚ್ಚು ರೂಢಿಯಲ್ಲಿದೆ.[4] ಮೂಲತಃ ಅರಬರಿಗೆ ಸಂಬಂಧ ಪಟ್ಟ ಈ ಉತ್ಸವ ಕುರಾನೇ ಕರೀಮ್ ಮತ್ತು ಹದೀಸುಗಳಲ್ಲಿ ಉಲ್ಲೇಖಗೊಂಡಿದೆ. ‘ಶಬ್ಬೇ ಕದ್ರ’ ಅನ್ನು ರಮ್‌ಜಾನ್ ತಿಂಗಳ ಕೊನೆಯ ಹತ್ತು ದಿನಗಳಂದು ವಿಶ್ವದ ಎಲ್ಲ ಮುಸ್ಲೀಮರು ಆಚರಿಸುತ್ತಾರೆ. ಆದರೆ ಭಾರತದಲ್ಲಿ ೨೬ನೆಯ ರಾತ್ರಿಗೆ ಹೆಚ್ಚು ಮಹತ್ವನೀಡಿದ್ದಾರೆ. ಏಕೆಂದರೆ ಆ ರಾತ್ರಿ ಹ| ಮಹ್ಮದ ಪೈಗಂಬರರಿಗೆ ‘ಕುರಾನೇ ಷರೀಫ್’ ಅವತೀರ್ಣಿಸಲು ಆರಂಭವಾಗಿತ್ತೆಂದು ನಂಬಿಕೆ. ಆದುದರಿಂದ ಎಲ್ಲ ರಾತ್ರಿಗಳಿಗಿಂತ ಶ್ರೇಷ್ಠವಾದ ರಾತ್ರಿ ಇದೆಂದು ಮುಸ್ಲೀಮ ಬಾಂಧವರು ನಂಬುತ್ತಾರೆ. ಶಾಂತಿ ಮತ್ತು ಕ್ಷೇಮ ತರುವ ಪವಿತ್ರ ರಾತ್ರಿಯಾದ ಅಂದು ಅಲ್ಲಾಹನು ಮುಂದಿನ ವರ್ಷದ ಅಂದಾಜು ಪಟ್ಟಿಯನ್ನು ತಯಾರಿಸಿ ಜನರ ಭಾಗ್ಯ ನಿರ್ಣಯ ಮಾಡುತ್ತಾನೆಂದು ದೇವದೂತ ಜಿಬ್ರಾಯಿಲ್‌ರು ಭೂಲೋಕಕ್ಕೆ ಇಳಿಯುವರೆಂದು ನಂಬುತ್ತಾರೆ.[5] ಅಂತೆಯೇ ಹಲ್ಲಾಹನ ಧ್ಯಾನದಲ್ಲಿ ಆ ರಾತ್ರಿಯನ್ನು ಕಳೆಯುವ ಪದ್ಧತಿ ಇಂದಿಗೂ ಮುಸ್ಲೀಮರಲ್ಲಿ ಪ್ರಚಲಿತವಿದೆ.
ರಮ್‌ಜಾನ್ ತಿಂಗಳ ೨೬ನೆಯ ರಾತ್ರಿ ಸುಮಾರು ಒಂಬತ್ತುವರೆ ಗಂಟೆಗೆ ‘ಆಜಾನ್’ ನೀಡಲಾಗುತ್ತದೆ. ಹತ್ತು ಗಂಟೆಯ ಹೊತ್ತಿಗೆ ಮಸೀದೆಯಲ್ಲಿ ಜಮಾ ಅತ್ ಕೂಡುತ್ತದೆ. ಜಮಾ ಅತ್ ಸೇರುವುದಕ್ಕೆ ಮೊದಲು ೪ ರಕಾತ್ ಸುನ್ನತ್ ಗೈರ ಮೊವಕ್ಕಿದಾ ಓದುತ್ತಾರೆ. ಅನಂತರ ಜಮಾ ಅತ್ ನೊಂದಿಗೆ ೪ ರಕಾತ್ ಫರ್ಜ ನಮಾಜ ಮಾಡುತ್ತಾರೆ. ಆಮೇಲೆ ವ್ಯಕ್ತಿಗತವಾಗಿ ೨ ರಕಾತ್ ಸುನ್ನತ್ ೨ ರಕಾತ್ ನಫೀಲ್ ನಮಾಜನ್ನು ಮಾಡುತ್ತಾರೆ. ಅನಂತರ ಮತ್ತೆ ಜಮಾಅತ್ ನೊಂದಿಗೆ ೨೦ ರಕಾತ್ ಸುನ್ನತ್ ೩ ರಕಾತ್‌ವಾಜಿವಿಲ್ ವಿತರ ನಮಾಜು ಸಲ್ಲಿಸುತ್ತಾರೆ. ವ್ಯಕ್ತಿಗತವಾಗಿ ೩ ರಕಾತ್ ನಫೀತ್ ನಮಾಜು ಮಾಡಿ ಮುಗಿಸುತ್ತಾರೆ. ಪೇಶ ಇಮಾಮರು ಮತ್ತು ಮುಸ್ಲಿಂ ಮುಖಂಡರು ಶಬ್ಬೇ ಕದ್ರ ಕುರಿತು ರಮ್‌ಜಾನ್ ತಿಂಗಳ ಮಹತ್ವ ಕುರಿತು, ರೋಜಾದ ಮಹಿಮೆ ಕುರಿತು ಸವಿವರವಾಗಿ ವಿವರಿಸುತ್ತಾರೆ. ಅನಂತರ ಮಿಠಾಯಿ ಮತ್ತು ಅಜಿವಾನ್ ವಿತರಿಸುತ್ತಾರೆ. ಆಮೇಲೆ ಕೆಲವರು ಮತ್ತೆ ಮಸೀದೆಯಲ್ಲಿ ತಹಜುದ್ ನಮಾಜು ಹಾಗು ನಫೀಲ ನಮಾಜು ಮಾಡುವುದುಂಟು. ಹೀಗೆ ಇಡೀ ರಾತ್ರಿ ನಮಾಜು ಮಾಡುವುದರಲ್ಲಿ ಕಳೆದು ಬೆಳಗಿನ ಐದು ಗಂಟೆಯ ಹೊತ್ತಿಗೆ ‘ಸಹರಿ’ ಮಾಡಿ ಪುನಃ ಫಜ್ರ ನಮಾಜು ಮಾಡುತ್ತಾರೆ.
ಜಕಾತ್ ಫಿತರಾಸದಖಾ:
ಪ್ರತಿವರ್ಷ ರಮ್‌ಜಾನ್ ತಿಂಗಳಿನಲ್ಲಿ ಮುಸ್ಲಿಮರ ಜಕಾತ್ (ಆಸ್ತಿ ಆದಾಯಕರ) ಕೊಡಬೇಕೆಂಬ ನಿಯಮವಿದೆ. ಇದರ ಉದ್ದೇಶ ಸಾಮಾಜಿಕ ಸೇವೆ ಮತ್ತು ದೀನ ದರಿದ್ರರಿಗೆ ಆಹಾರವನ್ನಿತ್ತು ಉಪಕರಿಸುವುದೇ ಆಗಿದೆ. ವಾರ್ಷಿಕ ಉಳಿತಾಯದ 2½% ಅಷ್ಟನ್ನು ಬಡವರ ಹಿತಕ್ಕಾಗಿ ಪ್ರತಿಯೊಬ್ಬ ಮುಸ್ಲೀಮನು ಕೊಡಬೇಕು. ಇದರ ಹೊರತಾಗಿ ‘ಸದಖಾ’ (ತಲೆಗಂದಾಯ ಎಂಬದಾನ) ಮತ್ತು ‘ಫಿತಾರಾ’ (ಜೀವದ ತೆರಿಗೆ) ಎಂಬ ದಾನವನ್ನು ರಮ್‌ಜಾನ್ ತಿಂಗಳ ೨೭ನೆಯ ದಿನದಿಂದ ಷವ್ವಾಲ್ ತಿಂಗಳಿನ ಆರಂಭದ ದಿನದವರೆಗೆ ಅವಿರತವಾಗಿ ನೀಡುತ್ತಾರೆ. ಇವುಗಳಿಂದ ಸಮಾಜದಲ್ಲಿಯ ಆರ್ಥಿಕ ವಿಷಮತೆ ಪರಿಹಾರವಾಗುವುದಲ್ಲದೆ ಮಾನವೀಯ ಪ್ರೀತ್ಯಾದರಗಳು ಉದಿಸುತ್ತವೆ.[6] ಹೀಗೆ ತಿಂಗಳು ಪೂರ್ತಿ ಉಪವಾಸ ವೃತ ಕೈಕೊಳ್ಳುವುದರಿಂದ, ನಮಾಜು ಸಲ್ಲಿಸುವುದರಿಂದ, ಜಕಾತ್ ನೀಡುವುದರಿಂದ ಮನಶ್ಶುದ್ಧಿ, ಆತ್ಮಶುದ್ಧಿಯಾಗಿ ಅಲ್ಲಾಹನ ಕೃಪಾಕಟಾಕ್ಷ ತಮಗೆ ದೊರೆಯಬಹುದೆಂಬ ಬಲವಾದ ನಂಬುಗೆ ಮುಸ್ಲೀಮರಲ್ಲಿದೆ. ಅಂತೆಯೇ ಇಸ್ಲಾಂಧರ್ಮದ ಪಂಚಸೂತ್ರಗಳಲ್ಲಿ ‘ನಮಾಜ, ರೋಜಾ, ಜಕಾತ್’ ಕಡ್ಡಾಯವಾಗಿವೆ.
ಈದುಲ್ ಫಿತರ್ (ಈದ್) ಆಚರಣೆ:
ರಮ್‌ಜಾನ್ ತಿಂಗಳ ಮೂವತ್ತು ದಿವಸ (ಒಮ್ಮೊಮ್ಮೆ ೨೯ ದಿವಸ)ಗಳು ಮುಕ್ತಾಯವಾದ ಅನಂತರ ಷವ್ವಾಲ್ ತಿಂಗಳಿನ ಚಂದ್ರದರ್ಶನವಾದ ಮರುದಿನ ‘ಈದುಲ್ ಫಿತರ್’), ಹಬ್ಬ ಆಚರಿಸಲಾಗುತ್ತದೆ. ಮನೆಯಲ್ಲಿ ಕ್ಷೀರ‍್ಕುರುಮಾ (ಸಿಹಿ ಸೇವಗೆ ಅಡಿಗೆ) ಅನ್ನ ಬಿರಿಯಾನಿ ಅಡಿಗೆ ತಯಾರಿಸುತ್ತಾರೆ. ಮತ್ತು ಬಂಧುಮಿತ್ರರಿಗೆ ಆಮಂತ್ರಣ ನೀಡುತ್ತಾರೆ. ಹಬ್ಬದ ದಿನ ಮುಂಜಾನೆ ಮುಸ್ಲೀಮರು (ಸ್ತ್ರೀ ಪುರುಷರು ಮಕ್ಕಳು) ಸ್ನಾನಮಾಡಿ ಹೊಸ ಬಟ್ಟೆ ಇಲ್ಲವೆ ಶುಭ್ರಬಟ್ಟೆ ಧರಿಸಿ ಕಣ್ಣಿಗೆ ಸುರಮಾ ಲೇಪಿಸಿಕೊಂಡು ಸುಗಂಧ ದ್ರವ್ಯಗಳನ್ನು ಪೂಸಿಕೊಂಡು ಸಡಗರಸಂಭ್ರಮ ಸಂತೋಷದಿಂದ ಜಮಾಅತ್‌ನೊಂದಿಗೆ ಕೂಡಿಕೊಂಡು ತಕಬೀರ ಹೇಳುತ್ತಾ ‘ಈದಗಾ’ ಮೈದಾನದಲ್ಲಿ ನೆರೆಯುತ್ತಾರೆ. ಅಲ್ಲಿ ಸುಮಾರು ಹತ್ತು ಗಂಟೆಯ ಹೊತ್ತಿಗೆ ಮುಸ್ಲಿಂ ಮುಖಂಡರು, ಧಾರ್ಮಿಕ ಶ್ರದ್ಧೆಯುಳ್ಳವರು ರಮ್‌ಜಾನ್ ತಿಂಗಳ ಮಹತ್ವ ಹಾಗೂ ನಮಾಜು ರೋಜಾಗಳ ಆವಶ್ಯಕತೆ; ಫಿತರಾ-ಸದಖಾ-ಜಕಾತ್‌ಗಳ ವೈಶಿಷ್ಟ್ಯ ಕುರಿತು ಬಯಾನ್ ಮಾಡುತ್ತಾರೆ. ‘ಈದುಲ್ ಫಿತರ್’ ನಮಾಜು ಸಲ್ಲಿಸುವ ರೀತಿ ಕ್ರಮದ ಬಗೆಗೆ ವಿವರಣೆ ನೀಡಲಾಗುತ್ತದೆ. ಅನಂತರ ಮುಸ್ಲಿಂ ಸಹೋದರರು ಭುಜಕ್ಕೆ ಭುಜ ಹಚ್ಚಿ ಭಕ್ತಿಗೌರವದಿಂದ ಸಾಲಾಗಿ ನಿಂತು ನಮಾಜ (ಪ್ರಾರ್ಥನೆ) ಸಲ್ಲಿಸಲು ಸಿದ್ಧರಾಗುತ್ತಾರೆ.
“ಈದುಲ್ ಫೀತರ್ ಕಿ ದೋ ರಕಾತ್ ವಾಡೀಬ್ ನಮಾಜ ಛೇ ಜಾಯದ್ ತಕಬೀರ ಕೆ ಸಾಥ ಪಡತಾ ಹೂಂ ಮೈ ವಾಸ್ತೆ ಅಲ್ಲಾಹಕೆ ಮೂಹ ತರಫ್ ಕಾಬೇ ಷರೀಫ್‌ಕೆ ಅಲ್ಲಾಹೂ ಅಕಬರ್” ಎಂದು ಹೇಳಿ ಪೇಶ ಇಮಾಮರ ಜೊತೆ ನಮಾಜು ಮಾಡುತ್ತಾರೆ. ಭಕ್ತಿ ಭಾವದಿಂದ ದೀನರಾಗಿ ವ್ಯಕ್ತಿಗತವಾಗಿ ‘ದುಆ’ (ಪ್ರಾರ್ಥನೆಯ ಬೇಡಿಕೆ) ಬೇಡಿಕೊಳ್ಳುತ್ತಾರೆ. ದುಆದಲ್ಲಿ ವಿಶೇಷವಾಗಿ ರೋಗ ರುಜಿನಗಳು ತಮಗೆ ಬಾರದಿರಲೆಂದು, ಸಮಕ್ಕೆ ಸರಿಯಾಗಿ ಮಳೆಯಾಗಿ ಬೆಳೆ ಹುಲುಸಾಗಿ ಬರಲೆಂದು, ಸಾಲದ ಹೊರೆ ತಪ್ಪಲೆಂದು, ಬಂಧು ಬಾಂಧವರು ಸುಖವಾಗಿರಲೆಂದು ಹಾರೈಸಿಕೊಳ್ಳುವುದುಂಟು. ಕೊನೆಗೆ ಪೇಶ ಇಮಾಮರು (ಅಥವಾ ಹಾಫೀಜ ಸಾಹೇಬರು) ಸಾರ್ವಜನಿಕ ಸಮಸ್ಯ ನಿವಾರಣೆಯಾಗಲೆಂದು ಅಲ್ಲಾಹನಲ್ಲಿ ‘ದುಆ’ ಬೇಡಲು ನೆರೆದ ಜನ ಸಮೂಹ ‘ಆಮೀನ್’ ಎಂದು ಹೇಳುತ್ತಾರೆ. ಹೀಗೆ ಈ ಎಲ್ಲ ವಿಧಿ ಕ್ರಿಯೆಗಳು ಮುಗಿದ ಮೇಲೆ ಹರ್ಷೋದ್ಗಾರದಿಂದ ಒಬ್ಬರಿಗೊಬ್ಬರು ಕೈಕೂಡಿಸಿ ಭಾತೃ ವಾತ್ಸಲ್ಯದಿಂದ ಅಪ್ಪಿ ಆಲಂಗಿಸುವರು ‘ಈದ್ ಮುಬಾರಕ್’ ಎನ್ನುತ್ತ ಶುಭ ಕೋರುವರು.
ಈ ಸಂದರ್ಭದಲ್ಲಿ ಬಡವ-ಸಿರಿವಂತ, ಶತ್ರು-ಮಿತ್ರ ಪರಿಚಿತ-ಅಪರಿಚಿತ ಎಂಬ ಕ್ಷುಲ್ಲಕ ಭಾವಗಳು ಮೂಡದೇ ನಾವೆಲ್ಲರೂ ಸಹೋದರರು ಮಾನವ ಕುಲ ಒಂದೇ ಎಂಬ ಭಾವನೆ ಉಂಟಾಗದಿರದು.
ಭಾರತ, ಪಾಕಿಸ್ತಾನ, ಬರ್ಮಾ ದೇಶಗಳಲ್ಲಿ ಈ ಹಬ್ಬದಂದು ಮನೆಯಲ್ಲಿ ಕ್ಷೀರ್ ಕುರುಮಾ ಎಂಬ ಸಿಹಿ ಸೇವಗೆಯ ಪಾಯಸ ಮಾಡಿ ಮತ ಬೇಧವಿಲ್ಲದೆ ಬಂಧುಮಿತ್ರರಿಗೆ ಔತಣ ನೀಡಿ ಆಮಂತ್ರಿಸಿ ಊಟ ಮಾಡಿಸಿ ತೃಪ್ತಿಪಡಿಸುತ್ತಾರೆ. ಅಪ್ಪಿ ಆಲಂಗಿಸಿ ಶುಭಕೋರುತ್ತಾರೆ.
ರೋಜಾದ ಮಹತ್ವ:
ರೋಜಾ ಎಂಬುದು ಆಧ್ಯಾತ್ಮಿಕ ಉನ್ನತಿಗೆ ಚಾರಿತ್ರಿಕ ಪ್ರಗತಿಗೆ, ಆರೋಗ್ಯ ವರ್ಧನೆಗೆ ಮಹತ್ವದ ಸಾಧನವೆಂದು ನಂಬಲಾಗಿದೆ ತಿಂಗಳು ಪೂರ್ತಿ ಯಾರು ಉಪವಾಸ ಕೈಗೊಳ್ಳುವರೋ ಅಂಥವರ ಸಕಲ ಪಾಪಗಳು ಕ್ಷಮೆಯಾಗುತ್ತವೆಂದು ಹ| ಮಹ್ಮದ ಪೈಗಂಬರ (ಸೂ.ಅ.)ರ ಅಭಿಪ್ರಾಯವಾಗಿತ್ತು. ರೋಜಾವೃತವು ಪಾಪ ದುಕ್ಷ್ಕೃತ್ಯಗಳನ್ನು ತಡೆಯುವದಲ್ಲದೆ ಉದ್ವೇಗಾದಿ ಭಾವಗಳನ್ನು ಕೆರಳಿಸುವುದಿಲ್ಲವೆಂದು ಆಂಗ್ಲ ಪಂಡಿತರೊಬ್ಬರ ಅನಿಸಿಕೆ. ಶ್ರದ್ಧೆ ಭಕ್ತಿಯಿಂದ ಕೈಗೊಳ್ಳುವ ಉಪವಾಸದಿಂದ ಮನುಷ್ಯನಲ್ಲಿ ಮಾನವಿಯತೆ ಜಾಗ್ರತವಾಗುತ್ತದೆ. ಹಾಗೂ ರೋಜಾ ಆಚರಣೆಯಿಂದ ಸಿಹಿ ಮೂತ್ತ, ಕೊಬ್ಬು, ಕಫೆ, ಕರುಳಿನ ರೋಗಗಳು ನಿವಾರಣೆಯಾಗುತ್ತವೆಂದು ಜನಪದ ವೈದ್ಯರ ಮನವರಿಕೆಯಾಗಿದೆ.[7]
ರಮ್‌ಜಾನ್ ತಿಂಗಳ ಮಹತ್ವ :
ರಮ್‌ಜಾನ್ ತಿಂಗಳ ಆರಂಭವಾದೊಡನೆ ನರಕದ ಬಾಗಿಲುಗಳನ್ನು ಮುಚ್ಚಿ ಸ್ವರ್ಗದ ಬಾಗಿಲುಗಳನ್ನು ತೆರೆಯಲಾಗುತ್ತದೆ. ಸ್ವರ್ಗದ ಎಂಟು ಬಾಗಿಲುಗಳಲ್ಲಿ ‘ರಿಯಾನಾ’ ಎಂಬ ಬಾಗಿಲು ‘ರೋಜದಾರ’ರ ಸಲುವಾಗಿ ತೆಗೆದಿರುತ್ತದೆಯಂತೆ.
ರಮ್‌ಜಾನ್ ತಿಂಗಳಿನಲ್ಲಿ ನಮಾಜ, ರೋಜ, ಕುರಾನ್ ಪಠಣ, ದರೂದೆ ಷರೀಫ್ ಓದುವುದರಿಂದ ‘ಹೂರ್ ಪರಿ’ಎಂಬ ಸ್ವರ್ಗದ ಪಕ್ಷಿ ಅವರನ್ನು ಸ್ವರ್ಗಕ್ಕೆ ತಲುಪಿಸಲು ದಾರಿ ಕಾಯುತ್ತಿರುತ್ತದೆಯಂತೆ. ರಮ್‌ಜಾನ್ ತಿಂಗಳಿನಲ್ಲಿ ತನ್ನನ್ನು ಪ್ರಾರ್ಥಿಸುವವರಿಗೆ ಅಲ್ಲಾಹನು ಸುಪ್ರೀತಿಯಿಂದ ಸಾಕಷ್ಟು ಸುಖಶಾಂತಿ ಸಮೃದ್ಧಿ ನೀಡುತ್ತಾನೆಂದು ಮುಸ್ಲಿಂ ಬಾಂಧವರ ಅಭಿಪ್ರಾಯ. ಅಲ್ಲದೆ ಈ ತಿಂಗಳಲ್ಲಿ ಮಾಡಿದ ಒಂದು ಪುಣ್ಯದ ಕೆಲಸಕ್ಕೆ ಪ್ರತಿಯಾಗಿ ಎಪ್ಪತ್ತರಷ್ಟು ಪುಣ್ಯ ಸ್ವರ್ಗದಲ್ಲಿ ದೊರೆಯುತ್ತದೆಯೆಂಬ ನಂಬಿಗೆಯಿದೆ. ಹಾಗೂ ತಪ್ಪುಗಳಿಂದ ದೂರ ಇರುವ, ನರಕದ ದಳ್ಳುರಿಯಿಂದ ರಕ್ಷಿಸುವ, ಏಕೈಕ ಉಪಾಯ ರೋಜಾ ಆಗಿದೆಯೆಂದು ನಿಷ್ಠಾವಂತ ಮುಸ್ಲೀಮರ ತಿಳುವಳಿಕೆ.[8]

ಮುಸ್ಲಿಮರ ಹಬ್ಬ ಮತ್ತು ಉರುಸುಗಳು
ವೈಶಿಷ್ಟ್ಯಪೂರ್ಣ ಹೈದರಾಬಾದ್ ಮೊಹರಂ:
ಆಂಧ್ರಪ್ರದೇಶದ ರಾಜಧಾನಿಯಾದ ಹೈದರಾಬಾದ ಮಹತ್ವಪೂರ್ಣ ಐತಿಹಾಸಿಕ ಘಟನೆಗಳ ನಗರ. ಮಥರಾದ ವರ್ಣವೈವಿಧ್ಯ ಹೋಳಿ, ಕಲಕತ್ತೆಯ ದುರ್ಗಾಪೂಜೆ, ಮುಂಬಯಿಯ ಗಣೇಶೋತ್ಸವ ಮೈಸೂರಿನ ದಸರಾ ಹೆಸರಾಗಿರುವಂತೆ ಹೈದರಾಬಾದ ನಗರದ ಶೋಕಪೂರ್ಣ ಮೊಹರಂ ಆಚರಣೆ ಪ್ರಸಿದ್ಧವಾಗಿದೆ.
ಹೈದರಾಬಾದದಲ್ಲಿ ಹಿಂದು ಮುಸ್ಲಿಮರು ಸಮಪ್ರಮಾಣದಲ್ಲಿದ್ದು ಎರಡು ಧರ್ಮಗಳ ಹಬ್ಬಗಳನ್ನು ಸಾಮೂಹಿಕವಾಗಿ ಸಂಭ್ರಮದಿಂದ ಆಚರಿಸುತ್ತಾರೆ. ಗೋಲ್ಕೊಂಡ ಆಳಿದ ಕುತುಬ್ ಷಾಹಿ ದೊರೆಗಳು (ಕ್ರಿ.ಶ. ೧೫೫೦ ರಿಂದ ೧೬೭೨) ಹೈದರಾಬಾದ ನಗರದಲ್ಲಿ ಅಲಂ ಇಡುವ ಪದ್ಧತಿ ಆರಂಭಿಸಿ ಮುಂದುವರಿಸಿಕೊಂಡು ಬಂದರು. ಅಲಮ್‌ಗಳ ಮುಂದೆ ಮಜಲೀಸ್ ಏರ್ಪಡಿಸಿ, ತಮ್ಮ ಬೊಕ್ಕಸದಿಂದ ಧನ ಸಹಾಯ ಮಾಡುತ್ತಿದ್ದರು. ಅಲ್ಲದೆ ಅಲಂ ಇಡುವುದಕ್ಕಾಗಿಯೇ ಕುತುಬ್‌ಷಾಹಿಗಳು ಕಟ್ಟಿಸಿದ ಆಶೂರಖಾನೆಗಳು ಇಂದಿಗೂ ಸುಸ್ಥಿತಿಯಲ್ಲಿದ್ದು ಹೈದರಾಬಾದ ನಗರದ ಸಾಂಸ್ಕೃತಿಕ ಮಹತ್ವವನ್ನು ಸಾರಿ ಹೇಳುತ್ತವೆ. ಈಗಲೂ ಮೊಹರಂ ಆಚರಣೆ ಸಮಯದಲ್ಲಿ ಹಿಂದುಮುಸ್ಲಿಮರು ಭಾವಾವೇಶದಿಂದ ಮಂಜಲೀಸ ಓದಿ ‘ಮಾತಂ’ ಮಾಡುವ ಕೇಂದ್ರಸ್ಥಳಗಳಾಗಿವೆ.
ನಗರದಲ್ಲಿ ಬಾದಷಾಹಿ ಆಶೂರಖಾನೆ, ಬೀಬಿ ಫಾತಿಮಾ ಕಾ ಅಲಾವಾ, ಬಡೇ ನಾಲಸಾಬ ಅಶೂರಖಾನೆ, ದಿವಾನದೌಡಿ ಆಶೂರಖಾನೆ, ಮಾತಂ ಕದಾ ಹುಸೇನಿ ಆಶೂರಖಾನೆ, ಹುಸೇನಿ ಅಲಾವಾ, ಸರತಾಜ ಮುಬಾರಕ ಅಲಾವಾ, ಬಾರ್ಗಾ ಆಶೂರಖಾನೆ, ಛತ್ತಾ ಬಜಾರ ಅಲಾಯಿ ಬಾರಾ ಇಮಾಮ, ನಾಲೇ ಮುಬಾರಕ ಆಶೂರಖಾನೆ, ಹುಸೇನ ಕೋಟಿ ರಂಗೇಲಿ ಕಿಡಕಿ, ಅಬ್ಬಾಸ ಅಲಿ ಆಶೂರಖಾನೆ ಮುಂತಾದವು ಪ್ರಮುಖವಾಗಿವೆ.
ಮೊಹರಂ ಆಚರಣೆ :
ಬಕ್ರೀದ ತಿಂಗಳ ಕೊನೆಯ ದಿನದ ಹೊತ್ತಿಗೆ ಹೈದರಾಬಾದ ನಗರದ ಆಶೂರಖಾನೆಗಳನ್ನು ಸುಣ್ಣ ಬಣ್ಣ ಬಳೆದು ಸ್ವಚ್ಛಗೊಳಿಸಿ ಗೋಡೆಗಳ ಮೇಲೆ ಕುರಾನ್‌ನ ಆಯತಗಳಿರುವ, ಕರ್ಬಲಾ ಕಾಳಗ ನೆನಪಿಸುವ ಫೋಟೋಗಳನ್ನು ತೂಗುಹಾಕುತ್ತಾರೆ. ಮೊಹರಂ ತಿಂಗಳ ಮೊದಲನೆಯ ದಿನ ಕಪ್ಪು ಬಟ್ಟೆ ಇಲ್ಲವೆ ಬಣ್ಣದ ಬಟ್ಟೆ ಉಡಿಸಿ ಅಲಮ್‌ಗಳನ್ನು ನಿಲ್ಲಿಸುವರು. ಇವು ಪಂಚಲೋಹದಿಂದ (ಹುಸೇನ ಅಲಂ, ಬಾರಾಇಮಾಮ ಅಲಂ) ಗಂಧದ ಕಟ್ಟಿಗೆಯಿಂದ (ಅಬ್ಬಾಸ ಅಲಿ ಅಲಂ, ಮಾತಂ ಕದಾಹುಸೇನಿ ಅಲಂ) ಬಂಗಾರದಿಂದ (ಬೀಕಾ ಅಲಂ) ಉಕ್ಕಿನಿಂದ (ತಲವಾಲ ಅಲಂ-ಡಬೀರಪುರ) ಸಿದ್ಧಪಡಿಸಿದವುಗಳಾಗಿದ್ದು ಮರ್ತುಳಾಕಾರ (ನಾಲೇ ಮುಬಾರಕ) ಹಸ್ತದ ಆಕಾರ (ಛತ್ತಾ ಬಜಾರದ ಬಾರಾ ಇಮಾಮ) ರುಂಡದ ಆಕಾರ (ಅಬ್ಬಾಸ ಅಲಿ ಅಲಂ) ಸಿಂಹದ ಮುಖದ ಆಕಾರ (ಮಾಹಿಮರಾತಿಬ್ ಬೀಕಾ ಅಲಾವಾ ಮತ್ತು ಬಾದಷಾಹಿ ಐಶೂರಖಾನೆ) ದಲ್ಲಿರುತ್ತವೆ. ಈ ಅಲಂ ಇಡುವ ಪದ್ಧತಿಯನ್ನು ಕುತುಬ್‌ಷಾಹಿ ದೊರೆಗಳು ಪ್ರಾರಂಭಿಸಿದರೆಂದು ಬೀಕಾ ಅಲಾವಾದ ಖಿದ್‌ಮತ್‌ಗಾರ ಜನಾಬ ಆಲಿವುದ್ದೀನ್ ಆರೀಫ್ ಅವರ ಅಭಿಪ್ರಾಯ.
ನಗರದಲ್ಲಿ ಅಲಮ್‌ಗಳನ್ನು ಕೂಡಿಸಿದ ಅನಂತರ ಷಿಯಾಮುಸ್ಲಿಮರು ಕಪ್ಪು ಸಮವಸ್ತ್ರ ತೊಟ್ಟು ಬೆಡಗಿನ ಕುಣಿತ, ಸಂಗೀತ, ಶೃಂಗಾರ ವಸ್ತುಗಳನ್ನು ತೊರೆದು ಗಂಭೀರರಾಗುತ್ತಾರೆ. ರುಚಿಕರ ಮತ್ತು ರಸಪೂರ್ಣ ಆಹಾರ ತ್ಯಜಿಸಿ, ಹೊಸಬಟ್ಟೆ ಖರೀದಿಸುವುದನ್ನು, ಪಾದರಕ್ಷೆ ಮೆಟ್ಟುವುದನ್ನು ನಿಷೇದಿಸುತ್ತಾರೆ. ಇತರ ಮುಸ್ಲೀಮರು ತಮ್ಮ ಮನೆತನದ ವೆಚ್ಚ ಕಡಿಮೆ ಮಾಡುವರು ಹಿಂದು-ಮುಸ್ಲೀಮರು ಅಲಮ್‌ಗಳ ದರ್ಶನಭಾಗ್ಯ ಪಡೆದು ‘ಜಿಯಾರತ್’ ಕೈಗೊಂಡು ಫಕೀರರಾಗುವರು, ಗುಲಾಬಿ ಹೂ ಪಕಳೆ, ಬೆಳ್ಳಿಯ ಛತ್ರಿಕೆ, ಕುದುರೆ, ತೊಟ್ಟಿಲು, ನವಿಲುಗರಿ, ಹಣ, ಉತ್ತತ್ತಿ ಲಿಂಬೆಹಣ್ಣು, ಖೊಬ್ರಿ ಉಡಿಗಳನ್ನು ಅಲ್ಮೆಮುಬಾರಕಕ್ಕೆ ಅರ್ಪಿಸಿ ಪುನೀತರಾಗುತ್ತಾರೆ. ಆಸಕ್ತರು ಹರಕೆ ಕೈಗೊಳ್ಳುತ್ತಾರೆ. ಊರ ಮಧ್ಯವರ್ತಿ ಸ್ಥಳದಲ್ಲಿ, ಜೋಪಡಿ, ಶಾಮಿಯಾನ ಹಾಕಿದ ತಾಣಗಳಲ್ಲಿ ಷಿಯಾ ಮುಸ್ಲಿಮರು ಮಜಲೀಸ ಮಾಡಿ, ನೋಹಾ ಓದಿ. ‘ಮಾತಂ’ ಧ್ವನಿ ಸುರುಳಿ ಕೇಳಿಸಿ ತಮ್ಮ ಶೋಕವ್ಯಕ್ತಪಡಿಸುತ್ತಾರೆ. ಬಿಸಿಲಿನಲ್ಲಿ ಬಳಲಿ ಬಂದವರಿಗೆ, ದಾಹದಿಂದ ದಣಿದವರಿಗೆ ನೀರು, ಶರಬತ್ ಹಂಚಿ ತೃಪ್ತಿ ಪಡೆಯುತ್ತಾರೆ.
ಮೊಹರಂ ತಿಂಗಳ ಏಳನೆಯ ದಿನ ಹ| ಕಾಸೀಮ ಧೂಲಾರ ಹೆಸರಿನಲ್ಲಿ ‘ಮಾತಂ’ (ಶೋಕ ವ್ಯಕ್ತಪಡಿಸುವುದು) ಆಚರಿಸುತ್ತಾರೆ ಮತ್ತು ‘ಮೆಹಂದಿ’ ಉತ್ಸವ ನಡೆಸುತ್ತಾರೆ. ಈ ಸಂದರ್ಭದಲ್ಲಿ ಹ|ಇ| ಹುಸೇನರು ಕರ್ಬಲಾದಲ್ಲಿ ಅನ್ನ ನೀರಿಲ್ಲದೆ ಬಳಲಿದ ನೆನಪಿಗಾಗಿ ‘ರೋಟ’ ಎಂಬ ವಿಶಿಷ್ಟ ಪ್ರಕಾರದ ರೋಟ್ಟಿಯನ್ನು ಹಂಚುತ್ತಾರೆ.
ಎಂಟನೆಯ ದಿನ ಹುಸೇನ ಕೋಟಿಯ ಅಬ್ಬಾಸ ಅಲಿ ಅಲಂ ಮೆರವಣಿಗೆಯನ್ನು ಹೊರಡಿಸುವರು. ಮೆರವಣಿಗೆಯಲ್ಲಿ ಷಿಯಾ ಮುಸ್ಲಿಮರು ಮಾತಂ ಮಾಡುತ್ತಾರೆ. ಮಾತಂ ಮಾಡುವವರ ಹಿಂದೆ ಸಾವಕಾಶವಾಗಿ ಕುದುರೆಯ ಮೇಲೆ ಜರಿ, ಹೂಹಾರಗಳಿಂದ ಅಲಂಕೃತಗೊಂಡ ಅಬ್ಬಾಸ ಅಲಿ ಅಲಂ ಬರುತ್ತದೆ. ಇದರ ಜೊತೆಗೆ ದಿವಾನ ದೌಡಿಯ ಅಬ್ಬಾಸ ಅಲಿ ಅಲಂ ಸಹಿತ ಕೂಡಿಕೊಳ್ಳುವುದು ಮೆರವಣಿಗೆಯಲ್ಲಿ ಷಿಯಾ ಮುಸ್ಲಿಮರು ಎದೆ ಎದೆ ಬಡಿದುಕೊಂಡು ಮೈಯಲ್ಲಿ ರಕ್ತ ಸೋರುವಂತೆ ಹರಿತವಾದ ಚಾಕು ಚೂರಿ ಬರ್ಚಿ ಬಾಕುಗಳಿಂದ ಹೊಡೆದುಕೊಳ್ಳತ್ತ ಅಳುತ್ತ ಚೀರುತ್ತ ತಮ್ಮ ಶೋಕ ಪ್ರದರ್ಶಿಸುತ್ತಾರೆ.
ಒಂಬತ್ತನೆಯ ದಿನ ಸಹಿತ ಅಲಮ್‌ಗಳ ಮುಂದೆ ಮಜಲೀಸ ಮಾಡುತ್ತ ಎಡೆ-ಉಡಿ ಅಲಮ್‌ಗಳಿಗೆ ಅರ್ಪಿಸುತ್ತಾರೆ. ಹಿಂದೂಗಳು ಸಹ ತಮ್ಮ ಭಕ್ತಿ ಸೇವೆಯನ್ನು ಮಾಡಿ ಕೃತಾರ್ಥರಾಗುತ್ತಾರೆ. ಮುಂಜಾನೆ ಮತ್ತು ಸಂಜೆಯ ಹೊತ್ತಿನಲ್ಲಿ ಪುರುಷರು ಮಾತಂ ಮಾಡುತ್ತಿದ್ದರೆ ಸ್ತ್ರೀಯರು ರಾತ್ರಿಯಿಡೀ ತಮ್ಮ ತಮ್ಮ ಮನೆಗಳಲ್ಲಿ ಮಜಲೀಸ ಓದಿ ಮಾತಂ ಮಾಡುವುದು ಕೇಳಿಬರುತ್ತದೆ.
ಹತ್ತನೆಯ ದಿನ ಮೊಹರಂ ಆಚರಣೆಯ ಕೊನೆಯ ದಿನ, ಅಂದು ಮುಂಜಾನೆ ದಿವಾನ ದೌಡಿಯ ಅಬ್ಬಾಸ ಅಲಿ ಅಲಂ ಮೆರವಣಿಗೆ ಪ್ರಾರಂಭವಾಗುತ್ತದೆ. ಅನಂತರ ಮಧ್ಯಾಹ್ನ ಮೂರುಗಂಟೆಯ ಹೊತ್ತಿಗೆ ಬೀಕಾ ಅಲಂ ಮೆರವಣಿಗೆ ಆನೆಗಳ ಮೇಲೆ ಹೊರಡುತ್ತದೆ ಮೊದಲು ಆನೆಯ ಮೇಲೆ ‘ಮಾಹಿ ಮರಾತಿಬ್’ ಎಂಬ ಅಲಂ ಬರುತ್ತದೆ. ಅದರ ಹಿಂದೆ ಹೈದರಾಬಾದ, ಸಿಕಂದ್ರಾಬಾದ, ಕೋಲ್ಕೊಂಡಾ ಷಿಯಾ ಮುಸ್ಲೀಮರ ಅಸಂಖ್ಯಾತ ಮಾತಂ ಮೇಳಗಳು ಇರುತ್ತವೆ. ಆ ಮೇಳಗಳ ಹಿಂದೆ ಮತ್ತೊಂದು ಪಟ್ಟದಾನೆಯ ಮೇಲೆ ಸಿಂಗರಿಸಿದ ಅಂಬಾರಿಯಲ್ಲಿ ‘ಬೀಕಾ ಅಲಂ’ ಮೆರವಣಿಗೆ ಪೋಲೀಸ ರಕ್ಷಣೆಯಲ್ಲಿ ಬರುತ್ತದೆ. ಅಲಮ್‌ಗಳ ಹಿಂದೆ ಮಾತಂ ಮಾಡುವವರು-ಅತೀರಕ್ತ ಸೋರುವಿಕೆಯಿಂದ ಪ್ರಜ್ಞೆ ತಪ್ಪಿದರೆ, ಸಾವಿನ ಬಾಗಿಲನ್ನು ತಟ್ಟುತ್ತಿದ್ದರೆ ಅಂಥವರನ್ನು ಚಿಕಿತ್ಸೆಮಾಡಲು ಉಸ್ಮಾನಿಯಾ ಆಸ್ಪತ್ರೆಯ ಅಂಬುಲೆನ್ಸ ವ್ಯಾನು ಇರುತ್ತದೆ. ಈ ಮೆರವಣಿಗೆ ಹೈದರಾಬಾದ ನಗರದ ಮುಖ್ಯ ಆಕರ್ಷಣೆ ಆಗಿದೆ.
ಮೆರವಣಿಗೆ ಕಮಾನ ಶೇಖಪೈಸ, ಆಎತೆಬಾರ ಚೌಕ, ರಂಗೇಲಿ ಕಿಡಕಿ ಮುಖಾಂತರ ಚಾರಮಿನಾರ ತಲುಪುತ್ತದೆ. ಅಲ್ಲಿ ದಿವಾನ್ ದೌಡಿಯ ಅಬ್ಬಾಸ ಅಲಿ ಅಲಂ ಬಾದಷಾಹಿ ಆಶೂರಖಾನೆಯ ಬಾರಾ ಇಮಾಮ ಅಲಂ, ಬಡೇ ನಾಲಸಾಬ ಆಶೂರಖಾನೆಯ ನಾಲಸಾಬ (ಪಂಜೇಷಾ ಎಂದೂ ಸಹ ಕರೆಯುತ್ತಾರೆ) ಅಲಂ ಮಾತಂ ಕದಾ ಹುಸೇನಿಯ ನಾಲೇ ಮುಬಾರಕ್ ಅಲಂ ಛತ್ತಾವರಿ ಬಜಾರದ ಬಾರಾ ಇಮಾಮ್ ಅಲಂ, ಜೈನುಲ್ಲಾ ಬೇದನ್ ಅಲಂ-ಇವೆಲ್ಲ ಬಂದು ಸೇರಿಕೊಳ್ಳುತ್ತವೆ. ಆಯಾ ಓಣಿಯ ಅಲಮ್‌ಗಳ ಮುಂದೆ ಆಯಾ ಓಣಿಯ ಮಾತಂ ಮೇಳಗಳು ಮಾತಂ ಮಾಡುತ್ತಿರುತ್ತವೆ. ದೊಡ್ಡ ಪ್ರಮಾಣದ ಈ ಮೆರವಣಿಗೆ ಚಾರಮಿನಾರದಿಂದ ಗುಲ್ಜಾರಹೌಸ, ಪಂಜೇಷಾ ಮೊಹಲ್ಲಾ, ಜಾಮ್ ಪಾಕ್ ಮುಖಾಂತರ ಮುಂದುವರೆದು ಸಂಜೆ ಏಳುಗಂಟೆಯ ಹೊತ್ತಿಗೆ ಚಾದರಘಾಟ್ (ಮಾಸಾನದಿಯ ದಂಡೆ) ತಲುಪುತ್ತದೆ. ಅಲ್ಲಿ ಅಲಮ್‌ಗಳನ್ನು ಬಿಚ್ಚಿ ಫಾತಿಹಾ ಮಾಡಿ ತಾವು ತಂದ ಮಡಿ ನೀರಿನಿಂದ ಮುಖ ತೊಳೆಯುತ್ತಾರೆ. ಅನಂತರ ಬಿಚ್ಚಿದ ಅಲಮ್‌ಗಳನ್ನು ಹೆಗಲಮೇಲೆ ಹೊತ್ತು ‘ಅಲ್ವಿದಾಯ’ ಹಾಡುತ್ತ ಮರುಳುತ್ತಾರೆ.
ಯರಗುಪ್ಪಿಯ ಮೊಹರಂ ಹಬ್ಬ :
ಮೊಹರಂ ತಿಂಗಳ ಹತ್ತನೆಯ ದಿನ ಖತಲ್ ರಾತ್ರಿ (ಉಳಿದೆಡೆ ೯ ನೆಯ ದಿನ) ಅಂದು ಯರಗುಪ್ಪಿಯಲ್ಲಿ ಸಂಭ್ರಮವೋ ಸಂಭ್ರಮ. ಮಸೀದೆಗಳಲ್ಲಿ ಡೋಲಿಗಳನ್ನು ವಿದ್ಯುದೀಪಗಳಿಂದ ಅಲಂಕರಿಸುತ್ತಾರೆ. ಹೊಸ ಉಡುಗೊರೆಗಳನ್ನು ದೇವರಿಗೆ (ಪಂಜಾ) ಉಡಿಸಿ ನಿಲ್ಲಿಸುತ್ತಾರೆ. ಅಳ್ಳಳ್ಳಿ ಬವ್ವಾ ಮತ್ತು ಹುಲಿ ವೇಷದಾರಿಗಳು ದೇವರಿಗೆ ತಮ್ಮ ಹರಕೆ ಸೇವೆ ಸಲ್ಲಿಸಿ ಊರಿನಲ್ಲೆಲ್ಲ ಸುತ್ತಾಡಿ ತಮ್ಮ ಕಸರತ್ತು ತೋರಿಸುತ್ತಾರೆ. ೫ ಗಂಟೆಯ ಸಂಜೆಯ ಹೊತ್ತಿಗೆ ಸ್ನಾನಮಾಡಿ ಹೊಸಬಟ್ಟೆ ಇಲ್ಲವೆ ಮಡಿಬಟ್ಟೆ ತೊಟ್ಟ ಮುಸ್ಲೀಮರು-ಕೊಬ್ರಿ ಉತ್ತತ್ತಿ, ಲಿಂಬೆ, ತೆಂಗಿನಕಾಯಿ, ಬೆಳ್ಳಿಯ ಕುದುರೆ, ಹಸ್ತ, ತೊಟ್ಟಿಲು, ಗಲ್ಲೀಪ, ಉಡುಗೊರೆ, ನವಿಲುಗರಿ- ಮೊದಲಾದ ಉಡಿಗಳನ್ನು, ಕಂದೂರಿ, ಕಿಚಡಿ, ಮಾದ್ಲಿ, ಕುದುರಿ (ಒಂದು ತರದ ಸಿಹಿ ಅಡಿಗೆ) ಶರಬತ್ತಮುಂತಾದ ಎಡೆಗಳನ್ನು ಕೈಯಲ್ಲಿ ಹಿಡಿದು ಬಾಜಾ ಬಜಂತ್ರಿಯೊಂದಿಗೆ ಮಸೀದೆಗಳಿಗೆ ಆಗಮಿಸಿ ಅಲ್ಲಿಯ ಅಲಾವಿ ಕುಣಿಗೆ ಐದು ಸಾರೆ ಸುತ್ತು ಹಾಕಿ ಡೋಲಿ ಇರುವ ಸ್ಥಳಗಳಿಗೆ ಬಂದು ಡೋಲಿ, ಕೈದೇವರು ಎದುರು ಎಡೆ ಉಡಿ ಇಟ್ಟು ಫಾತಿಹಾ ಮಾಡಿಸಿ ದೀನ್ ಜಗಾಯಿಸುತ್ತ ಮನೆಗೆ ಬರುತ್ತಾರೆ. ಹಿಂದೂಗಳು ಈ ತರಹದ ಅಡಿಗೆ ಮಾಡಿ ಸೇವೆ ಸಲ್ಲಿಸದಿದ್ದರೂ ತಮ್ಮ ತಮ್ಮ ಭಕ್ತಿ ಶಕ್ತಿಗನುಸಾರ ಕಾಣಿಕೆ ನೀಡಲು ಮರೆಯುವದಿಲ್ಲ.
ಮೊಹರಂ ತಿಂಗಳ ಹನ್ನೊಂದನೆಯದಿನ (ಉಳಿದೆಡೆ ಹತ್ತನೆಯ ದಿನ) ಯರಗುಪ್ಪಿಯಲ್ಲಿ ಮೊಹರಂ ಹಬ್ಬದ ಕೊನೆಯ ದಿನವಾಗಿದೆ. ಅಂದು ಬೆಳಗಿನ ನಾಲ್ಕುಐದು ಗಂಟೆಯ ಹೊತ್ತಿಗೆ ಯರಗುಪ್ಪಿಯ ಮೂರು ಡೋಲಿಗಳು ಹಾಗು ಕೈದೇವರು ಮೆರವಣಿಗೆಗೆ ಹೊರಟು ಊರಿನಲ್ಲಿ ಸುತ್ತಾಡಿ ಬೆಳಗಿನ ಎಂಟು ಗಂಟೆಯ ಹೊತ್ತಿಗೆ ವಿರಮಿಸುತ್ತವೆ. ಅನಂತರ ಮತ್ತೆ ಮುಂಜಾನೆ ಹತ್ತು ಗಂಟೆಯ ಸುಮಾರು ದೀನ್ ಜಗಾಯಿಸಿ ಅಲಾವಿ ಕುಣಿ ಮುಚ್ಚಿ ಬಾರಿ ಕಂಟೆ ಚುಚ್ಚಿ ನೀರು ಚಿಮುಕಿಸಿ ಫಾತಿಹಾ ಮಾಡಿದ ಮೇಲೆ ಡೋಲಿ ಹಾಗು ಕೈದೇವರು ಚಕ್ಕನರ್ತಿ ದಾರಿಯ ವಿಶಾಲ ಬಯಲಲ್ಲಿ ಒಂದು ನಿಲ್ಲುತ್ತವೆ. ಚಿಕ್ಕನರ್ತಿ ಊರಿನ ಡೋಲಿಗಳೆರಡು ಬರುವವರೆಗೆ ಮೈದಾನದಲ್ಲಿ ಹೆಜ್ಜೆ ಮೇಳ ಕೋಲುಮೇಳ, ಲೇಜಿಮ್ ಮೇಳಗಳ ಕುಣಿತ; ಮುಳ್ಳು ಹೆಜ್ಜೆ ಕುಣಿತ, ಸ್ವೇಟರ ಕುಣಿತ, ಕಡುಗೋಲು ಕುಣಿತ, ಜತ್ತಿಗೆ ಕುಣಿತಮುಂತಾದ ಕುಣಿತ ಮಣಿತ ಕವಾಯಿತು ಕಸರತ್ತು ನಡೆದಿರುತ್ತವೆ. ಮಧ್ಯಾಹ್ನ ಮೂರುಗಂಟೆಯ ಹೊತ್ತಿಗೆ ಚಿಕ್ಕನರ್ತಿಯ ಡೋಲಿಗಳೆರಡು ಯರಗುಪ್ಪಿಗೆ ಬಂದಾಗ ಎರಡು ಊರಿನ ಡೋಲಿಗಳನ್ನು ಕೈದೇವರನ್ನು ಮುಖಾಮುಖಿಯಾಗಿ ನಿಲ್ಲಿಸಿ ಫಾತಿಹಾ ಮಾಡಿ ಆಮಂತ್ರಣ ಒಪ್ಪಿಗೆ ವಿಧಿ ನೆರವೇರಿಸಿ ಎರಡು ಊರಿನ ಡೋಲಿಗಳನ್ನು ಕೂಡಿಸುತ್ತಾರೆ. ಆಗ ಚಿಕ್ಕನರ್ತಿಯ ಡೋಲಿಗಳ ಯರಗುಪ್ಪಿಯ ಡೋಲಿಗಳನ್ನು ಅಪ್ಪುವವು. ಈ ಅಪೂರ್ವ ಪ್ರಸಂಗದಲ್ಲಿ ಕಿಕ್ಕಿರಿದು ನೆರೆದ ಅಸಂಖ್ಯಾತ ಹಿಂದೂ ಮುಸ್ಲೀಮರು ತೇರಿನ ಮೇಲೆ ಹಣ್ಣು ಕಾಯಿ ಸೂರೆಮಾಡುವಂತೆ ಡೋಲಿಗಳ ಮೇಲೆ ಉತ್ತತ್ತಿ, ಬಾಳಿಹಣ್ಣು, ಲಿಂಬಿಹಣ್ಣು, ಬೆಂಡು ಬೆತ್ತಾಸ, ಕಲ್ಲುಸಕ್ಕರೆ ತುಂಡುಗಳನ್ನು ಸೂರೆ ಮಾಡಿ ಕೈಮುಗಿದು ತಮ್ಮ ಭಕ್ತಿ ವ್ಯಕ್ತಪಡಿಸುತ್ತಾರೆ.
ಈ ಪ್ರಸಂಗ ಮುಗಿಯುವುದೇ ತಡ ಮೈತುಂಬಿದ ಡೋಲಿಗಳು ಯರಗುಪ್ಪಿ ಪ್ರವೇಶಿಸಿ ಹರಕೆದಾರರ ಮನೆಗಳಿಗೆ ಭೆಟ್ಟಿ ನೀಡುತ್ತವೆ. ಹರಕೆದಾರರು ಡೋಲಿ ಹೊತ್ತವರ ಕಾಲುಗಳಿಗೆ ನೀರು ಸುರುವಿ ನಮಸ್ಕರಿಸಿ ಹರಕೆ ತೀರಿಸುವ ವಾದ್ಧಾನ ಮಾಡಿದ ಮೇಲೆ ತೆರಳುತ್ತವೆ. ಕೆಲವೊಮ್ಮೆ ಮೈತುಂಬಿದವರ ಮತ್ತು ಹರಕೆದಾರರ ನಡುವೆ ಮಾತಿನ ಚಕಮಕಿ ನಡೆಯುವುದುಂಟು. ಫಾತಿಹಾ ಮಾಡಿದ ಮೇಲೆ ಊರ ಕೆರೆಯ ಕೆಳಗಿನ ವಿಶಾಲ ಮೈದಾನದಲ್ಲಿ ಐದು ಡೋಲಿಗಳನ್ನು ಮಂಚಹಾಕಿ ಕೂಡಿಸುತ್ತಾರೆ. ಯರಗುಪ್ಪಿಯ ಸುತ್ತ ಹತ್ತು ಹಳ್ಳಿಗಳ ಜನರು ಭಕ್ತಿಯಿಂದ ಡೋಲಿಗಳಿಗೆ ಕೈದೇವರಿಗೆ ಕಾಣಿಕೆ ನೀಡಿ ಹರಕೆ ಹೊರುತ್ತಾರೆ.
ಸಂಜೆ ಏಳು ಗಂಟೆಯ ಹೊತ್ತಿಗೆ ಪಕ್ಕದ ಹಳ್ಳಿಯಾದ ನಾಣಾಪುರದ ಕಳಸದ ಡೋಲಿಯು ಯರಗುಪ್ಪಿಗೆ ಆಗಮಿಸುತ್ತದೆ. ಆಗ ಕೆರೆಯ ಬಯಲಿನಲ್ಲಿ ಕೂಡಿಸಿದ ಐದು ಡೋಲಿಗಳನ್ನು ಎಬ್ಬಿಸಿ ಅದಕ್ಕೆ ಎದುರಾಗಿ ನಿಲ್ಲಿಸುತ್ತಾರೆ. ಆಮೇಲೆ ವಿಧಿ ನಿಯಮಗಳು ಮುಗಿದ ಅನಂತರ ನಾಣಾಪುರದ ಡೋಲಿಯು ಯರಗುಪ್ಪಿ ಮತ್ತು ಚಿಕ್ಕನರ್ತಿಯ ಡೋಲಿಗಳಿಗೆ ಭೆಟ್ಟಿಯಾಗುತ್ತದೆ. ಮೂರು ಊರಿನ ಆರು ಡೋಲಿಗಳು ಒಂದೆಡೆ ಕೂಡುವುದು ಕರ್ನಾಟಕದಲ್ಲಿ ಹೊಸದು. ಕೊನೆಯ ಈ ಪ್ರಸಂಗದ ಅನಂತರ ಡೋಲಿಗಳನ್ನು ಹೊತ್ತವರಿಗೆ ಮೈತುಂಬಿದಂತಾಗಿ ಅವರು ಯರಗುಪ್ಪಿಯ ಹರಕೆದಾರರ ಮನೆಗಳಿಗೆ ಭೆಟ್ಟಿ ನೀಡುತ್ತಾರೆ.
ಸಂಜೆ ಎಂಟುಗಂಟೆಯ ಹೊತ್ತಿಗೆ ಕೈದೇವರು ಡೋಲಿಗಳು ಊರ ಪಶ್ಚಿಮ ದಿಕ್ಕಿಗೆ ಹರಿಯುವ ಬೆಣ್ಣಿಹಳ್ಳಕ್ಕೆ ತೆರಳುತ್ತವೆ. ಅಲ್ಲಿ ಆಗಲೇ ಬಂದು ನಿಂತ ಮುಳ್ಳೊಳ್ಳಿ ಡೋಲಿಯೊಂದಿಗೆ ಭಟ್ಟಿಯಾಗುತ್ತದೆ. ನಾಲ್ಕು ಊರಿನ ಏಳು ಡೋಲಿಗಳು ಮಿಲನವಾದ ಅನಂತರ ಫಾತಿಹಾ ಮಾಡಿ ದೇವರ ಮುಖ ತೊಳೆಸಿ ಬಿಚ್ಚಿಡುತ್ತಾರೆ. ಡೋಲಿಗಳ ಮುಖಕ್ಕೆ ಬಿಳಿ ಬಟ್ಟೆ ಕಟ್ಟಿ ಹಿಂದುಮುಸ್ಲೀಮರಿಗೆ ತಬರುಕ್ ವಿತರಿಸುತ್ತಾರೆ. ಈ ಸಾಂಪ್ರಾದಾಯಿಕ ಪದ್ಧತಿ ಮುಗಿದ ಅನಂತರ ಡೋಲಿಗಳನ್ನು ಹೊತ್ತು ಅಲ್ವಿದಾ ಹಾಡುತ್ತ ತಮ್ಮ ತಮ್ಮ ಊರಿಗೆ ಮರಳುತ್ತಾರೆ.
ಈದೇ ಮೀಲಾದ್:
ಹ| ಮುಹ್ಮದ ಪೈಗಂಬರ(ಸೊ.ಅ.)ರು ಜನಿಸಿದುದು ರಬೀಉಲ್ ಅವ್ವಲ್ ಮಾಸದ ಹನ್ನೆರಡನೆಯ ದಿನ ಸೋಮವಾರ. ಆದುದರಿಂದ ಸಹಜವಾಗಿಯೇ ಆ ದಿವಸ ಹಾಗೂ ಆ ತಿಂಗಳು ಮುಸ್ಲೀಮ ಬಾಂಧವರಿಗೆ ಪವಿತ್ರ ಪೈಗಂಬರರ ಜನ್ಮದಿನವನ್ನು ಭಾರತದಲ್ಲಿ ಹೆಚ್ಚಿನ ಶ್ರದ್ಧೆ ಮತ್ತು ಉತ್ಸಾಹದಿಂದ ಆಚರಿಸುತ್ತಾರೆ. ಈ ಆಚರಣೆಗೆ ಮೌಲೂದ ಷರೀಫ್, ಮೌಲೂದ, ಈದೇ ಮೀಲಾದ್, – ಈದೇ ಮೀಲಾದುನ್ನಬಿ ಎಂದಾಗಿ ಕರೆಯುತ್ತಾರೆ.
ಅರೆಬ್ಬಿ ಭಾಷೆಯಲ್ಲಿ ಮೀಲಾದ್ ಎಂದರೆ ಹುಟ್ಟುವ ಸಮಯ. ನಬಿ ಎಂದರೆ ಪೈಗಂಬರ ಅಥವಾ ದೇವಧೂತ. ಮಿಲಾದುನ್ನಬಿ ಎಂದರೆ ಪೈಗಂಬರರು ಹುಟ್ಟಿದ ದಿನವೆಂದರ್ಥ. ಮೌಲೂದ್ ಇದರರ್ಥ ನವಜಾತ ಶಿಶು ಅಥವಾ ಜನನ ಕಾಲ ಎಂದು ಷರೀಫ್ ಎಂದರೆ ಶುಭ, ಪವಿತ್ರ, ಸಜ್ಜನ ಎಂದು ಒಟ್ಟಾರೆ ಮೌಲೂದ್ ಷರೀಫ ಎಂದರೆ ಶುಭ, ಪವಿತ್ರ, ಸಜ್ಜನ ಎಂದು ಒಟ್ಟಾರೆ ಮೌಲೂದ್ ಷರೀಫ್ ಎಂದರೆ ಶುಭ ಜನ್ಮದಿನ ಎಂದಾಗಿ ಅರ್ಥೈಸಬಹುದು
[1]ಇವಲ್ಲದೆ ಈದೇ ಮೀಲಾದ್ ಎಂದರೆ ಜನ್ಮದಿನೋತ್ಸವ ಎಂಬ ಅರ್ಥದಲ್ಲಿ ಹ| ಮುಹ್ಮದ ಪೈಗಂಬರರ ಜನ್ಮದಿನೋತ್ಸವ ಹಬ್ಬವನ್ನು ಆಚರಿಸುತ್ತಾರೆ.
ಪೈಗಂಬರರ ಜನ್ಮ ದಿನೋತ್ಸವ ಆಚರಿಸುವ ಪದ್ಧತಿ ಅವರ ಮರಣದ ಐದು ನೂರು ವರ್ಷಗಳ ಅನಂತರ ಅಂದರೆ ಹನ್ನೆರಡನೆಯ ಶತಮಾನದ ಕೊನೆಯ ಭಾಗದಲ್ಲಿ ಇರಾಕ್ ದೇಶದ ಮುಸಲ್ ನಗರವಾಸಿಯೊಬ್ಬನಿಂದಾರಂಭ ಗೊಂಡಿತೆಂದು ಹೇಳಲಾಗುತ್ತದೆ. ಆದರಿಂದ ಪ್ರೇರಣೆಗೊಂಡ ಅರಬಲ್ ನಗರದ ಬಾದಷಹಾ ಅಬೂ ಸಯ್ಯದ ಮುಜಪ್ಪರ್ ಎಂಬವನು ಕ್ರಿ. ಶ. ೧೨೦೭ ರಲ್ಲಿ ಇದನ್ನು ಬಹು ವಿಜ್ರಂಭಣೆಯಿಂದ ಆಚರಿಸಿ ರೂಢಿಗೆ ತಂದನು. ಆಮೇಲೆ ಪ್ರತಿವರ್ಷ ಜನ್ಮೋತ್ಸವ ಆಚರಿಸುವ ಪದ್ಧತಿ ಮುಂದುವರಿದುಕೊಂಡು ಬಂದಿತು. ಉತ್ಸವದ ಅಂಗವಾಗಿ ದಾನ ಧರ್ಮಾದಿ ಪುಣ್ಯಕಾರ್ಯ ಮಾಡುವ, ಧರ್ಮಭೋದೆ ನಡೆಸುವ ಕಾರ್ಯ ಕ್ರಮಗಳು ಸೇರಿಕೊಂಡುವು.[2] ತುರ್ಕಿ, ಇಜಿಪ್ತ, ಇರಾಕ್, ಇರಾನ್ಇತ್ಯಾದಿ ದೇಶಗಳಲ್ಲಿ ‘ಈದೇ ಮೀಲಾದ’ ಹಬ್ಬಬನ್ನು ಆಚರಿಸಲಾಗುತ್ತದೆ.
ಕರ್ನಾಟಕದಲ್ಲಿ ಈದೇ ಮೀಲಾದ ದಿನದಂದು ಮುಸ್ಲಿಮ ಬಂಧುಗಳು ಸ್ವಚ್ಛ ಶುದ್ಧ ಸ್ಥಳದಲ್ಲಿ ಕೂಡುತ್ತಾರೆ. ಹ| ಮಹ್ಮದ ಪೈಗಂಬರರ ಜೀವನ ದರ್ಶನ ಕುರಿತು ‘ಬಯಾನ’ ಮಾಡುತ್ತಾರೆ. ಪದ್ಯ ಬರೆದು ಹಾಡಿ, ಮಿಠಾಯಿ ಹಂಚಿ ಸಭೆ ಮುಗಿಸುತ್ತಾರೆ. ಮನೆಯಲ್ಲಿ ಸಿಹಿ ತಿಂಡಿ ಮಾಡಿ ಫಾತಿಹಾ ಮಾಡಿಸುವುದು ಬಂಧು ಮಿತ್ರರಿಗೆ ಆಮಂತ್ರಿಸಿ ಊಟ ಮಾಡಿಸುವುದು ರೂಢಿ. ನಗರದ ಶಾಲೆಗಳಲ್ಲಿ ಪೈಗಂಬರ ಜಯಂತಿಯನ್ನು ಆಚರಿಸುವುದು ಕಂಡುಬರುತ್ತದೆ.
ಮೌಲೂದ್ ಪರೀಫದಲ್ಲಿ ವ್ಯಕ್ತಿ ಪೂಜೆಯಿದ್ದು ಅದು ಇಸ್ಲಾಂ ಧರ್ಮಕ್ಕೆ ವಿರುದ್ಧವಾದುದೆಂದು ಕೆಲವರು ಆಕ್ಷೇಪಿಸಿದರೆ, ಪ್ರವಾದಿಗಳ ಮೇಲೆ ಹೆಚ್ಚು ಶ್ರದ್ಧೆ ವಿಶ್ವಾಸ ಆತ್ಮೀಯತೆಯನ್ನು ಮುಸ್ಲಿಂ ಜನಾಂಗ ಇಟ್ಟು ಕೊಂಡಿರುವುದರಿಂದ ಅವರ ಗುಣಗಾನ ಮಾಡುವುದಕ್ಕೆ ಇದು ಒಳ್ಳೆಯ ಅವಕಾಶವೆಂದು ಮತ್ತೆ ಕೆಲವು ಮುಸ್ಲಿಂ ಪಂಡಿತರು ಸಮರ್ಥಿಸುತ್ತಾರೆ. ಇತ್ತೀಚೆಗೆ ‘ಈದೇ ಮೀಲಾದ’ ಹಬ್ಬವನ್ನು ಮುಸ್ಲಿಮೇತರರು ಪೈಗಂಬರ ಜಯಂತಿಯೆಂದು ಕರೆಯುವುದು ಕಂಡುಬರುತ್ತದೆ.
ಬಾರಾ ವಫತ್:
ಅರೆಬ್ಬಿ ಭಾಷೆಯಲ್ಲಿ ‘ವಫಾತ್’ ಮೃತ್ಯು ಬಾರಹ ಎಂದರೆ ಹನ್ನೆರಡು ಆದುದರಿಂದ ಬಾರವಫಾತ್ ಎಂದರೆ ಹನ್ನೆರಡನೆಯ ದಿನದಂದು ಘಟಿಸಿದ ಮೃತ್ಯುವೆಂದರ್ಥ. ಬೇರೆ ಬೇರೆ ದೇಶಗಳಲ್ಲಿ ಪ್ರವಾದಿಗಳ ಜನ್ಮದಿನ ಮತ್ತು ಪುಣ್ಯದಿನಗಳನ್ನು ಬೇರೆ ಬೇರೆ ದಿನಗಳಂದು ಆಚರಿಸುತ್ತಾರೆ. ಆದರೆ ಭಾರತದಲ್ಲಿ ಎರಡು ಘಟನೆಗಳು ಒಂದೇ ದಿನದಂದು ನಡೆದವೆಂದು ಭಾವಿಸಿ ಮುಂಜಾನೆ ಜನ್ಮೋತ್ಸವವನ್ನು ಸಂಜೆಗೆ ಪುಣ್ಯದಿನ (ಬಾರಾವಫಾತ್)ವನ್ನು ಆಚರಿಸುತ್ತಾರೆ.[3]
ಅಂದು ಮನೆಮಸೀದೆಗಳಲ್ಲಿ ಅಸರ್ ಮತ್ತು ಇಷಾಕಿ ನಮಾಜಿನ ಅನಂತರ ಹ| ಮುಹ್ಮದ ಪೈಗಂಬರರ ಆತ್ಮಕ್ಕೆ ಶಾಂತಿ ದೊರೆಯಲೆಂದು ‘ಅಲ್ ಫಾತಿಹಾ'(ಪವಿತ್ರ ಕುರಾನಿನ ಮೊದಲನೆ ಪ್ರಕರಣ) ಪಠಿಸಿ ‘ದುಆ’ ಬೇಡಿಕೊಳ್ಳುತ್ತಾರೆ. ಹ| ಮುಹ್ಮದ ಪೈಗಂಬರರ ‘ದರಗಾ ಷರೀಫ’ ಇದ್ದ ಊರುಗಳಲ್ಲಿ ಉರಸು ನಡೆಸುತ್ತಾರೆ.
ಮುಸ್ಲೀಮರ ಮೂರು ಪವಿತ್ರ ರಾತ್ರಿಗಳು
ಎಲ್ಲ ಧರ್ಮದವರು ಪ್ರತಿವರ್ಷ ಕೆಲವು ರಾತ್ರಿಗಳನ್ನು ವಿಶೇಷ ಆರಾಧನೆಯ ರಾತ್ರಿಗಳೆಂದು ಆಚರಿಸುತ್ತಾರೆ. ಸಂಪ್ರದಾಯ ಬದ್ಧವಾದ ಈ ಧಾರ್ಮಿಕ ರಾತ್ರಿಗಳು ಮಾನವರಿಗೆ ವಿಶೇಷ ಸಂದೇಶಗಳನ್ನು ನೀಡುತ್ತವೆ. ನವಚೈತನ್ಯ ಸ್ಪುರಿಸುವಲ್ಲಿ ಸಹಾಯಕವಾಗುತ್ತದೆ.
ಇಸ್ಲಾಂ ಧರ್ಮದಲ್ಲಿ ವರ್ಷಾಂತ್ಯದವರೆಗೆ ಮೂರು ಪವಿತ್ರ ರಾತ್ರಿಗಳನ್ನು ಬಹುಶ್ರದ್ಧೆಯಿಂದ, ಉತ್ಸಾಹದಿಂದ ಆಚರಿಸಲಾಗುತ್ತದೆ. ಅಲ್ಲಾಹನು ತನ್ನ ನಿಸ್ಸೀಮ ಕರುಣೆ ಹಾಗು ಕೃಪೆಯಿಂದ ಹಿಜರಿ ಶಕೆಯ ವರುಷದಲ್ಲಿ ಮೂರು ರಾತ್ರಿಗಳನ್ನು ನಿಶಾರಾಧನೆಗಾಗಿ ಗೊತ್ತುಪಡಿಸಿದ್ದಾನೆ. ರಜ್ಜಬ್ ಮಾಸದ ೨೬ನೆಯ ರಾತ್ರಿ (ಶಬ್ಬೇಮೇ ಅರಾಜ) ಶಾಬಾನ್ ಮಾಸದ ೧೫ನೆಯ ರಾತ್ರಿ (ಶಬ್ಬೇ ಬರಾತ್) ಹಾಗೂ ರಮ್‌ಜಾನ್ ತಿಂಗಳಿನ ೨೬ ನೆಯ ರಾತ್ರಿ (ಶಬ್ಬೇ ಕದ್ರ) ಶ್ರೇಷ್ಟವೆಂದು ಹ| ಮುಹ್ಮದ ಪೈಗಂಬರ (ಸೊ.ಅ) ರು ತಿಳಿಸಿದ್ದಾರೆ. ಈ ರಾತ್ರಿಗಳನ್ನು ಆಚರಿಸುವ ವಿಧಿ ವಿಧಾನವನ್ನು ತಮ್ಮ ಆಚರಣೆಯ ಮೂಲಕ ಸ್ಪಷ್ಟಪಡಿಸಿದ್ದಾರೆ.
ಶಬ್ಬೇ ಮೇ ಅರಾಜ :
ರಜ್ಜಬ್ ಮಾಸದ ೨೬ನೆಯ ರಾತ್ರಿಗೆ ‘ಶಬ್ಬೇ ಮೇ ಅರಾಜ’ ಎನ್ನುತ್ತಾರೆ. ಮೇ ಅರಾಜಿನ ವರ್ಣನೆಯು ಕುರಾನೇ ಷರೀಫದಲ್ಲಿ ಬನೀ ಇಸ್ರೇಲ್ ಎಂಬ ಹದಿನೇಳನೆಯ ಅಧ್ಯಾಯದ ಪ್ರಾರಂಭದಲ್ಲಿ ಮತ್ತು ‘ಮಸಾಬೀಹ್’ ಎಂಬ ಗ್ರಂಥದಲ್ಲಿ ಹಾಗೂ ಹದೀಸದಲ್ಲಿ ಬಂದಿದೆ. ಉರೂಜದಿಂದ ಮೇ ಅರಾಜ ಶಬ್ಬ ಹುಟ್ಟಿದೆ. ಅರೆಬ್ಬಿ ಭಾಷೆಯಲ್ಲಿ ಉರೂಜ ಎಂದರೆ ಮೇಲೇಳುವುದು, ಉನ್ನತಿ, ಉತ್ಥಾನ ಎಂಬರ್ಥಗಳಿವೆ. ಮೇ ಅರಾಜ ಎಂದರೆ ಉನ್ನತವಾದ ಸ್ಥಾನ ಎಂಬರ್ಥ. ಪರ್ಶಿಯನ್ ಭಾಷೆಯಲ್ಲಿ ‘ಶಬ್’ ಎಂದರೆ ರಾತ್ರಿ. ಒಟ್ಟಾರೆ ಶಬ್ಬೇ ಮೇ ಅರಾಜ ಎಂದರೆ ರಾತ್ರಿಯಲ್ಲಿ ಯಾತ್ರೆಮಾಡುವುದು[4] ಆ ದಿನ ರಾತ್ರಿ ಹ| ಮುಹ್ಮದ ಪೈಗಂಬರರು ಸ್ವರ್ಗಕ್ಕೆ ಹೋಗಿ ಅಲ್ಲಾಹನಿಂದ ಮುಸ್ಲಿಮರಿಗಾಗಿ ಐದು ವೇಳೆ ನಮಾಜು ಮಾಡುವ ವಿಧಿಯನ್ನು ತಂದರೆಂದು ನಂಬಿಕೆ. ಕಾರಣ ಮುಸ್ಲೀಮರ ದೃಷ್ಟಿಯಲ್ಲಿ ಈ ರಾತ್ರಿ ಮಹತ್ವಪೂರ್ಣವಾದುದು.
ಜೆರುಸಲೇಮಿನ ಕಲ್ಲಿನ ಗುಮ್ಮಟವಿರುವ ಸ್ಥಳವನ್ನು (Dome of Rock) ಪೈಗಂಬರರು ಸ್ವರ್ಗಯಾತ್ರೆ ಮಾಡಿ ಬಂದ ಸ್ಥಳವೆಂದು ಗುರ್ತಿಸುತ್ತಾರೆ. ಹ| ಮುಹ್ಮದರು ‘ಬುರಾಕ್’ (ವಿಶಿಷ್ಟವಾದ ನಾಲ್ಕು ಕಾಲಿನ ಚುರುಕಾದ ಒಂದು ಪ್ರಾಣಿ ಇದಕ್ಕೆ ಸ್ತ್ರೀಮುಖ ಮತ್ತು ಹಕ್ಕಿಯ ರೆಕ್ಕೆಗಳು ಇರುತ್ತವೆ) ಮೇಲೆ ಕುಳಿತು ಜಿಬ್ರಾಯಿಲ್‌ರೊಂದಿಗೆ ಸಪ್ತ ಆಕಾಶಗಳನ್ನೇರಿ ಸ್ವರ್ಗದಲ್ಲಿ ಅಲ್ಲಾಹನೊಂದಿಗೆ ಸಂಭಾಷಿಸಿ ಬಂದರೆಂದು ಶೃದ್ಧಾವಂತ ಮುಸ್ಲೀಮರು ನಂಬುತ್ತಾರೆ. ಆದರೆ ಪ್ರವಾದಿಗಳ ಜೀವಾತ್ಮ ಮಾತ್ರ ಸ್ವರ್ಗಕ್ಕೆ ಹೋಗಿ ಬಂದಿತ್ತೆಂದು ಮೇ ಅರಾಜಿನ ವಿಷಯಗಳನ್ನು ಸ್ವಪ್ನದಲ್ಲಿ ಕಂಡಿದ್ದರೆಂದು ಕೆಲವರು ಅಭಿಪ್ರಾಯಪಡುತ್ತಾರೆ.[5]
ಶಬ್ಬೇ ಮೇ ಅರಾಜಿನ ರಾತ್ರಿ ‘ಇಷಾ ನಮಾಜ’ ಮಾಡಿದ ಮೇಲೆ ಸುಮಾರು ಹತ್ತು ಗಂಟೆಯ ಹೊತ್ತಿಗೆ ಮೇ ಅರಾಜದ ಬಗೆಗೆ ವ್ಯಾಖ್ಯಾನ ನೀಡಲಾಗುತ್ತದೆ. ಅನಂತರ ಮಧ್ಯರಾತ್ರಿಯವರೆಗೂ ನಫೀಲ ನಮಾಜು ಮಾಡುತ್ತಾರೆ. ಮರುದಿನ ‘ರೋಜಾ’ ಇರುತ್ತಾರೆ.
ಶಬ್ಬೇಬರತ್ :
ಶಾಬಾನ್ ತಿಂಗಳ ೧೫ನೆಯ ರಾತ್ರಿಗೆ ಶಬ್ಬೇ ಬರಾತ್(ಶಬ್ಬೇರಾತ್) ಅಥವಾ ಲೈಲತ್ ಉನ್ನೀಸ್ ಮಿನ್ ಶಾಬಾನ್ (ಶಾಬಾನಿನ ಮಧ್ಯರಾತ್ರಿ) ಎನ್ನುತ್ತಾರೆ. ಶಬ್ ಎಂದರೆ ರಾತ್ರಿ ಬರಾತ್ ಎಂದರೆ ಅರೆಬ್ಬಿ ಭಾಷೆಯಲ್ಲಿ ಉನ್ನತಿ, ಕೃಪೆ ಎಂದು ಅರ್ಥ ಇದರ ಉಲ್ಲೇಖ ಹದೀಸ್‌ದಲ್ಲಿ ಬಂದಿದೆ.
ಶಬ್ಬೇ ಬರಾತ್‌ದಂದು ನರಕದಿಂದ ಮುಕ್ತಿ ಸಿಗುವುದೆಂಬ ನಂಬಿಕೆ ಒಂದು ಕಡೆಗಿದ್ದರೆ, ಪಾಪ-ಪುಣ್ಯಗಳ ಪ್ರಕಾರ ಸುಖ-ದುಃಖ ಹಂಚಲಾಗುವುದೆಂಬ ನಂಬಿಕೆ ಮತ್ತೊಂದು ಕಡೆಗಿದೆ. ಇದು ಕ್ಷಮಾದಾನದ ರಾತ್ರಿಯೆಂಬ ನಂಬಿಗೆಯೂ ಇದೆ. ಆ ರಾತ್ರಿ ಅಲ್ಲಾಹನು ಭೂಲೋಕದ ಕಡೆಗೆ ವಿಶೇಷ ಲಕ್ಷ್ಯವಹಿಸಿ ತನ್ನ ಉಪಾಸಕರ ಬೇಕುಬೇಡಗಳನ್ನು ಶಾಂತ ಚಿತ್ತದಿಂದ ಆಲಿಸುತ್ತಾನಂತೆ. ನಾಸ್ತಿಕರು, ಪಾಪಿಗಳು, ದಯಾಮಯನಾದ ಸೃಷ್ಟಿಕರ್ತನ ಮುಂದೆ ತಮ್ಮ ಅಪರಾಧಗಳನ್ನು ಒಪ್ಪಿಕೊಂಡು, ಪಶ್ಚಾತ್ತಾಪ ಪಟ್ಟು ಶುದ್ಧ ಮನಸ್ಕರಾಗಿ ಅವನ ಮೊರೆ ಹೊಕ್ಕರೆ ಅಲ್ಲಾಹನು ಅವರನ್ನು ಕ್ಷಮಿಸುವನೆಂಬ ವಿಶ್ವಾಸ ಇಸ್ಲಾಂ ಧರ್ಮದಲ್ಲಿ ಇದೆ ಆದುದರಿಂದ ಆ ರಾತ್ರಿ ಸುಮಾರು ಹತ್ತುಗಂಟೆಯ ಹೊತ್ತಿಗೆ ನಫೀಲ್ ಮತ್ತು ಉಮ್ರಕಜಾ ಎಂಬ ನಮಾಜು ಮಾಡುತ್ತಾರೆ. ಇವನ್ನು ಪ್ರಾತಃಕ್ಕಾಲದವರೆಗೂ ಮಾಡುವುದುಂಟು. ಮರುದಿನ ರೋಜಾ ಇರುತ್ತಾರೆ.
ಬಡೌಂಕಿ ಈದ್ :
ಶಬ್ಬೇ ಬರಾತ್‌ದ ಮುನ್ನಾದಿನ ‘ಬಡೌಂಕಿ ಈದ್’ ಆಚರಿಸುವದು ಸಂಪ್ರದಾಯ. ಅಂದು ರಾತ್ರಿ ಹಲ್ವಾ (ಸಿಹಿ ಅಡಿಗೆ) ಚಪಾತಿ ಮಾಡಿ ಹಿರಿಯರ ಆತ್ಮಕ್ಕೆ ಶಾಂತಿ ಸಿಗಲೆಂದು ಫಾತಿಹಾ ಮಾಡಿಸುತ್ತಾರೆ. ಫಾತಿಹಾ ಮಾಡುವಾಗ ಎಡೆಯ ಜೊತೆ ಸ್ವರ್ಗವಾಸಿಯಾದ ಹಿರಿಯರಿಗೆಂದು ಹೊಸಬಟ್ಟೆ ಇಡುವುದು ರೂಢಿ. ಹದೀಸ್‌ದಲ್ಲಿ ಬಡೌಂಕಿ ಈದ್‌ದ ಬಗೆಗೆ ವಿವರಣೆ ದೊರೆಯುವುದಿಲ್ಲ. ಆದರೂ ಗ್ರಾಮ ನಗರಗಳಲ್ಲಿ ಈ ಹಬ್ಬ ಪ್ರಚಲಿತವಿದೆ. ಹಿಂದುಗಳ ದೀಪಾವಳಿ ಹಬ್ಬದ ಆಚರಣೆಯ ಪ್ರಭಾವದಿಂದ ಬಡೌಂಕಿ ಈದ್ (ಹಿರಿಯರ ಹಬ್ಬ) ಮುಸ್ಲಿಮರಲ್ಲಿ ರೂಢಿಗೊಂಡಿರಬೇಕು.
ರಮ್‌ಜಾನ್ ತಿಂಗಳ ೨೬ನೆಯ ರಾತ್ರಿ ‘ಶಬ್ಬೇ ಕದ್ರ’ (ಭ್ಯಾಗ್ಯ ನಿರ್ಣಯ ರಾತ್ರಿ) ಆಚರಿಸುತ್ತಾರೆ. ಇದರ ಬಗೆಗಿನ ವಿವರಣೆಯನ್ನು ರಮಜಾನ್ ಹಬ್ಬದಲ್ಲಿ ಈ ಮೊದಲೇ ವಿವರಿಸಲಾಗಿದೆ.
ಆಖರಿ ಚಾರಷುಂಬಾ (ಕೊನೆಯ ಬುಧವಾರ) :
ಹಿಜರಿ ಶಕೆಯ ಎರಡನೆಯ ತಿಂಗಳು ‘ಸಫರ್’ ಆಗಿರುತ್ತದೆ. ಅರಬರಲ್ಲಿ ಈ ತಿಂಗಳ ಬಗ್ಗೆ ಎರಡು ಅಭಿಪ್ರಾಯಗಳಿದ್ದವು ಸಜ್ಜನರು, ಕೆಟ್ಟ ತಿಂಗಳೆಂದು, ದುರ್ಜನರು ಒಳ್ಳೆಯ ತಿಂಗಳೆಂದು ಪರಿಗಣಿಸುತ್ತಿದ್ದರು. ಸಫರ ತಿಂಗಳ ಚಂದ್ರ ದರ್ಶನವಾಗುತ್ತಲೆ ಅಕ್ರಮಿಗಳು ತಮ್ಮ ದುಷ್ಕೃತ್ಯಗಳಿಗೆ ಸೂಕ್ತ ಸಂದರ್ಭ ಒದಗಿತೆಂದು ಭಾವಿಸಿ ಸಂಪತ್ತು ದೋಚುವ, ಲೂಟಿಮಾಡುವ ಕೃತ್ಯ ಕೈಕೊಳ್ಳುತ್ತಿದ್ದರು ಇದರಿಂದ ಶಾಂತಿ ಮಾಯವಾಗಿ ಅನ್ಯಾಯ ಅತ್ಯಾಚಾರ ಅಕ್ರಮಗಳು ಸರ್ವವ್ಯಾಪಕವಾಗಿ ಮಾನವರು ದಾನವರಾದರು. ಈ ಕಾರಣದಿಂದಲೇ ಸಫರ್ ತಿಂಗಳು ಕೆಟ್ಟತಿಂಗಳೆಂದು ಅರಬರು ಭಾವಿಸತೊಡಿಗಿದರು. ಹ| ಮುಹ್ಮದ ಪೈಗಂಬರರು ಈ ಕಲ್ಪನೆ ತಪ್ಪು ಮತ್ತು ನಿರಾಧಾರವೆಂದು ಸಾರಿದರೂ ಸಹ ನಂತರದ ತಲೆಮಾರುಗಳಲ್ಲಿ ಅದೇ ಭಾವನೆ ಮುಂದುವರೆಯಿತು.
ಇದೇ ತಿಂಗಳಿನಲ್ಲಿ ಹ| ಮುಹ್ಮದ ಪೈಗಂಬರರು ರೋಗಪೀಡಿತರಾಗಿದ್ದರಿಂದ ಸಫರು ತಿಂಗಳು ಅಮಂಗಲಕರವೆಂಬ ಭಾವನೆ ಬಲವಾಯಿತು. ಮದುವೆ ಮುಂಜಿವೆ, ಗೃಹ ಪ್ರವೇಶ ಮುಂತಾದ ಶುಭ ಸಮಾರಂಭಗಳನ್ನು ನಡೆಸುವುದು ಸೂಕ್ತವಲ್ಲವೆಂಬ ತಿಳುವಳಿಕೆ ಮುಂದುವರಿಯಿತು. ಆದರೆ ಸಫರ ತಿಂಗಳು ಕೊನೆಯ ಬುಧವಾರ (ಅಖರ್ ಚಾರ ಪುಂಬಾ) ಸಂತೋಷದ ದಿನವೆಂದು ಭಾರತೀಯ ಮುಸ್ಲಿಮರು ನಂಬುತ್ತಾರೆ ಮತ್ತು ಹಬ್ಬದಂತೆ ಆಚರಿಸುತ್ತಾರೆ.[6]
ಹ| ಮುಹ್ಮದ ಪೈಗಂಬರರು ಬಹುವಾಗಿ ಬಳಲುತ್ತಿದ್ದ ವ್ಯಾದಿಯೊಂದರಿಂದ ಬಿಡುಗಡೆ ಪಡೆದರೆಂದು ತಿಳಿದು ಸಫರ ತಿಂಗಳಿನ ಕೊನೆಯ ಬುಧವಾರವನ್ನು ಹಬ್ಬದಂತೆ ಆಚರಿಸುತ್ತಾರೆ. ಅಂದು ತರತರದ ಸಿಹಿ ಅಡಿಗೆ ಮಾಡಿಕೊಂಡು ತೋಟದಲ್ಲಿಯಾಗಲಿ, ದರಗಾದ ಆವರಣದಲ್ಲಿಯಾಗಲಿ ಬಂಧು ಮಿತ್ರರೊಡಗೂಡಿ ಊಟಮಡಿ ಖುಷಿಯಾಗಿ ಕಾಲಕಳೆಯುತ್ತಾರೆ. ಕೆಲವರು ಅಂದು ಸ್ನಾನಾದಿಗಳನ್ನು ಮಾಡಿ ತಾಯಿತದಲ್ಲಿ ಕುರಾನ್‌ದ ವಾಕ್ಯಗಳನ್ನು, ಪೈಗಂಬರರ ಹೆಸರನ್ನು ಬರೆಯಿಸಿ ಕಟ್ಟಿಕೊಳ್ಳುತ್ತಾರೆ. ಕೆಲವರು ಮಾವಿನ ಎಲೆಯ ಮೇಲೆ ಹ| ಮುಹ್ಮದ ಪೈಗಂಬರರ ಹೆಸರು ಬರೆಯಿಸಿ ತೊಳೆದು ಆ ನೀರನ್ನು ಕುಡಿಯುತ್ತಾರೆ.[7]
ಕುರಾನ್ ಮತ್ತು ಹದೀಸುಗಳಲ್ಲಿ ಉಲ್ಲೇಖವಾಗದ ಈ ಹಬ್ಬ ಹ| ಮುಹ್ಮದ ಪೈಗಂಬರರ ಮರಣಾನಂತರ ರೂಢಿಯಲ್ಲಿ ಬಂದಿರಬೇಕು. ಇದು ಹೆಚ್ಚಾಗಿ ನಗರ ಪ್ರದೇಶದ ಮುಸ್ಲೀಮ ಬಾಂಧವರಲ್ಲಿ ಪ್ರಚಲಿತವಿದೆ.
ಪೂರ್ಕೆ ಫಾತಿಹಾ (ಕುಂಡಾ ಭರ್ನಾ) ಈದ್ :
ಕೆಲವು ಮುಸ್ಲೀಮರು ಮನಸ್ಸಿನಲ್ಲಿ ಬಯಸಿದ ಆಸೆ ಕೈಗೂಡಿದರೆ ಇಲ್ಲವೆ ತಮ್ಮ ಕಷ್ಟಗಳು ದೂರವಾದರೆ ‘ಪೂರ್ಕೆ ಫಾತಿಹಾ’ (ಪೂರ್ಯಾ ಎಂದರೆ ಕರ್ಚಿಕಾಯಿ) ಜಾಫರ್ ಅಲ್ ಸಾದಿಖ್ ಅವರ ಹೆಸರಿನಲ್ಲಿ ಓದಿಸುವರು. ಈ ಆಚರಣೆಗೆ ಪೂರ್ಕೆಫಾತಿಹಾ ಅಥವಾ ಕುಂಡಾ ಭರ್ನಾ (ಕುಂಡಾ ತುಂಬುವದು) ಈದ್ ಎಂದು ಕರೆಯುತ್ತಾರೆ. ಎಲ್ಲ ಮುಸ್ಲೀಮರ ಮನೆಯಲ್ಲಿ ಕಂಡು ಬರದ ಈ ಹಬ್ಬ ಹಿಂದಿನಿಂದ ನಂಬಿ ಆಚರಣೆಯ ಮಾಡಿ ಕೊಂಡು ಬಂದಿರುವವರಲ್ಲಿ ಮತ್ತು ಹೊಸದಾಗಿ ಹರಕೆ ಹೊತ್ತವರಲ್ಲಿ ಮಾತ್ರ ಪ್ರಚಲಿತವಿರುವದು.
ಈ ಆಚರಣೆ ಬಹಳ ಸ್ವಚ್ಛತೆಯಿಂದ, ನಿಷ್ಠತೆಯಿಂದ ಕೂಡಿರುತ್ತದೆ. ಆ ದಿನ ಯಾವುದೇ ಮಾಂಸ ಮೀನಿನ ಅಡಿಗೆ ಮಾಡಕೂಡದೆಂದು ಎಲ್ಲಾ ಅಡಿಗೆಗಳು ಸಿಹಿ ಹಾಗೂ ಸಸ್ಯಾಹಾರವಾಗಿರಬೇಕೆಂದು ನಿಯಮವಿದೆ. ಪೂರ್ಕೆ ಫಾತಿಹಾದ ವಿಶೇಷತೆಯೆಂದರೆ ಮನೆ ಮಾರು ಸ್ವಚ್ಛಗೊಳಿಸಿ ಸಾರಿಸಿ ಸ್ನಾನಮಾಡಿ ಮಡಿ ಹುಡಿಯಿಂದ ಕರ್ಚಿಕಾಯಿ, ಪಾಯಸ ಚಟ್ನಿ ಅನ್ನ ಸಾರು ತಯಾರಿಸಿ ಪವಿತ್ರವಾದ ಸ್ಥಳದಲ್ಲಿ ಇಟ್ಟು ಅನಂತರ ಅಗಲ ಬಾಯಿಯುಳ್ಳ ಮಡಿಕೆಯೊಂದರಲ್ಲಿ ಕರ್ಚಿಕಾಯಿಗಳನ್ನು ತುಂಬಿಟ್ಟು ಜಾಫರ್ ಅಲ್ ಸಾದಿಬ್ ಅವರ ಹೆಸರಿನಲ್ಲಿ ಫಾತಿಹಾ ಓದಿಸುವುದಾಗಿದೆ. ಇದೇ ಸಂದರ್ಭದಲ್ಲಿ ಆವ್ಹಾನಿತರಿಗೆಲ್ಲ ಕೈತೊಳಿಸಿ ಊಟಮಾಡಿಸುತ್ತಾರೆ. ನೆರೆ ಹೊರೆಯವರನ್ನೂ ಆಮಂತ್ರಿಸಿ ತಿನ್ನಲು ಕೊಡುತ್ತಾರೆ. ಒಂದು ವೇಳೆ ಆಮಂತ್ರಿತರು ಪೂರ್ಕೆ ಫಾತಿಹಾ ಆಚರಿಸಬೇಕೆಂದು ಹರಕೆ ಹೊರಬೇಕಾದರೆ ಕರ್ಚಿಕಾಯಿ ಇಟ್ಟಿರುವ ಪಾತ್ರೆಯಲ್ಲಿ “ತನ್ನ ಮನಸ್ಸಿನಲ್ಲಿರುವ ಕಾರ್ಯ ಕೈಗೂಡಿದರೆ ಮುಂದಿನ ವರ್ಷದಿಂದ ನಾನು ಪೂರ್ಕೆ ಫಾತಿಹಾ ಆಚರಿಸುತ್ತೇನೆಂದು ಹೇಳಿಕೊಂಡು ಒಂದೆರಡು ರೂಪಾಯಿ ಹಾಕಬೇಕು. ಆ ಹಣವನ್ನು ಒಂದು ಬಟ್ಟೆಯಲ್ಲಿ ಮನೆಯವರು ಕಟ್ಟಿಟ್ಟು ಮುಂದಿನ ವರ್ಷದ ಆಚರಣೆಗೆ ಉಪಯೋಗಿಸುತ್ತಾರೆ.”[8] ಇದು ಉತ್ತರ ಕನ್ನಡದ ಮುಸ್ಲಿಮರಲ್ಲಿ ಹೆಚ್ಚು ಬಳಕೆಯಲ್ಲಿದೆ.
ಇದೇ ರೀತಿ ಯಾವುದಾದರೂ ಕಾರ್ಯ ಕೈಗೂಡುವುದರ ಬಗ್ಗೆ ಅಥವಾ ಕಷ್ಟ ಪರಿಹಾರದ ಬಗ್ಗೆಯಾಗಲಿ ‘ಸಗಟ ಬೀಬಿ’ ಎಂಬ ಸತ್ಯವಂತೆಯ ಕಥೆಯನ್ನು ಓದಿಸಿ ಎಳ್ಳು ಬೆಲ್ಲ, ಹುರಿದ ಕಡಲೆ ಮಕ್ಕಳಿಗೆಲ್ಲಾ ಹಂಚಿ ಹರಕೆ ಪೂರೈಸುವುದುಂಟು[9]
ಹೀಗೆಯೆ ಗೌಸೆ ಆಜಮ್ ದಸ್ತಗೀರ, ದಾದಾಹಯಾತ್ ಖಲಂದರ ಅವರ ಹೆಸರಿನಲ್ಲಿ ಮೇಕೆಯನ್ನೋ ಕುರಿಯನ್ನೋ ಬಿಟ್ಟು ವರ್ಷದಲ್ಲಿನ ಅವರ ಹೆಸರಿನ ಮಾಹೆಯಲ್ಲಿಯ (ರಬೀಉಲ್ ಆಖರ ತಿಂಗಳ ಗ್ಯಾರವಿ ಹಬ್ಬ) ಬಲಿಕೊಟ್ಟು ತುಪ್ಪದ ದೀವಿಗೆಗಳನ್ನು ಹಚ್ಚಿ ಬಂಧುಬಾಂಧವರಿಗೆ ಊಟಕ್ಕೆ ಆವ್ಹಾನಿಸಿ ರಾತ್ರಿಯಿಡೀ ಆ ಮಹಾಪುರುಷರ ಕಥೆಗಳನ್ನು ಓದಿಸಿ ಫಾತಿಹಾ ಮಾಡಿಸಿ ಹರಕೆ ಮುಗಿಸುವದು ಕಂಡು ಬರುತ್ತದೆ.
ಆದರೆ ಇಂದಿನ ಅರೆಬ್ಬಿ ಭಾಷಾ ಪಂಡಿತರು ಈ ಆಚರಣೆಗಳೆಲ್ಲಾ ಮೌಲ್ಯರಹಿತವಾದವುಗಳೆಂದು ಕುರಾನ್ ಮತ್ತು ಹದೀಸುಗಳಲ್ಲಿ ಹೇಳದೇ ಇರುವಂತವುಗಳೆಂದು ಬೋಧಿಸುತ್ತಿದ್ದರೂ ‘ಬಡೌಂಕಿ ಈದ್, ಆಖರ ಚಹಾರಷುಂಬಾ ಮತ್ತು ಪೂರ್ಕೆ ಫಾತಿಹಾ, ಸಗಟಬೀಬೀ, ಗ್ಯಾರವಿ ಮುಂತಾದ ಸಾಂಪ್ರದಾಯಿಕ ಹಬ್ಬಗಳು ರೂಢಿಯಲ್ಲಿರುವುದು ಕಂಡು ಬರುತ್ತದೆ.

ಮುಸ್ಲಿಮರ ಹಬ್ಬಗಳಲ್ಲಿ ಭಾವೈಕ್ಯತೆ :
ಮಾನವ ಜನಾಂಗದ ನಿತ್ಯ ಜೀವನದ ಆಗು ಹೋಗುಗಳ ಮೇಲೆ ಮತ ಧರ್ಮಗಳು ಬೀರಿರುವ ಪ್ರಭಾವ ಗಾಢವಾದದ್ದು. ಭಾರತ ದೇಶ ಇದಕ್ಕೆ ಹೊರತಾಗಿಲ್ಲ. ಈ ದೇಶದಲ್ಲಿ ಹಲವಾರು ತೆರನ ಆಸ್ತಿಕತೆ ಭದ್ರವಾಗಿ ನೆಲೆಗೊಂಡಿದೆ. ಅನೇಕಾನೇಕ ರೀತಿಯ ಆಚರಣೆಗಳು ಪ್ರಚಲಿತವಿದೆ.
ಹಿಂದು ಪಂಗಡಕ್ಕೆ ಸೇರಿದ ಜಾತಿಗಳಲ್ಲಿ ಮತೀಯ ಸಾಮರಸ್ಯವಿರುವಂತೆ ಹಿಂದು-ಮುಸ್ಲಿಂ ಕೋಮು ಸೌಹಾರ್ದಗಳಿರುವ ಆಚರಣೆಗಳು ನಮಗೆ ಕಾಣಸಿಗುತ್ತವೆ. ಇತರ ಯಾವುದೇ ಮತಕ್ಕಿಂತ ಇಸ್ಲಾಂ ಧರ್ಮ ಕನ್ನಡ ಜನಪದಕ್ಕೆ ಹೆಚ್ಚು ನಿಕಟವಾಗಿದೆ. ಅಷ್ಟೇ ಅಲ್ಲ ಹಿಂದು-ಮುಸ್ಲಿಂ ಧರ್ಮಗಳೆರಡು ಒಂದಾಗಿ ನಡೆಸುವ ಆಚರಣೆ, ಆರಾಧನೆ, ಹಬ್ಬ, ಉತ್ಸವ, ಉರಸುಗಳೂ ನಮ್ಮಲ್ಲಿವೆ. ಇವು ಜನಪದ ಬದುಕಿನ ವೈವಿಧ್ಯಮಯ ಸಾಮೂಹಿಕತೆಗೆ ನಿಮಿತ್ತವಾಗಿದೆ. ಈ ಆಚರಣೆಗಳು ಕೇವಲ ಭಕ್ತಿ ಪ್ರದರ್ಶನದ ಮಾಧ್ಯಮವಾಗಿರದೆ, ಬಂಧುಗಳು ನೆರೆಯವರು, ಪರವೂರವರು ಪರಿಚಿತರು ಏಕತ್ರಗೊಂಡು ಪರಸ್ಪರ ಸುಖ ದುಃಖ ಹಂಚಿಕೊಂಡು ಅನುದಿನದ ಯಾಂತ್ರಿಕ ಬದುಕಿನ ಆಯಾಸವನ್ನು ನಿವಾರಿಸಿ ಕೊಳ್ಳುವ ಪವಿತ್ರ ತಾಣಗಳಾಗಿವೆ.

ಮುಸ್ಲೀಮರು ಆಚರಿಸುವ ರಮ್‌ಜಾನ್, ಬಕ್ರೀದ್, ಮೊಹರಂ ಶಬ್ಬೇ ಮೇ ಅರಾಜ, ಶಬ್ಬೇ ಬರಾತ್, ಶಬ್ಬೇ ಕದ್ರ, ಈದೇ ಮೀಲಾದ್, ಆಖರ ಚಹಾರಷುಂಬಾ, ಬಡೌಂಕಿ ಈದ್, ಪೂರೈಫಾತಿಹಾ, ಸಗಟಬೀಬಿ, ಗ್ಯಾರವಿ ಮುಂತಾದ ಹಬ್ಬದಾಚರಣೆಗಳು ಮತೀಯ ಸಾಮರಸ್ಯ ಬೋಧಿಸುವ ದಾರಿದೀಪಗಳಾಗಿವೆಯೆಂದರೆ ಅತಿಶಯೋಕ್ತಿಯಾಗಲಿಕ್ಕಿಲ್ಲ.
ರಮಜಾನ್ ಮತ್ತು ಬಕ್ರೀದ್ ಹಬ್ಬಗಳಲ್ಲಿ ಭಾವೈಕ್ಯತೆ :
ರಮ್‌ಜಾನ್ ತಿಂಗಳು, ಮತೀಯ ಸೌಹಾರ್ದತೆಗೆ, ರಾಷ್ಟ್ರೀಯ ಭಾವೈಕ್ಯತೆಗೆ, ಆರ್ಥಿಕ ಸಮಾನತೆಗೆ ಮಾರ್ಗದರ್ಶಿ ಸೂತ್ರವಾಗಿದೆ. ತಿಂಗಳು ಪೂರ್ತಿ ರೋಜಾ ಇರುವುದರಿಂದ ವ್ಯಕ್ತಿ ತನ್ನ ಆಶೆ ಆಕಾಂಕ್ಷೆಗಳನ್ನು ಎಷ್ಟರ ಮಟ್ಟಿಗೆ ಹತೋಟಿಯಲ್ಲಿ ಇಟ್ಟುಕೊಳ್ಳಲು ಸಾಧ್ಯವೆಂಬುದನ್ನು ಒರೆಗಲ್ಲಿಗೆ ಹಚ್ಚಿ ಹೇಳುತ್ತದೆ. ಅಲ್ಲದೆ ವರ್ಷದಲ್ಲಿ ಹಲವಾರು ದಿನಗಳನ್ನು ಉಪವಾಸದಲ್ಲಿ ಕಳೆಯುವ ಬಡವರ ಸ್ಥಿತಿಗತಿಯ ಸ್ಪಷ್ಟ ತಿಳುವಳಿಕೆ ಸಿರಿವಂತರಿಗಾಗುವಂತೆ ಮಾಡುತ್ತದೆ.
ಜಕಾತ್-ಫಿತರಾ-ಸದಖಾಗಳಿಂದ ಸಮಾಜದಲ್ಲಿಯ ಆರ್ಥಿಕ ಏರುಪೇರು ದೂರಾಗುತ್ತವೆಂಬುದರಲ್ಲಿ ಸಂದೇಹವಿಲ್ಲ, ಮುಸ್ಲೀಮರು ಒಂದೆಡೆ ನೆರೆದು ಒಬ್ಬನೇ ದೇವನನ್ನು ಪ್ರಾರ್ಥಿಸುವುದರಿಂದ ಪರಸ್ಪರರು ಅರಿತು ಬೆರೆತು ಸಾಮರಸ್ಯದಿಂದ ನಡೆಯುವ ಸದ್ಗುಣವು ತಾನೇತಾನಾಗಿ ಬೆಳೆಯುತ್ತದೆ. ಮನುಷ್ಯ ಸಂಬಂಧಗಳನ್ನು ಒಂದುಗೂಡಿಸಲು ಪ್ರೇರೇಪಿಸುವ ರೀತಿಕ್ರಮಗಳಲ್ಲಿ ನಮಾಜು ಬಹುಮೂಲ್ಯ ಪಾತ್ರವಹಿಸುತ್ತದೆ. ಇಂಥ ಭಾವೈಕ್ಯದ ಬೆಸುಗೆಯಾದ, ಸಂತೋಷದಾಯಕವಾದ ರಮ್‌ಜಾನ್ ಮುಸ್ಲಿಂ ಜಾನಪದರ ಸಾಮಾಜಿಕ ಜನಜೀವನದಲ್ಲಿ ಇಂದಿಗೂ ಜೀವಂತವಾಗಿರುವುದು ಸಂತಸದ ಸಂಗತಿ.
ಇಸ್ಲಾಂ ಧರ್ಮದ ಮೂಲ ತತ್ವಗಳಲ್ಲಿ ಒಂದಾದ ಹಜ್‌ಯಾತ್ರೆ ಇಸ್ಲಾಮೀ ಮಾನವೀಯ ಮೌಲ್ಯಗಳನ್ನು ಕುರಿತು ಮುಸ್ಲೀಮರಿಗೆ ನೀಡಲಾಗುವ ಪ್ರತ್ಯಕ್ಷ ಶಿಕ್ಷಣವೇ ಆಗಿದೆ. ಸಾಮೂಹಿಕ ನಮಾಜಿನಲ್ಲಿ ಬಹಿರಂಗವಾಗುವ ಸಹೋದರತೆ, ಸಮಾನತೆ ಮತ್ತು ಸ್ವಾತಂತ್ರ್ಯದ ಭಾವನೆಗಳು ಹಜ್‌ನಲ್ಲಿ ವಿರಾಟರೂಪದಲ್ಲಿ ಪ್ರದರ್ಶಿತವಾಗುತ್ತವೆ. ವರ್ಗ, ವರ್ಣ, ದೇಶ ಭಾಷೆ ಇತ್ಯಾದಿ ಭಿನ್ನತೆಗಳನ್ನೆಲ್ಲಾ ಬಾಹಿರಗೊಳಿಸಿ ವಿಶ್ವ ಭ್ರಾತೃತ್ವವನ್ನು ಪ್ರತಿಬಿಂಬಿಸುತ್ತದೆ.
ರಮಜಾನ್ ಹಬ್ಬಕ್ಕಿಂತಲೂ ದೊಡ್ಡ ಹಬ್ಬವೆಂದು ಪರಿಗಣಿತವಾದ ಬಕ್ರೀದ್ ಹಬ್ಬು ಅಲ್ಲಾಹನಿಗಾಗಿ ವ್ಯಕ್ತಿ ತನ್ನ-ತನು-ಮನ-ಧನ ತ್ಯಾಗಮಾಡಲು ಸಿದ್ಧನಿರಬೇಕೆಂದು ಮಾನವ ಲೋಕಕ್ಕೆ ಸಾರುತ್ತದೆ.
ಮೊಹರಂ ಹಬ್ಬದಲ್ಲಿ ಭಾವೈಕ್ಯಕೆ :
ಭಾರತೀಯರು ವಿವಿಧ ಹಬ್ಬಗಳನ್ನು ತಮ್ಮದೇ ಆದ ವಿಶಿಷ್ಟ ರೀತಿಯಲ್ಲಿ ಆಚರಿಸುವಂತೆ ಮೊಹರಂ ಹಬ್ಬವನ್ನು ಆಚರಿಸುತ್ತಾರೆ. ಮೊಹರಂ ಹಬ್ಬದ ಮೇಲೆ ಹಿಂದೂ ಸಂಸ್ಕೃತಿಯ ಗಾಢ ಪ್ರಭಾವವಾಗಿದೆ. ಪ್ರಾದೇಶಿಕವಾಗಿ ರೂಢಿಯಲ್ಲಿರುವ ಮೊಹರಂ ಆಚರಣೆಯನ್ನು ಕೂಲಂಕುಷವಾಗಿ ಪರಿಶೀಲಿಸಿದಾಗ ಹಿಂದೂಮುಸ್ಲಿಂ ಮೈತ್ರಿಯ ಕುರುಹುಗಳು ಸ್ಪಷ್ಟವಾಗಿ ಗೋಚರಿಸುತ್ತವೆ.
ಉತ್ತರ ಪ್ರದೇಶದ ಲಖನೌ ನಗರದಲ್ಲಿ ಷಿಯಾ-ಸುನ್ನಿ ಮುಸ್ಲೀಮರ ಜೊತೆಗೆ ಹಿಂದುಗಳು ಸೇರಿ ತಾಜಿಯಾ ಕಟ್ಟುತ್ತಾರೆ. ಮೊಹರಂ ತಿಂಗಳ ಆರನೆಯ ದಿನ ಆಸಫಿ ಇಮಾಮಬಾಡಾದಲ್ಲಿ ಬರಿಗಾಲಿನಿಂದ ಬೆಂಕಿಯ ಮೇಲೆ ನಡೆದು ಹೋಗುವ ದೃಶ್ಯ, ಮೇಹಂದಿ ಜುಲೂಸನಲ್ಲಿ ಪಾನಕಿ ಪಾಲ್ಗೊಳ್ಳುವುದು ಹಿಂದೂ ಸಂಸ್ಕೃತಿಯಿಂದ ಪ್ರಭಾವಗೊಂಡಂತವು. ಚನೋರಬಾ ಗ್ರಾಮದಲ್ಲಿ ಮೊಹರಂ ಮೆರವಣಿಗೆ ಹೊರಟಾಗ ಹಿಂದೂ ಮುಸ್ಲೀಮರು ರೋಗ ಪೀಡಿತ ಮಕ್ಕಳನ್ನು ತಾಜಿಯಾಗಳ ಕೆಳಗೆ ಹಾಯಿಸುತ್ತಾರೆ. ಈ ಪದ್ಧತಿ ಹಿಂದೂಗಳ ರಥೋತ್ಸವವನ್ನು ನೆನಪಿಸುತ್ತದೆ.
ಆಂಧ್ರಪ್ರದೇಶದ ಹೈದರಾಬಾದ ಮತ್ತು ಗೋಲ್ಕೊಂಡಾ ನಗರಗಳ ಮೊಹರಂ ಆಚರಣೆಯಲ್ಲಿ ಹಿಂದುಗಳು ಪಾಲ್ಗೊಂಡು ಅಲ್ಮೆಮುಬಾರಕ್‌ಗಳಿಗೆ ಎಡೆ-ಉಡಿ ಕಾಣಿಕೆ ನೀಡುತ್ತಾರೆ. ಹತ್ತನೆಯ ದಿನ ಮಾತಂ ನಡೆಯುವಾಗ ನಿಂತು ಕಣ್ಣೀರು ಸುರಿಸುತ್ತಾರೆ. ಪಶ್ಚಿಮ ಬಂಗಾಲದ ವಿಷ್ಣು ಪುರನಗರದ ಮೊಹರಂ ಜುಲೂಸನಲ್ಲಿ ಪಾಲ್ಗೊಳ್ಳುವ ‘ಧುಲ್‌ಧುಲ್’ ಎಂಬ ಮಣ್ಣಿನ ಕುದುರೆಯನ್ನು ಪೋತದಾರರು ತಯಾರಿಸುತ್ತಾರೆ. ಇದರಲ್ಲಿ ಹಿಂದೂ ದೇವದೇವತೆಗಳ ಮಣ್ಣಿನ ಮಾದರಿಯ ಛಾಯೆ ಕಂಡುಬರುತ್ತದೆ.
ಮಹಾರಾಷ್ಟ್ರ ರಾಜ್ಯದ ಅಕ್ಕಲ ಕೋಟೆ ನಗರದಲ್ಲಿ ಹಿಂದೂ ಮುಸ್ಲೀಮರು ಸೇರಿ ತಾಜಿಯಾ ತಯಾರಿಸುತ್ತಾರೆ. ಗ್ರಾಮದೇವತೆಗಳಿಗೆ ಹಿಂದುಗಳು ತೆಂಗಿನಕಾಯಿ ಒಡೆಯುವಂತೆ ತಾಜಿಯಾಗಳಿಗೆ ಹಿಂದೂ ಮುಸ್ಲೀಮರು ತೆಂಗಿನಕಾಯಿಗಳನ್ನು ಒಡೆಸುತ್ತಾರೆ. ಮತ್ತು ಹಿಂದು ದೇವರಿಗೆ ಎಲೆ ಬಳ್ಳಿ ಪೂಜೆ ಮಾಡುವಂತೆ ಹಿಂದೂ ಮುಸ್ಲೀಮರು ತಾಜಿಯಾಗಳಿಗೆ ವೀಳೆದೆಲೆಯ ಹಾರ ಹಾಕುತ್ತಾರೆ. ರತ್ನಾಗಿರಿ ಜಿಲ್ಲೆಯ ಫತೇಹಪುರದಲ್ಲಿ ಮೊಹರಂ ಆಚರಣೆಯ ಸಂದರ್ಭದಲ್ಲಿ ತಮಾಷೆ ಮದ್ದುಗಳನ್ನು ಸುಡುತ್ತಾರೆ. ಹಾಗು ಹೊಸಬಟ್ಟೆ ತೊಟ್ಟು ಮುಖಕ್ಕೆ ಸುಗಂಧ ದ್ರವ್ಯಗಳನ್ನು ಲೇಪಿಸಿಕೊಳ್ಳುತ್ತಾರೆ. ಈ ಸಂಭ್ರಮ ಹಿಂದುಗಳ ದೀಪಾವಳಿ ಹಬ್ಬಬನ್ನು ಅಪ್ಪಟ ಹೋಲುತ್ತದೆ.
ಕರ್ನಾಟಕ ರಾಜ್ಯದ ರಾಯಚೂರು ಜಿಲ್ಲೆಯ ಮುದಗಲ್ಲ ಗ್ರಾಮದ ಮೊಹರಂ ಆಚರಣೆಯಲ್ಲಿ ಹೆಚ್ಚಾಗಿ ಹಿಂದುಗಳೇ ಭಾಗವಹಿಸುತ್ತಾರೆ. ಹರಕೆ ಹೊತ್ತ ಹಿಂದೂಮುಸ್ಲೀಮರು ಹುಲಿವೇಷ, ಅಳ್ಳಳ್ಳಿ ಬವ್ವಾ ವೇಷಹಾಕಿ ಕುಣಿದು ಕುಪ್ಪಳಿಸುತ್ತಾರೆ. ಕಂದೂರಿ ಮಾಡಿ ಎಡೆ ನೀಡಿ ಮನಸ್ಸಿಗೆ ನೆಮ್ಮದಿ ತಂದುಕೊಳ್ಳುತ್ತಾರೆ. ದೀರ್ಘ ದಂಡ ನಮಸ್ಕಾರ ಹಾಕಿ ಧನ್ಯರಾಗುತ್ತಾರೆ. ಹತ್ತನೆಯ ದಿನ ಹೊರಡುವ ಕಾಸೀಮ ಅಲಂ ಮತ್ತು ಹಸನ್ ಅಲಂ ಒಂದಕ್ಕೊಂದು ಭೆಟ್ಟಿಯಾದಾಗ ನೆರೆದ ಜನಸಮೂಹ ತೇರಿನ ಮೇಲೆ ಹಣ್ಣುಕಾಯಿ ಎಸೆಯುವಂತೆ ಸೂರೆಮಾಡಿ ಭಯ ಭಕ್ತಿಯಿಂದ ಕೈಮುಗಿದು ತೃಪ್ತರಾಗುತ್ತಾರೆ. ಹಿಂದುಗಳ ಜಾತ್ರೆಯ ಸಂಭ್ರಮವನ್ನು ನೆನೆಪಿಸುವ ಮುದಗಲ್ಲ ಮೊಹರಂ ಇಂದಿಗೂ ಹಿಂದೂ ಮುಸ್ಲೀಮರ ಇಷ್ಟಾರ್ಥಗಳನ್ನು ನೆರವೇರಿಸುವ ಪವಿತ್ರ ಪುಣ್ಯ ಕ್ಷೇತ್ರೋತ್ಸವವೆಂದೇ ಪ್ರಚಲಿತವಾಗಿದೆ.
ಬಳ್ಳಾರಿ ಜಿಲ್ಲೆಯ ಹೊಸಪೇಟೆಯಲ್ಲಿ ಕೂಡಿಸುವ ಮೌಲಾಲಿ ಅಲಮ್‌ಗಳಿಗೆ ಹಿಂದು ಮುಸ್ಲೀಮರು ರಾಮುಲಸ್ವಾಮಿ ಎಂದೇ ಕರೆಯುತ್ತಾರೆ. ಒಂಬತ್ತನೆಯ ದಿನ ರಾತ್ರಿ ಎಡೆ ಕೊಡುವಾಗ ಉಪ್ಪನ್ನು ಒಯ್ದು ಅಲಾವಿಯಲ್ಲಿ ಚೆಲ್ಲಿ ಹುರುಕು ಕಜ್ಜಿಗಳನ್ನು ವಾಸಿಮಾಡಿಕೊಳ್ಳುತ್ತಾರೆ. ಸೊಂಡೂರು ತಾಲೂಕಿನ ಕೃಷ್ಣಾನಗರ, ಸುಶೀಲಾ ನಗರಗಳಲ್ಲಿ ಹಿಂದೂಗಳು ಹರಕೆ ಹೊತ್ತು ಹಾದಿಗೆ ಮಲಗಿ ದೇವರ ಹೊತ್ತವರ ಪಾದಸ್ಪರ್ಶದಿಂದ ಪಾವನವಾದೆವೆಂದು ಸಂತೃಪ್ತರಾಗುವುದು ಕಂಡುಬರುತ್ತದೆ.
ಕೋಲಾರ ಜಿಲ್ಲೆಯ ನಾಗ ಸಂದ್ರದ ಮೊಹರಂ ಬಾಬಯ್ಯನ ಹಬ್ಬವೆಂದೇ ಪ್ರಸಿದ್ಧಿ ಪಡೆದಿದೆ. ಧಾರವಾಡ ಜಿಲ್ಲೆಯ ಯರಗುಪ್ಪಿ ಗ್ರಾಮದ ಮೊಹರಂ ಸುತ್ತ ಹತ್ತು ಹಳ್ಳಿಗಳಲ್ಲಿ ಮೊಹರಂ ಜಾತ್ರೆಯೆಂದೇ ಹೆಸರಾಗಿದೆ. ಊರಿನ ಹಿಂದೂ ಮುಸ್ಲೀಮರು ವಿಶೇಷವಾಗಿ ಬ್ರಾಹ್ಮಣರು ತಮ್ಮ ತಮ್ಮ ಶಕ್ತ್ಯಾನುಸಾರ ದೇವರ ಚಾಕರಿ ಮಾಡುತ್ತಾರೆ. ಹರಕೆ ತೀರಿಸುತ್ತಾರೆ. ಗದಗ ಬೆಟಗೇರಿಯಲ್ಲಿ ನಡೆಯುವ ಮೊಹರಂ ಮೆರವಣಿಗೆಯಲ್ಲಿ ಹಿಂದೂ ಮುಸ್ಲಿಂ ಭಕ್ತರು ಪಾಲ್ಗೊಂಡು ಮೈತುಂಬಿದ ದೇವರಿಂದ ಮಳೆ-ಬೆಳೆ ಕುರಿತು ಹೇಳಿಕೆ ಕೇಳಿಕೆ ಮಾಡುತ್ತಾರೆ. ಸೊಟಕನಹಾಳದ ಡೋಲಿ ಮತ್ತು ಕೈದೇವರು ಊರ ದ್ಯಾಮವ್ವನ ಗುಡಿಗೆ ಭೆಟ್ಟಿಯಿತ್ತಾಗ ಊರ ಜನ-ಇಮಾಮ ಹುಸೇನರು ತಂಗಿ ದ್ಯಾಮವ್ವನ ಭೆಟ್ಟಿಗೆ ಬಂದಿದ್ದಾರೆಂದೇ ತಿಳಿಯುತ್ತಾರೆ.
ಕರ್ನಾಟಕದಲ್ಲಿ ಮೊಹರಂ ಆಚರಣೆಯ ಸಮಯದಲ್ಲಿ ಹಾಡಲಾಗುವ ಮೊಹರಂ ಪದಗಳು ಇಸ್ಲಾಂ ಧರ್ಮಕ್ಕೆ ಮತ್ತು ಇಸ್ಲಾಮೇತರ ಧರ್ಮಕ್ಕೆ ಸಂಬಂಧಿಸಿದವುಗಳಾಗಿದ್ದು ಹಾಡುವಾಗ ಹಿಂದೂ-ಮುಸ್ಲೀಮರು ಒಟ್ಟಾಗಿ ಮುರ್ಸಿಯಾ ದಾಟಿ (ಶೋಕಪೂರ್ಣ ದಾಟಿ) ಯಲ್ಲಿ ಹೇಳುತ್ತಾರೆ.
ಹೀಗೆ ಮೊಹರಂ ಆಚರಣೆ ಶೋಕಮೂಲವಾಗಿದ್ದರೂ ಮೂಲತಃ ಮುಸ್ಲೀಮರಿಗೆ ಸಂಬಂಧ ಪಟ್ಟಿದ್ದರೂ ಅದು ಹಿಂದುಗಳ ಸ್ನಿಗ್ಧ ಸ್ನೇಹದಿಂದ ಭಾವೈಕ್ಯದ ಪ್ರತೀಕವಾಗಿ ಎಲ್ಲರ ಹಬ್ಬವಾಗಿ ಬಳಕೆಯಲ್ಲಿದೆ. ಹಿಂದೂ ಮುಸ್ಲೀಮರನ್ನು ಒಂದು ಗೂಡಿಸುವ ಧಾರ್ಮಿಕ ಸೌಹಾರ್ದವನ್ನು ಹುಟ್ಟು ಹಾಕುವ ಮೊಹರಂ ಭಾವೈಕ್ಯದ ಬೆಸುಗೆಗೆ, ಮತೀಯ ಸಾಮರಸ್ಯಕ್ಕೆ ಬಹುದೊಡ್ಡ ಕಾಣಿಕೆಯಾಗಿದೆ.



[1] ಮುದೇನೂರ ಸಂಗಣ್ಣ : ಜನಪದದಲ್ಲಿ ಕೋಮುಸೌಹಾರ್ದ (ಉದಯವಾಣಿ ೧೯೯೧), ೧೭
ಉರುಸುಗಳು
ಧರ್ಮದ ದುರ್ಬಳಕೆಯಿಂದಾಗಿ ದೇಶದುದ್ದಕ್ಕೂ ಕೋಮು ದಳ್ಳುರಿ ಹೊತ್ತಿ ನೂರಾರು ಅಮಾಹಕರನ್ನು ಬಲಿತೆಗೆದುಕೊಳ್ಳುವ ಹೃದಯ ವಿದ್ರಾವಕ ಬರ್ಬರ ಕೃತ್ಯಗಳು ದಿನ ನಿತ್ಯದ ಸುದ್ದಿಗಳಾಗುತ್ತಿರುವಾಗ ಹಿಂದೂ ಮುಸ್ಲೀಮರನ್ನು ಭಾವನಾತ್ಮಕವಾಗಿ ಬೆಸೆಯುವ ‘ಉರುಸುಗಳು’ ಭಾವೈಕ್ಯತೆಯ ಸಂಕೇತವಾಗಿ ಕೋಮು ಸೌಹಾರ್ದತೆಗೆ ಸಾಕ್ಷಿಯಾಗಿ ಇಂದಿಗೂ ಬಳಕೆಯಲ್ಲಿವೆ.
ಉರುಸು ಎಂದರೆ ಮಹಮ್ಮದೀಯ ಸಾಧುಗಳ ಪುಣ್ಯತಿಥಿ ಮತ್ತು ಅಂದು ನಡೆಸುವ ಜಾತ್ರೆ ಎಂದರ್ಥ ಸಾಹಿತ್ಯ ಪರಿಷತ್ ನಿಘಂಟುವಿನಲ್ಲಿದೆ.
[1]ಜಾನಪದ ವಿಶ್ವಕೋಶದಲ್ಲಿ ಮುಸ್ಲಿಂ ಜನಾಂಗದವರು ಆಚರಿಸುವ ಒಂದು ದೊಡ್ಡ ಉತ್ಸವ ಎಂಬರ್ಥ ಕೊಡಲಾಗಿದೆ.[2]ಆದರೆ ಕನ್ನಡ ವಿಶ್ವಕೋಶದಲ್ಲಿ, ಕಿಟೆಲ್ ಶಬ್ದಕೋಶದಲ್ಲಿ ಉರುಸು ಶಬ್ದಕ್ಕೆ ಅರ್ಥವಾಗಲಿ ವಿವರಣೆಯಾಗಲಿ ದೊರೆಯುವುದಿಲ್ಲ. ಅದೇನಿದ್ದರೂ ಉರುಸು ಎಂದರೆ ಪುಣ್ಯತಿಥಿ ಅಥವಾ ಸತ್ತವರ ನೆನಪಿಗಾಗಿ ಆಚರಿಸಲಾಗುವ ಒಂದು ಆಚರಣೆ ಎಂದು ಅರ್ಥೈಸಬಹುದು.
ಹಿನ್ನೆಲೆ :
ಪುಣ್ಯತಿಥಿಯ ಆಚರಣೆ, ಸಮಾಧಿಗಳ ಆರಾಧನೆ, ದರಗಾಗಳ ಝಿಯಾರತ ಭಾರತ ಪಾಕಿಸ್ತಾನ, ಬಂಗ್ಲಾದೇಶ, ಇರಾಕ್ ಮತ್ತು ಅಫಘಾನಿಸ್ತಾನಗಳಲ್ಲಿ ಮಾತ್ರ ಇದೆಯೇ ಹೊರತು ಉಳಿದ ಮುಸ್ಲಿಂ ರಾಷ್ಟ್ರಗಳಲ್ಲಿ ಕಂಡುಬರುವುದಿಲ್ಲ. ಅರಬ್ ರಾಷ್ಟ್ರಗಳಲ್ಲಿ ಪ್ರವಾದಿಗಳ, ಸೂಫಿಸಂತರ, ಮಹಾಪುರುಷರ ಸಮಾಧಿಗಳಿದ್ದರೂ ಅವೆಲ್ಲವನ್ನೂ ಆರಾಧನೆಗೆ ನಿಷಿದ್ಧಗೊಳಿಸಲಾಗಿದೆ. ಆದರೆ ಭಾರತೀಯ ಮುಸ್ಲೀಮರು ಈ ಆರಾಧನಾ ಕ್ರಮವನ್ನು ಕೈಗೊಳ್ಳುವುದಕ್ಕೆ ತಮ್ಮ ನಡುವೆ ಬಾಳಿದ ಸಂತರ, ಮಹಾಪುರುಷರ ಅದ್ಭುತ ಪವಾಡ ಸದೃಶ ಬದುಕಿನ ಮೇಲಿರುವ ಗೌರವ ಮತ್ತು ನೆನಪು ಮುಖ್ಯ ಕಾರಣವಾದರೆ ಪ್ರಾದೇಶಿಕ ಹಿಂದೂ ಸಂಸ್ಕೃತಿಯ ಗಾಢ ಪ್ರಭಾವವು ಇನ್ನೊಂದು ಕಾರಣವಾಗಿದೆ. ಮುಸ್ಲೀಮರಷ್ಟೇ ಹಿಂದೂಗಳು ಸಮಾಧಿ ಸ್ಥಳಗಳಿಗೆ ಭೆಟ್ಟಿ ನೀಡಿ ಭಕ್ತಿಯಿಂದ ಪೂಜೆ ಸಲ್ಲಿಸುತ್ತಾರೆ. ಹರಕೆ ಬೇಡಿಕೊಳ್ಳುತ್ತಾರೆ. ಗೋರಿಗಳಿಗೆ, ದರಗಾಗಳಿಗೆ ಸಾಷ್ಟಾಂಗ ನಮಸ್ಕಾರ ಹಾಕುವುದು ಆರಾಧನೆ ಸಲ್ಲಿಸುವುದು ನಿಷಿದ್ಧವೆಂದರೂ ಭಾರತದ ಮುಗ್ಧ ಮುಸ್ಲೀಮರು ಹರಕೆ ಹೊರುವುದು, ಚಾದರ ಹೊದಿಸುವುದು, ಹೂವು ಏರಿಸುವದು, ಅಗರಬತ್ತಿ ಹೊತ್ತಿಸುವದು ಮುಂತಾದ ಕ್ರಮಗಳನ್ನು ಪಾಲಿಸಿಕೊಂಡು ಬಂದಿದ್ದಾರೆ. ವರ್ಷಕ್ಕೊಮ್ಮೆ ಎರಡು ವರ್ಷಕ್ಕೊಮ್ಮೆ ದರಗಾಗಳಲ್ಲಿ ವಾಡಿಕೆಯಂತೆ ಉರುಸು ನಡೆಸುತ್ತಾರೆ. ಈ ಉರುಸು ನಡೆಸುವ ಸಂಪ್ರದಾಯ ಸೂಫಿ ಪಂಥವು ಭಾರತಕ್ಕೆ ಕಾಲಿಟ್ಟನಂತರ (ಕ್ರಿ.ಶ. ೧೩-೧೪ ನೆಯ ಶತಮಾನದಲ್ಲಿ) ಪ್ರಾರಂಭವಾಗಿರಬೇಕೆಂದು ವಿದ್ವಾಂಸರ ಅಭಿಪ್ರಾಯ.[3]
ದರಗಾಗಳ ಝಿಯಾರತ ಪರ ಮತ್ತು ವಿರೋಧವಾದಗಳು ಮುಸ್ಲಿಂ ಸಮಾಜದಲ್ಲಿ ಆಗಾಗ ನಡೆಯುತ್ತಿದ್ದರೂ ಬಹುಸಂಖ್ಯಾತ ಸಾಮಾನ್ಯ ಮುಸ್ಲೀಮರು ಇದಾವುದಕ್ಕೂ ಚಿಂತಿಸದೆ ತಮ್ಮ ಬದುಕಿನ ಸಮಸ್ಯೆಗಳಿಗೆ ಪರಿಹಾರ ಒದಗಿಸುವ ದರಗಾಗಳಿಗೆ, ಝಿಯಾರತ್ ನಡೆಸುವುದನ್ನು ವಿಶ್ವಾಸ ಮತ್ತು ಶ್ರದ್ಧೆಯಿಂದ ಮಾಡುತ್ತಾ ಬಂದಿದ್ದಾರೆ. ಹಿಂದೂಗಳು ಸಹ ಉರುಸುರಗಳಲ್ಲಿ ಪಾಲ್ಗೊಂಡು ಕೋಮುಸೌಹಾರ್ದ ಕಾಪಾಡಿಕೊಂಡು ಬರುವಲ್ಲಿ ಬಹು ಮೂಲ್ಯ ಪಾತ್ರವಹಿಸಿದ್ದಾರೆ. ಹೀಗಾಗಿ ಉರುಸುಗಳು ಒಂದು ರೀತಿಯಿಂದ ಹಿಂದೂ-ಮುಸ್ಲೀಮರನ್ನು ಒಂದಗೂಡಿಸುವ ಪವಿತ್ರ ತಾಣಗಳಾಗಿವೆ. ಜನಪದ ಕಲೆಕಸರತ್ತು ಪ್ರದರ್ಶಿಸುವ ರಂಗಸಜ್ಜಿಕೆಯಾಗಿವೆ. ಎಂದು ಹೇಳಿದರೆ ಅತಿಶಯೋಕ್ತಿಯಾಗಲಿಕ್ಕಿಲ್ಲ.
ಮತೀಯ ಸಾಮರಸ್ಯ ಹುಟ್ಟು ಹಾಕುವ, ಭಾವೈಕ್ಯದ ಬೆಸುಗೆ ಗಟ್ಟಿ ಗೊಳಿಸುವ ಆಚರಣೆಗಳಲ್ಲಿ ಮೊಹರಂ ಹಬ್ಬವನ್ನು ಬಿಟ್ಟರೆ ಉರುಸುಗಳು ಅತ್ಯಂತ ಪ್ರಮುಖವಾಗಿವೆ.
ಭಾರತದ ಉರುಸುಗಳು :
ಭಾರತದಲ್ಲಿ ಪ್ರಚಲಿತವಿರುವ ಪ್ರಸಿದ್ಧವಾದ ಉರುಸುಗಳಲ್ಲಿ ಅಜ್ಮೇರಿನ ಖ್ವಾಜಾ ಮೊಯಿನುದ್ದೀನ್ ಚಿಸ್ತಿ, ದಿಲ್ಲಿಯ ಹ| ಶೇಖ್ ನಿಜಾಮುದ್ದೀನ ಔಲಿಯಾ, ಮಕಾನ ಪುರದ ಜಿಂದೇಷಾ ಮದಾರ, ನಾಗೋರದ ಹ| ಖಾದಿರವಲಿ ಸಾಹೇಬ, ಮುಂಬಯಿಯ ಹಾಜಿಮಲಂಗ ಬಾಬಾ, ಗುಲಬರ್ಗಾ ಖ್ವಾಜಾ ಬಂದಾನವಾಜ, ಚಿತ್ತಾಕುಲದ ಹಜರತ್ ಕರಾಮುದ್ದೀನ್ ಷಾವಲಿ, ಮುಳಬಾಗಿಲದ ಹ| ಹೈದರಷಾವಲಿ, ಬಾಗಲಕೋಟಿಯ ಹ| ಮೆಹಬೂಬ ಸುಬಹಾನಿ, ಲಕ್ಷ್ಮೇಶ್ವರದ ದೂದ ಪೀರಾ, ಇಳಕಲ್ಲ ಮುರ್ತು ಜಾ ಖಾದ್ರಿ ಶಿಶುನಾಳದ ಪರೀಫಸಾಹೇಬರ ಉರುಸುಗಳನ್ನು ಹೆಸರಿಸಬಹುದು. ವಿಶೇಷವೆಂದರೆ ಕರ್ನಾಟಕದ ಉರುಸುಗಳಲ್ಲಿ ಜನಪದ ಹಾಡುಗಳನ್ನು, ಜನಪದ ಕಲೆಗಳನ್ನು ಪ್ರದರ್ಶಿಸುವುದ ಕಂಡುಬರುತ್ತದೆ.
ಈ ಸಂದರ್ಭದಲ್ಲಿ ಒಂದು ಮಾತನ್ನು ನೆನಪಿಡುವುದು ಅವಶ್ಯ. ಹ| ಮುಹ್ಮದ ಪೈಗಂಬರರ ಪುಣ್ಯತಿಥಿಯನ್ನು ‘ಬಾರಾವಫಾತ್’ ಎಂಬ ಹೆಸರಿನಿಂದ ಆಚರಿಸಿದರೆ, ಹ| ಇಮಾಮ ಹುಸೇನರು ಕರ್ಬಲಾ ಕಾಳಗದಲ್ಲಿ ಹೋರಾಡಿ ಹುತಾತ್ಮರಾದ ದಿನ (ಕ್ರಿ.ಶ. ೬೮೦ ಮೊಹರಂ ತಿಂಗಳ ೧೦ ನೆಯ ದಿನ) ವನ್ನು ಮೊಹರಂ ಹಬ್ಬವೆಂದು ಗುರುತಿಸುತ್ತಾರೆ. ಆದರೆ ಸೂಪಿ ಸಂತರ, ಮುಸ್ಲಿಂ ಮಹಾಪುರುಷರ ಪುಣ್ಯ ತಿಥಿಯನ್ನು ಅವರ ಹೆಸರಿನ ಉರುಸುಗಳೆಂದು ಕರೆದು ಆಚರಿಸುವುದು ಸಂಪ್ರದಾಯ.
ಆಜ್ಮೇರಿನ ಖ್ವಾಜಾ ಮೊಯಿನುದ್ದೀನ್ ಚಿಸ್ತಿ :
ಹಿಂದು ಧರ್ಮದ ತತ್ವಗಳನ್ನು ಇಸ್ಲಾಮೀ ತತ್ವಗಳೊಂದಿಗೆ ಸಮೀಕರಿಸಿ ಎರಡು ಧರ್ಮಗಳನ್ನು ಅತೀ ಸಾಮೀಪ್ಯಕ್ಕೆ ತಂದ ಶ್ರೇಯಸ್ಸು ಭಾರತದ ಸೂಫಿ ಸಂತರಿಗೆ ಸಲ್ಲುತ್ತದೆ. ಈ ಸೂಫಿ ಸಂತರಲ್ಲಿ ಚಿಸ್ತಿಯಾ ಪಂಗಡದ ತತ್ವಗಳು ಭಾರತದ ಸಾಮಾನ್ಯ ಮುಸ್ಲೀಮರ ನೈತಿಕ ಸಾಮಾಜಿಕ ಮತ್ತು ಧಾರ್ಮಿಕ ಆಚರಣೆಗಳಲ್ಲಿ ವೈಯಕ್ತಿಕ ನಡುವಳಿಕೆಗಳಲ್ಲಿ ಮಹತ್ವದ ತಿರುವು ನೀಡಿದ್ದು ಗಮನಾರ್ಹ ಹಿಂದೂ ಭಕ್ತಿ ಪಂಥದ ಮೇಲೂ ಪ್ರಮುಖ ಪರಿಣಾಮ ಬೀರಿದವು ಪರಸ್ಪರ ಕೊಂಡುಕೊಳ್ಳುವಿಕೆಯಿಂದಾಗಿ ಸಮಾಧಿಸ್ಥಳಗಳು ಮುಸ್ಲೀಮರಿಗೆ ಮತ್ತು ಹಿಂದೂಗಳಿಗೆ ಪವಿತ್ರ ಯಾತ್ರಾಸ್ಥಳಗಳಾಗಿ ಪರಿಣಮಿಸಿವೆ.
ಭಾರತದ ಸೂಫಿಸಂತರಲ್ಲಿ ಆಜ್ಮೇರಿದ ಖ್ವಾಜಾ ಮೊಯಿನುದ್ದೀನ ಚಿಸ್ತಿ ಅಗ್ರಗಣ್ಯರು. ಇವರ ದರಗಾ (ಗೋರಿ) ರಾಜಸ್ಥಾನ ರಾಜ್ಯದ ಆಜ್ಮೇರಿನಲ್ಲಿದ್ದು ಇಂದಿಗೂ ಇತಿಹಾಸ ಪ್ರಸಿದ್ಧ ಪುಣ್ಯಕ್ಷೇತ್ರವಾಗಿದೆ.
ಒಡೆದು ಹೋದ ಬದುಕು ಬಯಕೆಗಳನ್ನು ಪುನಃ ರೂಪಿಸಬಲ್ಲವರು ಎಂಬ ಖ್ಯಾತಿ ಖ್ವಾಜಾ ಮೊಯಿನುದ್ದೀನ್ ಚಿಸ್ತಿಯವರದು. ಇವರು ಸಮಾಧಿಯಾದ ದಿನದಂದು ಅಜ್ಮೇರಾದಲ್ಲಿ ನಡೆಯುವ ವಾರ್ಷಿಕ ಉರುಸು ದೇಶ ವಿದೇಶಗಳಲ್ಲಿ ಹೆಸರುವಾಸಿ ಲಕ್ಷೋಪಲಕ್ಷ ಭಕ್ತರು ಪ್ರಪಂಚದ ನಾನಾ ಭಾಗಗಳಿಂದ ಆಗಮಿಸಿ ಚಾದರ ಹೊದಿಸುವ ಹರಕೆ ತೀರಿಸಿ ಕೃತಾರ್ಥರಾಗುತ್ತಾರೆ.
ಹಿಜರಿ ಶಕೆ ೫೩೦ (ಕ್ರಿ.ಶ. ೧೧೩೨) ಇರಾಣ ದೇಶದ ಸಿಸ್ತಾನ ಪ್ರಾಂತದಲ್ಲಿ ಜನಿಸಿದ ಖ್ವಾಜಾ ಮೊಯಿನುದ್ದೀನ್ ತಮ್ಮ ೮೦ ವರ್ಷಗಳ ಜೀವನದ ಕೊನೆಯ ಎರಡು ದಶಕಗಳಿಗಿಂತಲೂ ಹೆಚ್ಚಿನ ಸಮಯವನ್ನು ಭಾರತದಲ್ಲಿ ಕಳೆದರು. ಅಪಾರ ಭಕ್ತರ ನಂಬಿಕೆಗೆ ಪಾತ್ರರಾದ ಇವರಿಗೆ ಮರಣಾನಂತರ ಅವರ ಕಾರ್ಯಕ್ಷೇತ್ರವಾದ ಅಜ್ಮೇರದಲ್ಲಿ ಸಮಾಧಿಮಾಡಿ ಪ್ರತಿವರ್ಷ ಉರುಸು ನಡೆಸುತ್ತಾರೆ.[4]
ರಾಜಧಾನಿಯದೊರೆಗಳು, ಸರದಾರರು, ಸಿರಿವಂತರು ಶೇಖ ನಿಜಾಮುದ್ದೀನರಿಗೆ ತರತರದ ಭಷ್ಯ ಭೋಜ್ಯ ಮತ್ತು ವಸ್ತ್ರಗಳನ್ನು ಕಾಣಿಕೆಯ ರೂಪದಲ್ಲಿ ದಿನ ನಿತ್ಯ ಕಳಿಸುತ್ತಿದ್ದರು ಅದರಲ್ಲಿಯ ಒಂದು ಅಗಳು ಅನ್ನಕೂಡ ತಾವು ಮುಟ್ಟದೆ ಎಲ್ಲವನ್ನು ಅಲ್ಲಿ ಉಪಸ್ಥಿತರಿದ್ದ ಜರನಲ್ಲಿ ಹಂಚುತ್ತಿದ್ದರು.
ಸ್ವತಃ ಕವಿಗಳಾಗಿದ್ದ ನಿಜಾಮುದ್ದೀನರು ಕ್ರಿಶ ೧೩೨೫ ರಲ್ಲಿ ಇಹಲೋಕ ತ್ಯಜಿಸಿದರು. ಆ ದಿನ ದಿಲ್ಲಿಯಲ್ಲಿ ಅದ್ದೂರಿಯಿಂದ ಉರುಸು ನಡೆಯುತ್ತದೆ. ಉರುಸಿನಲ್ಲಿ ಹಿಂದೂ-ಮುಸ್ಲೀಮರು ಪಾಲ್ಗೊಂಡು ತಮ್ಮ ಹರಕೆಯನ್ನು ಸಲ್ಲಿಸುವುದುಂಟು.
ಮಕಾನಪುರದ ಜಿಂದೇಷಾ ಮದಾರ :
ಸೂಫಿ ಸಂತರಲ್ಲಿ ಒಬ್ಬರಾದ ಜಿಂದೇಷಾ ಮದಾರ ಅವರ ದರಗಾ ಉತ್ತರ ಪ್ರದೇಶದ ಮಕಾನಪುರದಲ್ಲಿದೆ. ಕ್ರಿಶ ೧೦೫೦ ರಲ್ಲಿ ಅಲೆಪ್ಪುನಲ್ಲಿ ಜನಿಸಿದ ಜಿಂದೇಷಾ ಮದಾರ ಭಾರತಕ್ಕೆ ಬಂದು ಮಕಾನಪುರದಲ್ಲಿ ತೀರಿಕೊಂಡರು ಇಂದು ಅವರ ದರಗಾ ಭಾರತದ ನಾನಾ ಕಡೆಗಿನ ಯಾತ್ರಿಕರನ್ನು ಆಕರ್ಷಿಸುತ್ತದೆ.
ಜಿಂದೇಷಾ ಮದಾರ ಅವರು ತಮ್ಮ ಗೋರಿಯಲ್ಲಿ ಪ್ರವಾದಿ ಹ| ಮುಹ್ಮದರ ಕೃಪೆಯಿಂದ ಇನ್ನೂ ಜೀವಂತವಾಗಿರುವರೆಂದು ಜನರ ನಂಬಿಕೆ. ಸದಾ ಕಪ್ಪು ಬಟ್ಟೆ ಧರಿಸುತ್ತಿದ್ದ ಇವರು ಇಂದ್ರಿಯ ಸಂಗ್ರಹಿಸಿ ಪೂರ್ಣಕಾದು ಬದುಕುತ್ತಿದ್ದರು ಇದಾವುದನ್ನು ತಿಳಿಯದೆ ಮಹಿಳೆಯೊಬ್ಬಳು ಸಂತರ ದರಗಾದಲ್ಲಿ ಪ್ರವೇಶಮಾಡಿದಳು ಭಯಂಕರ ರೋಗಕ್ಕೆ ತುತ್ತಾಗಿದ್ದ ಅವಳು ದರಗಾದಲ್ಲಿಯೇ ಸತ್ತದ್ದಕ್ಕಾಗಿ ಅಂದಿನಿಂದ ದರಗಾದಲ್ಲಿ ಮಹಿಳೆಯರಿಗೆ ಪ್ರವೇಶವನ್ನು ನಿಷೇದಿಸಲಾಯಿತು. ಜಮಾದಿಲ್ ಅವ್ವಲ್ ಮಾಸದ ೧೭ನೆಯ ದಿನ ದೈವಾದೀನರಾದರು. ಪ್ರತಿವರ್ಷ ಆ ದಿನದಂದು ವಿಜ್ರಂಭಣೆಯಿಂದ ಉರುಸು ನಡೆಯುತ್ತದೆ.
ಸಂತರು ಚಿಕ್ಕಮಕ್ಕಳನ್ನು ಮಾರಕ ರೋಗಗಳಿಂದ ರಕ್ಷಿಸುವಲ್ಲಿ ಸಿದ್ಧಹಸ್ತರಾಗಿದ್ದರಂತೆ ಆದುದರಿಂದ ಅವರ ಹೆಸರಿನಲ್ಲಿ ಬಂಗಾರ ಅಥವಾ ಬೆಳ್ಳಿಯ ಹಾರವನ್ನು ಕೊರಳಲ್ಲಿ ಹಾಕಲು ಎಂಥ ಭಯಂಕರ ರೋಗಗಳಿದ್ದರೂ ಸರಿ ಅವರು ಗುಣಮುಖರಾಗುವರೆಂಬ ನಂಬಿಕೆ ಜನರಲ್ಲಿದೆ. ಆದರೆ ಉರುಸಿನ ದಿನ ಮಾದಲಿ (ಸಿಹಿ ಅಡಿಗೆ) ಮಾಡಿ ‘ಚಿರಾಗ್’ (ದೀಪ) ಹಚ್ಚಿ ಫಾತಿಹಾ ಮಾಡಿಸಿ ಸಂತರ ಹೆಸರಿನಲ್ಲಿ ಕೊರಳಿಗೆ ಹಾರ ಹಾಕಬೇಕು. ದೆವ್ವ ಭೂತ ಪಿಶಾಚಿ ಮುಂತಾದ ಪೀಡೆಗಳಿಂದ ಬಿಡುಗಡೆ ಪಡೆಯಲು ಸಾವಿರಾರು ಯಾತ್ರಿಕರು ದರಗಾಕ್ಕೆ ಭೆಟ್ಟಿಕೊಟ್ಟು ಹರಕೆ ಹೊರವುದುಂಟು.
ಉರುಸಿನ ದಿನದಂದು ಬೆಂಕಿಯಲ್ಲಿ ನಡೆಯುವುದು ಇಲ್ಲಿನ ಒಂದು ಧಾರ್ಮಿಕ ಸಂಪ್ರದಾಯ. ಸ್ವಚ್ಛ ಶುದ್ಧ ಬಟ್ಟೆ ಧರಿಸಿದ ಫಕೀರರು ‘ದವ ಮದಾರ ದಮ್ ಮದಾರ’ ಎಂದು ಉದ್ಛೋಷ ಮಾಡುತ್ತ ನಿಗಿನಿಗಿ ಕೆಂಡದಲ್ಲಿ ನಡೆಯುವುದು, ಅನಂತರ ಅವರ ಪಾದಗಳನ್ನು ಹಾಲು ಮತ್ತು ನೀರಿನಿಂದ ತೊಳೆದು ಸ್ವಚ್ಛಮಾಡುವ ದೃಶ್ಯ ರೋಚಕವಾದುದು. ಈ ಅಗ್ನಿಹಾಯುವ ಅಥವಾ ಕೆಂಡ ತುಳಿಯುವ ಸಂಪ್ರದಾಯ ಹಿಂದುಗಳಲ್ಲಿ ಮತ್ತು ಹಿಂದೂ ಮುಸ್ಲೀಮರು ಸೇರಿ ಆಚರಿಸುವ ಮೊಹರಂ ಹಬ್ಬದಲ್ಲಿ ರೂಢಿಯಲ್ಲಿದೆ.[5]
ನಾಗೋರದ ಖಾದಿರವಲಿ ಸಾಹೇಬ :
ದಕ್ಷಿಣ ಭಾರತದ ತಮಿಳುನಾಡಿನ ತಂಜಾವೂರ ಜಿಲ್ಲೆಯ ನಾಗೋರದಲ್ಲಿ ಸೂಫಿಸಂತ ಖಾದಿರವಲಿ ಸಾಹೇಬರ ದರಗಾ ಇದ್ದು ಹಿಂದೂ ಮುಸ್ಲೀಮರಿಗೆ ಪುಣ್ಯಸ್ಥಳವಾಗಿದೆ. ಸಂತರ ಮೇಲಿನ ಭಕ್ತಿಯ ಪ್ರತೀಕವಾಗಿ ತಂಜಾವೂರ ರಾಜನು ಇದನ್ನು ಕಟ್ಟಿಸಿದನೆಂದು ಹೇಳಲಾಗುತ್ತದೆ. ಕಟ್ಟಡ ಬಹು ಆಕರ್ಷಕವಾಗಿದೆ.
ಜಮಾದಿಲ್ ಆಖಿಲ್ ಇಂಗಳಿನ ಹತ್ತನೆಯ ದಿನ ಖಾದಿರವಲಿಯವರ ಉರುಸು ನಡೆಯುತ್ತದೆ. ಉರುಸಿನ ದಿನ ಮುಸ್ಲೀಮ ಬಾಂಧವರು ಸಿಹಿತಿಂಡಿ ತಯಾರಿಸಿ ಚಿರಾಕ್ ಬೆಳಗಿನ ಸಂತರ ಹೆಸರಿನಲ್ಲಿ ಫಾತಿಹಾ ಮಾಡಿಸುತ್ತಾರೆ. ಶ್ರದ್ಧಾ ಭಕ್ತಿಯಿಂದ ತಮ್ಮ ಸಮಸ್ಯೆಗಳ ನಿವಾರಣೆಗೆ ದುಆ ಬೇಡಿಕೊಳ್ಳುತ್ತಾರೆ.
ಖಾದಿರವಲಿ ಸಾಹೇಬರು ತಮ್ಮ ಜೀವಿತ ಕಾಲದಲ್ಲಿ ಅನೇಕ ಪವಾಡತಳನ್ನು ಮಾಡಿ ಪವಾಡ ಪುರುಷರೆನಿಸಿದ್ದರೂ ಮುಳುಗುತ್ತಿದ್ದ ಹಡಗ ಉಳಿಸಿದುದು, ಹೆಣ್ಣು ಮಗಳ ಮಾನ ಕಾಪಾಡಿದುದು-ಮುಂತಾದ ಪವಾಡಗಳು ಸಂತರ ಚರಿತ್ರೆಯ ಸುತ್ತ ಹೆಣೆದುಕೊಂಡಿವೆ. ಫಕೀರರು ತಮ್ಮ ಮೂಲಪುರುಷ ಖಾದಿರವಲಿಯೆಂದು ಹೇಳಿಕೊಂಡು ಪ್ರತಿವರ್ಷ ಉರುಸಿನಲ್ಲಿ ನೆರೆಯುವುದು ಕಂಡುಬರುತ್ತದೆ.
ಮುಂಬಯಿಯ ಹಾಜಿಮಲಂಗ ಬಾಬಾ :
ಮುಂಬಯಿ ಬಳಿ ಹಾಜಿಮಲಂಗನಲ್ಲಿ ಹಾಜಿಮಲಂಗ ಬಾಬಾರವರ ದರಗಾ ಇದ್ದು ಹಿಂದು ಮುಸ್ಲೀಮರಿಗೆ ಪವಿತ್ರ ಯಾತ್ರಾಸ್ಥಳವಾಗಿದೆ. ದರಗಾದ ಆಡಳಿತವನ್ನು ಒಂದು ಬ್ರಾಹ್ಮಣ ಕುಟುಂಬ ನಡೆಸುತ್ತದೆ. ಇಲ್ಲಿ ಮುಸ್ಲಿಂ ಸಂಪ್ರದಾಯದ ಝಿಯಾರತನಂತೆ ಒಮ್ಮೆ ಫಾತಿಹಾ (ಆರಾಧನೆ) ನಡೆದರೆ ಇನ್ನೊಂದು ಹೊತ್ತಿನಲ್ಲಿ ಹಿಂದುಗಳು ಲೋಬಾನದ ಹೊಗೆ ಹಾಕಿ ಪೂಜೆ ಮಾಡುತ್ತಾರೆ.
ದರಗಾ ಕುರಿತು ಸಾಕಷ್ಟು ಮೂಢನಂಬಿಕೆಗಳು, ಐತಿಹ್ಯಗಳು ಜನಮನದಲ್ಲಿದ್ದರೂ ಹಿಂದೂ ಮುಸ್ಲೀಮರು ಒಂದಾಗಿ ತಮ್ಮ ಬದುಕಿನ ಸಮಸ್ಯೆಗಳನ್ನು ಹಾಜಿಮಲಂಗ ಬಾಬಾರವರಿಗೆ ಹೇಳಿಕೊಂಡು ಪರಿಹಾರ ದೊರಕಿಸಿಕೊಡಲು ವಿನೀತರಾಗಿ ಒತ್ತಾಯಿಸಲು ಪ್ರಾರ್ಥಿಸುತ್ತಾರೆ. ಬೇಡಿಕೆ ಪೂರ್ಣಗೊಂಡರೆ ಹರಕೆ (ಮನ್ನತ್) ತೀರಿಸಿ ತೃಪ್ತರಾಗುತ್ತಾರೆ.
ಗುಲಬುರ್ಗಾದ ಖಾಜಾ ಬಂದಾನವಾಜ :
ಕರ್ನಾಟಕದಲ್ಲಿ ಆಗಿಹೋದ ಮುಸ್ಲಿಂ ಮಹಾಪುರುಷರಲ್ಲಿ ಅತ್ಯಂತ ಸುಪ್ರಸಿದ್ಧರೆಂದರೆ ಹ| ಖ್ವಾಜಾ ಬಂದಾನವಾಜ. ಇವರಿಂದಾಗಿ ಗುಲಬುರ್ಗಾ ನಗರ ಕೇವಲ ದಕ್ಷಿಣ ಭಾರತದ ಜನರನ್ನು ಅಷ್ಟೆ ಅಲ್ಲ ಭಾರತದ ನಾನಾಭಾಗಗಳಿಂದಲೂ ಭಕ್ತರನ್ನು ತನ್ನೆಡೆಗೆ ಆಕರ್ಷಿಸುತ್ತದೆ.
ಖ್ವಾಜಾ ಬಂದಾನವಾಜರು ಹ| ಮುಹ್ಮದ ಪೈಗಂಬರ ಅವರ ವಂಶದಲ್ಲಿ ೨೨ನೆಯ ಪೀಳಿಗೆಯವರಾಗಿ ಜನಿಸಿದರು. ಇವರ ಪೂರ್ಣ ಹೆಸರು ಅಬುಲ್ ಫತೇಹ ಸದರುದ್ದೀನ್ ವಲಿಯುಲ್ ಅಕ್ಬರು ಸಾದಿಖ್ ಸಯ್ಯದ್ ಮುಹ್ಮದ ಹುಸೇನಿ ಗೇಸುದರಾಜ ಷಾಬಾಜ ಬಂದಾನವಾಜ ಆದರೆ ದೇಶದ ತುಂಬೆಲ್ಲ ಪ್ರಖ್ಯಾತವಾದ ಹೆಸರು ಖ್ವಾಜಾ ಬಂದಾನವಾಜ ಇವರ ತಂದೆ ಸಯ್ಯದ್ ಯುಸೂಫ ಹುಸೇನಿ, ತಾಯಿ ಸಯಿದಾ ಬೀಬಿ. ಬಂದಾನವಾಜರು ಹಿಜಿರಿ ಸಂವತ್ಸರದ ೭೨೧ ನೆಯ (ಕ್ರಿ.ಶ. ೧೩೨೧) ರಜಬ್ ತಿಂಗಳಿನ ೪ನೆಯ ದಿನ ಜನಿಸಿದರು. ೪೦ ವರ್ಷ ವಯಸ್ಸಿನಲ್ಲಿ ಬೀಬಿ ರಜಾಖಾತೂನ ಎಂಬವರೊಂದಿಗೆ ಮದುವೆಯಾದರು.
ಮಗಲ್ ಚಕ್ರವರ್ತಿ ಮುಹ್ಮದ ಬಿನ್ ತುಗಲಕನ ಆಜ್ಞೆಯಂತೆ ರಾಜಧಾನಿಯನ್ನು ದೆಹಲಿಯಿಂದ ದೌಲತಾಬಾದಿಗೆ ವರ್ಗಾಯಿಸಿದಾಗ ರಾಜಾಜ್ಞೆಯಂತೆ ದಕ್ಷಿಣ ಭಾರತಕ್ಕೆ ವಲಸೆ ಬಂದಿದ್ದರು. ದಕ್ಷಿಣದಲ್ಲಿ ಕ್ರಿ.ಶ. ೧೩೯೭ ರಲ್ಲಿ ಆಳುತ್ತಿದ್ದ ಫಿರೋಜಷಾ ಬಹಮನಿ ಸುಲ್ತಾನ ಈ ಸೂಫಿ ಸಂತರ ಬಗ್ಗೆ ತಿಳಿದು ಉಂಬಳಿಗಳನ್ನು ಕೊಟ್ಟು ಗೌರವಾದರಗಳೊಂದಿಗೆ ಗುಲಬುರ್ಗಾಕ್ಕೆ ಆವ್ಹಾನಿಸಿದ. ಚಸ್ತಿಯಾ ಪಂಗಡದ ಇತರ ಸಂತರಂತೆ ಬಂದಾನವಾಜರು ರಾಜಾಶ್ರಯವನ್ನು ತಿರಸ್ಕರಿಸದೆ ಹೋದದ್ದು ಒಂದು ವಿಶೇಷ, ಇವರು ಗುಲಬುರ್ಗಾದಲ್ಲಿ ೨೨ ವರ್ಷ ಜೀವಿಸಿದ್ದು ಹಿಜರಿ ಸನ್ ೮೨೫ (ಕ್ರಿ.ಶ. ೧೪೩೨) ರ ಜಿಲ್ಕೈದ ತಿಂಗಳ ೧೬ನೆಯ ದಿನ ಸೋಮವಾರ ಅಲ್ಲಾಹನ ಸನ್ನಿದಾನ ಸೇರಿದರು. ಸುಲ್ತಾನ ಅಹ್ಮದ ಷಾ ಬಂದಾನವಾಜರ ಸಮಾಧಿಯ ಸುತ್ತ ಭವ್ಯವಾದ ಗುಂಬಜವುಳ್ಳ ಕಟ್ಟಡವನ್ನು ಪ್ರಾರಂಭಿಸಿದನು. ಅವನ ಮಗನಾದ ಸುಲ್ತಾನ ಅಲ್ಲಾವುದ್ದೀನನ ಆಳ್ವಿಕೆಯ ಕಾಲದಲ್ಲಿ ಕಟ್ಟಡದ ನಿರ್ಮಾಣ ಮುಕ್ತಾಯವಾಯಿತು. ಗಾರೆ ಮತ್ತು ಚಿತ್ರಶಿಲ್ಪ ಕೆಲಸವನ್ನು ಸುಲ್ತಾನ ಇಬ್ರಾಹಿಂ ಕುತುಬ್ ಷಹ ಮಾಡಿಸಿದ[6] ಖ್ವಾಜಾ ಬಂದಾನವಾಜರು ಕೇವಲ ಮಹಾನ್ ಸೂಫಿಸಂತರು ಮಾತ್ರ ಆಗಿರಲಿಲ್ಲ ವಿಪುಲ ಗ್ರಂಥಗಳನ್ನು ರಚಿಸಿದ ಲೇಖಕರು ಆಗಿದ್ದರು. ಉರ್ದು, ಪಾರ್ಸಿ ಮತ್ತು ಅರಬ್ಬೀ ಭಾಷೆಗಳಲ್ಲಿ ಗ್ರಂಥಗಳನ್ನು ಬರೆದ ಕೀರ್ತಿ ಇವರದಾಗಿದೆ. ಇವರು ರಚಿಸಿದ ಕೃತಿಗಳಲ್ಲಿ ಪ್ರಮುಖವಾಗಿಮೇರಾಜುಲ್ ಆಷಖೀನ್, ಜವಾಮೆ ಉಲ್ ಕಲಾಮ್, ಅದಾಬುಲ್ ಮುರಿದೀವ್, ಮಷಾಯ ಖುಲ್ ಅನ್ವರ್, ಅಸ್ಮಾಉಲ್ ಇಸ್ರಾರ್, ಖಿಲಾಫತ್ ನಾಮಾ, ಖಾತಿಮಾ, ಚಕ್ಕಿನಾಮಾ, ತಿಲಾವತುಲ್ ಮಜೀದ್, ಷಿಕಾರನಾಮಾ ಮುಂತಾದವುಗಳನ್ನು ಹೆಸರಿಸಬಹುದು.
ಗುಲಬುರ್ಗಾದಲ್ಲಿ ಬಂದಾನವಾಜರ ದರಗಾ ಚಾರಿತ್ರಿಕ ಹಾಗು ವಾಸ್ತುಶಿಲ್ಪದ ದೃಷ್ಟಿಯಿಂದ ನೋಡಬೇಕಾದ ಸ್ಥಳ. ಅಮೃತಶಿಲೆಯ ಹೊದಿಕೆಯಲ್ಲಿ ಕಣ್ಣು ಸೆಳೆಯುವ ಸಂತರ ಸಮಾಧಿ ಅದರ ಮೇಲೆ ರೇಶಿಮೆಯ ಹೊದಿಕೆ ಮತ್ತು ಭಕ್ತರು ಅರ್ಪಿಸಿದ ಹೂವಿನ ಗಲ್ಲೀಪ, ಸುತ್ತ ಮುತ್ತ ಪ್ರಶಾಂತ ಪರಿಸರ ಇವೆಲ್ಲ ಭಕ್ತರಿಗೆ ಭಾವುಕರಿಗೆ ಸುಖ ಸಂತೃಪ್ತಿಯನ್ನು ನೀಡುತ್ತವೆ. ಈ ಗುಂಬಜಿನಲ್ಲಿ ಮಹಿಳೆಯರಿಗೆ ಪ್ರವೇಶವಿಲ್ಲ. ಬಾಗಿಲಿನಿಂದಲೇ ಕಾಣುವ ಬಂದಾನವಾಜರ ಗೋರಿಯನ್ನು ನೋಡಿ ಗೌರವ ಸಲ್ಲಿಸಬಹುದು.
ಬಂದಾನವಾಜರು ಪೈಂಗಬರವಾಸಿಗಳಾದ ಪುಣ್ಯ ದಿನದಂದು ‘ಉರುಸು’ ಸಮಾರಂಭ ನೆರವೇರುತ್ತದೆ. ಜಾತಿ ಮತ ಬೇಧವಿಲ್ಲದೆ ಜನ ಸೇರುತ್ತಾರೆ ‘ಸಮಾ’ ಭಜನಾ ಮೇಳಗಳು ಏರ್ಪಡುತ್ತವೆ. ಅಲ್ಲಾಹನ, ಅಲ್ಲಾಹನ ದೂತರ, ಸೂಫಿ ನಂತರ ಗುಣಗಾನದ ಕವ್ವಾಲಿ ಮತ್ತು ಗಜಲ್‌ಗಳು ನಡೆಯುತ್ತವೆ. ಬಂದಾನವಾಜರ ಧರ್ಮ ಸಮನ್ವಯ ದೃಷ್ಟಿಗೆ ಸಾಕ್ಷಿಯಾಗಿ ಮುಸ್ಲೀಮರಂತೆ ಹಿಂದೂಗಳು, ಜೈನರು ಇದ್ದಾರೆ. ಉರುಸು ಪ್ರಾರಂಭದಲ್ಲಿ ಗುಮ್ಮಟಕ್ಕೆ ‘ಝೇಲಾ’ ಪುಷ್ಟಗುಚ್ಚ ಏರಿಸುವ ಸಂದರ್ಭದಲ್ಲಿ ಹಚ್ಚುವ ಸಂದಲ್ (ಗಂಧ) ವನ್ನು ದರಗಾಕ್ಕೆ ಒಯ್ಯುವಾಗ ಮಷಾಲ್ (ದೀವಟಿಗೆ) ಹಿಡಿಯುವ ಬಾಬು ಹಿಂದೂ ಭಕ್ತರದಾಗಿದೆ. ಇಂಥ ಸಾಮರಸ್ಯ ಸೂಚಕ ಸಂಪ್ರದಾಯ ಉರುಸು ಆರಂಭವಾದಂದಿನಿಂದ ಇರುವುದಾಗಿ ತಿಳಿದು ಬರುತ್ತದೆ. ನಗರದ ಪ್ರಮುಖ ಹಿಂದು ಕುಟುಂಬಗಳು ನೈವೇದ್ಯ ಪೂಜೆ ಸಲ್ಲಿಸುವುದನ್ನು ಕಾಣಬಹುದು. ಹೀಗೆ ಬಂದಾನವಾಜರು ಜೀವಿಸಿದ್ದಾಗ ಮಹಾವ್ಯಕ್ತಿಯಾಗಿ ಈಗಲೂ ಮಹಾಶಕ್ತಿಯಾಗಿ ಸಮಸ್ತ ಜಾತಿ ಜನಾಂಗದ ಜನ ಮನದಲ್ಲಿ ಹಚ್ಚಹಸಿರಾಗಿದ್ದಾರೆ.
ಚಿತ್ತಾಕುಲದ ಷಾ ಕರಾಮತ್ ಉದ್ದೀನ್ :
ಶಿವಶರಣರು, ಹರಿದಾಸರು ಸೂಫಿಸಂತರು ದೇವರನ್ನು ಕಾಣುವ ಅನೇಕ ಮಾರ್ಗಗಳನ್ನು ಶೋಧಿಸಿ ಪ್ರತಿಪಾದಿಸಿ ಅವುಗಳಲ್ಲಿ ಭಕ್ತಿ ಪಂಥವೇ ಶ್ರೇಷ್ಟವಾದುದೆಂದು ನಂಬಿದ್ದರು. ಮತ್ತು ದೇಶದ ಐಕ್ಯತೆಗೆ ಸಹಕಾರಿಯೆಂದು ಭಾವಿಸಿದ್ದರು ಸೂಫಿಸಂತರಲ್ಲಿ ಹ| ಪೀರ್ ಷಾ ಶಮ್ ಸುದ್ದೀನ್ ಉರ್ಫ ಷಾ ಕರಾಮತ್ ಉದ್ದೀನ್ ಒಬ್ಬರು.
ಗೌಸ ಆಜಮ್ ದಸ್ತಗೀರ ಅಬ್ದುಲ್ ಖಾದಿರ್ ಜಿಲಾನಿ ಅವರ ಹನ್ನೊಂದನೆಯ ಪೀಳಿಗೆಯವರಾದ ಕರಾಮತ್ ಉದ್ದೀನ್ ಅವರು ೩೬೧ ವರ್ಷಗಳ ಹಿಂದೆಯೇ ಕಾರವಾರ ಜಿಲ್ಲೆಯ ಚಿತ್ತಾಕುಲ (ಸದಾಶಿವಗಡ)ದಲ್ಲಿ ನೆಲೆಸಿ ಸಮಾಜ ಸೇವೆಯಲ್ಲಿ ನಿರತವಾಗಿ ಕೊನೆಯುಸಿರೆಳೆದರು. ಬಿಜಾಪುರದ ಅಲಿ ಆದಿಲ್ ಷಾ ಉಂಬಳಿಯಾಗಿ ನೀಡಿದ ವಿಶಾಲ ಸ್ಥಳದಲ್ಲಿ ಅವರ ಗೋರಿ (ಸಮಾಧಿ) ನಿರ್ಮಿಸಲಾಗಿದ್ದು ಪ್ರತಿವರ್ಷ ಉರುಸು ನಡೆಯುತ್ತದೆ.
ಈಗಲೂ ಚಿತ್ತಾಕುಲದ ಸುತ್ತ ಮುತ್ತಲಿನ ಜನ, ಸಂತರು ಜೀವಿತ ಕಾಲದಲ್ಲಿ ಮಾಡಿದ ಸಮಾಜಕಾರ್ಯಗಳನ್ನು ಪವಾಡಗಳನ್ನು ನೆನಸುತ್ತಾರೆ. ಬಿಜಾಪುರ ಬರಗಾಲದಿಂದ ತತ್ತರಿಸುತ್ತಿದ್ದಾಗ ಮಾನವೀಯ ಮೌಲ್ಯಗಳನ್ನು ಮೆರೆದು ಜನರು ಕಷ್ಟನಷ್ಟಗಳನ್ನು ನಿವಾರಿಸಿದುದು ಮೆಚ್ಚುವಂತಹದು. ಅಲಿ ಆದಿಲ್ ಷಾ ದೊರೆ ಸಂತರ ಕುರಣೆಯಿಂದ ಎರಡು ಗಂಡು ಮಕ್ಕಳನ್ನು ಪಡೆದುದು, ಸೂಪಾದಲ್ಲಿ ಲಿಂಗಾಯತ ಸಮಾಜದವರು ಪೂಜಿಸುತ್ತಿದ್ದ ಎತ್ತೊಂದು ಸತ್ತಾಗ ಅದಕ್ಕೆ ಜೀವದಾನ ಮಾಡಿ ಪುನಃ ಬದುಕಿಸಿದುದು ಅವಿಸ್ಮರಣೀಯ. ಪೋರ್ತುಗೀಜ ಸೇನಾನಿ ಗೋರಿಯಲ್ಲಿ ಸಂಪತ್ತು ಸಿಗುವುದೆಂಬ ದುರಾಶೆಯಿಂದ ಅಗೆದಾಗ ರಕ್ತಕಾರಿ ಮರಣಹೊಂದಿದನು.ಕ್ರಿ.ಶ. ೧೬೬೫ರಲ್ಲಿ ಅಬ್‌ಸಿನಿಯಾ ರಾಜನು ಪುನಃ ಗೋರಿಯನ್ನು ಕಟ್ಟಿಸಿ ಕರಾಮತ್ ಉದ್ದೀನ್‌ರ ಕರುಣೆ ಸಂಪಾದಿಸಿದ[7] ಬಗದಾದ್‌ನಿಂದ ಕರ್ನಾಟಕಕ್ಕೆ ಬಂದ ಸೂಫಿ ಸಂತ ಹ| ಶೇಖ ಶಮ್‌ಸುದ್ದೀನ್ ಷಾರ ಚರಿತ್ರೆ ನಂಬಿಕೆ ಪವಾಡ ಹಾಗೂ ದರಗಾದ ಮಹಿಮೆ ಅಪಾರವಾದುದು. ಪ್ರತಿವರ್ಷ ಸಫರ ತಿಂಗಳಿನ ೧೫ ನೆಯ ದಿನ ಸಂತರ ಉರುಸು ಚಿತ್ತಾಕುಲದಲ್ಲಿ ನಡೆಯುತ್ತದೆ. ಎಲ್ಲ ಜಾತಿ ಜನಾಂಗದ ಜರನು ಉತ್ಸಾಹದಿಂದ ‘ಉರುಸ್’ನಲ್ಲಿ ಪಾಲ್ಗೊಂಡು ಬೇಡಿಕೊಂಡ ಹರಕೆಗಳನ್ನು ಪೂರೈಸಿ ಪುನೀತರಾಗುತ್ತಾರೆ.
ಮುಳಬಾಗಿಲ ಹ| ಬಾಬಾ ಹೈದರವಲಿ :
ಕೋಲಾರ ಜಿಲ್ಲೆಯ ಮುಳುಬಾಗಿಲು ತಾಲ್ಲೂಕಿನ ನಡೆಯುವ ಹೈದರವಲಿಯವರ ಉರುಸು ತುಂಬ ಪ್ರಾಚೀನವಾದುದು ಮತ್ತು ಪ್ರಸಿದ್ಧವಾದುದು. ಮುಳುಬಾಗಿಲಿನಲ್ಲಿ ಹ| ಬಾಬಾ ಹೈದರವಲಿ ಅವರ ದರಗಾ ಇದ್ದು, ಇದು ಸುಮಾರು ೮೦೦ ವರ್ಷಗಳಷ್ಟು ಹಳೆಯದು.[8] ಇರಾನ್ ದೇಶದಿಂದ ಭಾರತಕ್ಕೆ ವಲಸೆ ಬಂದ ಬಾಬಾ ಹೈದರ ಅಲಿಯವರು ಮುಳುಬಾಗಿಲಿನಲ್ಲಿ ಕೊನೆಯುಸಿರೆಳೆದನು. ಅಂದಿನಿಂದ ಈಚೆಗೆ ಅವರ ಹೆಸರಿನಲ್ಲಿ ಉರುಸು ನಡೆಯುತ್ತಾ ಬಂದಿದೆ. ಮೊದಲ ಉರುಸನ್ನು ಪೆನುಗೊಡ (ಆಂಧ್ರಪ್ರದೇಶ) ದ ಬಾಬಾ ಫಕ್ರುದ್ದೀನ್ ನಡೆಸಿದರು. ಉರುಸು ಹನ್ನೆರಡು ದಿನ ನಡೆಯುವದು.
ಉರುಸಿನ ದಿನ ಕುರಾನ್ ಪಠಿಸುವರು ಮರುದಿನ ಭಾರತದ ವಿವಿಧ ಭಾಗದಿಂದ ಅನೇಕ ಫಕೀರರು ಆಗಮಿಸಿ ತಮ್ಮ ಯೋಗಶಕ್ತಿಯನ್ನು ಪ್ರದರ್ಶಿಸುವರು. ಹನ್ನೊಂದನೆಯ ದಿನ ಸಂದಲ್ (ಗಂಧ) ಮೆರವಣಿಗೆ ನಡೆಯುವದು. ಮೆರವಣಿಗೆಯ ಮುಂದೆ ಫಕೀರರು ದಯಾರೆ (ಒಂದು ವಿಧದ ಚರ್ಮವಾದ್ಯ) ಬಾರಿಸುತ್ತ ಚಾವಟಿ, ಕತ್ತಿಯಿಂದ ಮೈಗೆ ಹೊಡೆದುಕೊಳ್ಳುತ್ತ ಚಿಮುಟದ ರೀತಿಯ ಆಯುಧವನ್ನು ಕಣ್ಣಿಗೆ ಮತ್ತು ಹೊಟ್ಟೆಗೆ ಚುಚ್ಚಿ ಕೊಳ್ಳುತ್ತಾ ಅದ್ಭುತ ಚಮತ್ಕಾರಗಳನ್ನು ಪ್ರದರ್ಶಿಸುವರು. ಕತ್ತಿವರಸೆ, ದೊಣ್ಣೆವರಸೆ ಮುಂತಾದ ಜನಪದ ಕಲೆಗಳನ್ನು ತೋರಿಸುವರು. ಗಂಧವನ್ನು ಬಾಬಾರವರ ಸಮಾಧಿಯ ಮೇಲೆ ಚಿಮುಕಿಸಿ ಅನಂತರ ಮೆರವಣಿಗೆಯಲ್ಲಿ ತಂದ ಗಲ್ಲೀಪವನ್ನು ಹೊದಿಸುವರು. ಕೆಲವು ಭಕ್ತರು ಸಕ್ಕರಿ ಓದಿಸುವರು, ಹರಕೆ ಹೊರುವರು.
ಹನ್ನೆರಡನೆಯ ದಿನ ಹಗಲು ಕುಸ್ತಿ ಮುಂತಾದ ಮನೋರಂಜನೆಗಳು ರಾತ್ರಿ ಕವ್ವಾಲಿ ಕಾರ್ಯಕ್ರಮ ನಡೆಯುವವು. ಈ ಅವಧಿಯಲ್ಲಿ ಹಿಂದು-ಮುಸ್ಲಿಮರು ಪಾಲ್ಗೊಳ್ಳುವರು.
ಹ| ಮೆಹಬೂಬ ಸುಬಹಾನಿ :
ಹಿಜರಿ ಸನ್ ೪೭೧ ರಬಿಉಲ್ ಆಖಿರ ತಿಂಗಳಿನ ೯ನೆಯ ದಿನ ಹ| ಶೇಖ ಅಬ್ದುಲ್ ಜಿಲಾನಿಯವರು ಇರಾಕ್ ದೇಶದಲ್ಲಿ ಜನಿಸಿದರು. ೯೦ ವರ್ಷ ಸಮಾಜ ಸೇವೆಯಲ್ಲಿ ತೊಡಗಿದ ಇವರು ಹಿಜರಿ ಶಕೆ ೫೬೧ (ಕ್ರಿ.ಶ. ೧೧೬೫) ನೆಯ ರಬೀಉಲ್ ಆಖಿರ ತಿಂಗಳಿನ ೯ನೆಯ ದಿನ ಬಗದಾದ(ಇರಾಕ್)ನಲ್ಲಿ ಕೊನೆ ಯುಸಿರೆಳೆದರು. ಇವರನ್ನು ಸಮಾಧಿ ಮಾಡಿದ ಸ್ಥಳದಲ್ಲಿ ಓಟೋಮನ್ ಸುಲ್ತಾನ್ ಸುಲೈಮಾನ್ ಸಾಕಷ್ಟು ಹಣ ಸೂರೆಮಾಡಿ ಅದ್ಭುತವಾದ ಕಟ್ಟಡವನ್ನು ಕಟ್ಟಿಸಿದನು. ಈಗಲೂ ಇವರ ದರಗಾ ಬಗದಾದನಲ್ಲಿ ಶೋಭಿಸುತ್ತಿದ್ದು ಭಕ್ತರಿಗೆ ಪವಿತ್ರ ಪುಣ್ಯಕ್ಷೇತ್ರವಾಗಿದೆ. ಆದರೆ ಭಾರತದಲ್ಲಿ ವಿಶೇಷವಾಗಿ ಕರ್ನಾಟಕದಲ್ಲಿ ಇವರ ಹೆಸರಿನ (ಅಬ್ದುಲ್ ಖಾದಿರ ಜಿಲಾನಿಯವರಿಗೆ ಕೇಸು ಪೀರ, ದಸ್ತಗೀರ, ಪೀರಾನೇ ಪೀರ, ಮೆಹಬೂಬ ಸುಬಹಾನಿಮುಂತಾದ ಹನ್ನೊಂದು ಹೆಸರುಗಳಿವೆ) ದರಗಾಗಳು ಇರುವುದು ವೈಶಿಷ್ಟ್ಯಪೂರ್ಣವಾಗಿದೆ.
ಕರ್ನಾಟಕ ರಾಜ್ಯದ ಬೆಳಗಾಂವ ಜಿಲ್ಲೆಯ ಸೌಂದತ್ತಿ ತಾಲೂಕಿನ ಹಿರೇಕುಂಬಿ, ಧಾರವಾಡ ಜಿಲ್ಲೆಯ ಕಾಗಿನೆಲ್ಲಿ, ವಿಜಾಪುರ ಜಿಲ್ಲೆಯ ಬಾಗಲಕೋಟೆ ಮುಂತಾದ ಊರುಗಳಲ್ಲಿ ಇವರ ದರಗಾಗಳಿದ್ದು ಪ್ರತಿವರ್ಷ ಉರುಸು ಜರುಗುವವು.
ನಗರಗಳಲ್ಲಿ ಮಾತ್ರ ಗ್ಯಾರವಿ ತಿಂಗಳಿನ ಪ್ರಾರಂಭದ ಹನ್ನೊಂದು ದಿನಗಳವರೆಗೆ ಮೆಹಬೂಬ ಸುಬಹಾನಿಯವರ ಚರಿತ್ರೆ ಮತ್ತು ಪವಾಡಗಳನ್ನು ವಿವರಿಸಿ ಹೇಳುವರು ಇದಕ್ಕೆ ‘ಗ್ಯಾರವಿ ಮಜಲೀಸ್’ ಎನ್ನುತ್ತಾರೆ. ಇದನ್ನು ಸಾರ್ವಜನಿಕ ಸ್ಥಳಗಳಲ್ಲಿ ಮತ್ತು ಮನೆಗಳಲ್ಲಿ ಏರ್ಪಡಿಸುವುದುಂಟು.
ಹಿರೇಕುಂಬಿ ಗುಡ್ಡದ ಮೇಲೆ ಮಕ್ತುಂ ಹುಸೇನಿಯ ಗುಂಬಜದ ಪಕ್ಕ ಮೆಹಬೂಬ ಸುಬಹಾನಿಯವರ ದರಗಾ ಇದ್ದು ಪ್ರತಿವರ್ಷ ತಪ್ಪದೆ ಉರುಸು ನಡೆಯುವದು. ಅಲ್ಲದೆ ಪ್ರತಿ ಅಮವಾಸ್ಯೆ, ಹುಣ್ಣಿಮೆಯಂದು ಹಿಂದೂ ಮುಸ್ಲೀಮರು ದರಗಾದ ದರ್ಶನ ಮಾಡಿಕೊಂಡು ಸಕ್ಕರೆ ಓದಿಸುವರು. ಕೆಲವರು ಕಂದೂರಿ ಮಾಡಿ, ಮಕ್ಕಳ ಜವಳಾ (ತಲೆಗೂದಲು) ತೆಗೆಸಿ ಹರಕೆ ತೀರಿಸುವರು ಬಾಗಿಲಕೋಟಿಯ ಬಜಾರದಲ್ಲಿ ಮೆಹಬೂಬ ಸುಬಹಾನಿ ಮತ್ತು ಜಿಂದೇಷಾವಲಿ (ಮೆಹಬೂಬ ಸುಬಹಾನಿಯವರ ಗುರು) ಯವರ ದರಗಾ ಇದೆ. ಉರುಸಿನ ದಿನ ಹರಕೆ ಹೊತ್ತವರು ಮಾದ್ಲಿ (ಸಿಹಿ ಅಡಿಗೆ) ಮಾಡಿ ಚಿರಾಕ್ (ದೀಪ) ಹಚ್ಚಿ ಫಾತಿಹಾ ಮಾಡಿಸಿ ಹರಕೆಯ ವಸ್ತುಗಳನ್ನು ಅರ್ಪಿಸುವರು. ಬಂಧು ಮಿತ್ರರಿಗೆ ಆಮಂತ್ರಿಸಿ ‘ಗ್ಯಾರವಿ’ ಊಟ ಮಾಡಿಸುವರು.
ಬಾಗಲಕೋಟಿ, ಕಾಗಿನೆಲ್ಲಿ, ಹಿರೇಕುಂಬಿ, ಬೆಟಗೇರಿ, ಮುಂಡರಗಿ ಮುಂತಾದ ಊರುಗಳಲ್ಲಿ ಗಂಧ ಮತ್ತು ಉರುಸು ನಡೆದನಂತರ ಕವ್ವಾಲಿ, ಕುಸ್ತಿ, ರಿವಾಯಿತ ಪದ (ಮೊಹರಂ ಪದ), ಹೆಜ್ಜೆ ಪದಗಳ ಸ್ಪರ್ಧೆ ಏರ್ಪಡಿಸಿ ಆಕರ್ಷಕ ಬಹುಮಾನ ನೀಡುವರು.
ಲಕ್ಷ್ಮೇಶ್ವರದ ದೂಧ ಪೀರಾ :
ಪವಾಡ ಪುರುಷ ಸಯ್ಯದ ಸುಲೇಮಾನ ಬಾದಶಹಾ ನೂರೇ ಖಾದರಿ ಉರ್ಫ ದೂಧ ಪೀರಾ ಅವರು ಕ್ರಿ.ಶ. ೧೮೯೦ ರಂದು ಗುರುವಾರ ಕಾಲವಶರಾದರು. ಪ್ರತಿವರ್ಷ ಅವರ ಪುಣ್ಯದಿನವಾದ ಷವ್ವಾಲ್ ತಿಂಗಳಿನ ೧೨ನೆಯ ದಿನ ಧಾರವಾಡ ಜಿಲ್ಲಾ ಲಕ್ಷ್ಮೇಶ್ವರದ ಆಸಾರ ಮೊಹಲ್ಲಾದಲ್ಲಿ ಉರುಸು ಜರುಗುವದು. ಅಂದು ಸುತ್ತಮುತ್ತಲಿನ ಹಳ್ಳಿಯ ಅಸಂಖ್ಯಾತ ಹಿಂದೂಮುಸ್ಲೀಮರು ಅಲ್ಲಿ ತಪ್ಪದೇ ಬಂದು ಸೇರುವರು. ಸಂದಲ್ (ಗಂಧ) ಮೆರವಣಿಗೆ ಹಿಂದೂ ಭಕ್ತರ ಮನೆಯಿಂದ ಹೊರಡುವದು ಈ ಉರುಸಿನ ವೈಶಿಷ್ಟ್ಯವಾಗಿದೆ.
ಹಲವಾರು ವರ್ಷಗಳಿಂದ ಮೈಯಲ್ಲಿ ಸೇರಿಕೊಂಡ ಗಾಳಿ ಪಿಶಾಚಿ ದೆವ್ವಗಳು ಮಹಾಪುರುಷರ ಸಮೀಪ ಬರಲು ಪ್ರಾಣಭಯದಿಂದ ತತ್ತರಿಸಿ ಓಡಿಹೋಗುತ್ತವೆಂದು ಜನರ ನಂಬುಗೆ. ಆಗದವರು ಮಾಡಿಸಿದ ಮಾಟ ಮಂತ್ರ ತಂತ್ರಗಳಿಂದಾಗಿ ನರಳುವವರು ದೂಧ ಪೀರಾ ಸಮಾಧಿಯ ಆವರಣದಲ್ಲಿ ಪ್ರವೇಶಿಸಿದ ಕೂಡಲೇ ಅವುಗಳ ಪ್ರಭಾವ ಇಲ್ಲವಾಗುವುದಂತೆ. ಅಷ್ಟೆ ಅಲ್ಲ ಆಸಾರ ಭಾವಿಯ ನೀರನ್ನು ದೂಧ ಪೀರಾರ ಗದ್ದುಗೆಗೆ ಮುಟ್ಟಿಸಿ ಸ್ವೀಕರಿಸಿದರೆ ಎಂಥ ಗುಹ್ಯರೋಗಗಳು ವಾಸಿಯಾಗುತ್ತವೆಂದು ಭಕ್ತರು ಅನಿಸಿಕೆ. ಅಮವಾಸ್ಯೆ ಮತ್ತು ಗುರುವಾರ ತಪ್ಪದೇ ಲಕ್ಷ್ಮೇಶ್ವರದಲ್ಲಿ ಭಕ್ತರು ನೆರೆಯುತ್ತಾರೆ. ದೂಧ ಪೀರಾರವರ ಸಮಾಧಿ ದರ್ಶನದಿಂದ ಪುನೀತರಾಗುತ್ತಾರೆ. ಉತ್ತರ ಕರ್ನಾಟಕದಲ್ಲಿ ಪ್ರಸಿದ್ಧಿಯನ್ನು ಪಡೆದ ಈ ಉರುಸಿನ ಹೆಸರನ್ನು ಷವ್ವಾಲ್ ತಿಂಗಳಿಗೆ ಆರೋಪಿಸಿ ‘ದೂಧ ಕಾ ಮಹಿನಾ’ ಎಂದು ಕರೆಯುವದುಂಟು.
ಇಳಕಲ್ಲಿನ ಹ| ಮುರ್ತುಜಾ ಖಾದ್ರಿ :
ಹಿಂದು-ಮುಸ್ಲೀಮರನ್ನು ಭಾವನಾತ್ಮಕವಾಗಿ ಒಂದು ಗೂಡಿಸುವ ಮುರ್ತುಜಾ ಖಾದ್ರಿ ಸಂತರ ಉರುಸು ಭಾವೈಕ್ಯತೆಯ ಹೆಗ್ಗುರುತಾಗಿ ಬಳಕೆಯಲ್ಲಿದೆ. ಪ್ರತಿವರ್ಷ ಸುಮಾರು ಮೂರ್ನಾಲ್ಕು ಲಕ್ಷ ಜನ ಸೇರುವ ಉರುಸಿನಲ್ಲಿ ಹಿಂದೂಗಳ ಸಂಖ್ಯೆಯೇ ಹೆಚ್ಚು ಉರುಸು ನಡೆಸುವ ದರಗಾ ಸಮಿತಿಯ ಅಧ್ಯಕ್ಷರು, ಸದಸ್ಯರು ಹಿಂದೂಗಳೇ ಆಗಿದ್ದು ಉರುಸಿನ ದಿನ ಗಂಧ ಪುಷ್ಪಾದಿಗಳ ಸೇವೆಯೂ ಗೌಡ ಕುಲಕರ್ಣಿ ಚವ್ಹಾಣ ಮನೆತನದವರಿಂದ ನಡೆಯುವುದು ಇಲ್ಲಿನ ವೈಶಿಷ್ಟ್ಯವಾಗಿದೆ.
ಹಿಜರಿ ಸನ್ ೧೨೧೧ ರಜ್ಜಬ್ ತಿಂಗಳ ೨೨ ರಂದು ಜನಿಸಿದ ಮುರ್ತುಜಾ ಖಾದ್ರಿಯವರು. ಹದಿನಾರು ವಸಂತಗಳನ್ನು ಕಂಡಾಗ ಸಕಲ ವಿದ್ಯಗಳಲ್ಲಿ ಪಾರಂಗತರಾಗಿ ಪಂಡಿತರೆನಿಸಿಕೊಂಡಿದ್ದರು. ಕೆಲವರ್ಷಗಳ ನಂತರ ಮಕ್ಕಾಯಾತ್ರೆ ಮಾಡಿ ಬಂದ ಈ ಸಂತ ಲೋಕ ಕಲ್ಯಾಣಕ್ಕಾಗಿ ತಮ್ಮನ್ನು ತಾವೇ ಅರ್ಪಿಸಿಕೊಂಡು ಹಿಜರಿ ಸನ್ ೧೨೯೦ ರಜಬ್ ತಿಂಗಳ ೨೯ ನೆಯ ದಿನ ಬೆಳಗಿನ ಜಾವ ಪರಲೋಕವಾಸಿಗಳಾದರು. ಇವರನ್ನು ಸಮಾಧಿಮಾಡಿದ ಸ್ಥಳದಲ್ಲಿ ಬೃಹತ್ ದರಗಾ ನಿರ್ಮಿಸಲಾಗಿದ್ದು ಹಿಂದೂ ಮುಸ್ಲೀಮರಿಗೆ ಪವಿತ್ರ ಪುಣ್ಯತಾಣವಾಗಿದೆ.
ಇತರ ಸಂತರು, ಮುಸ್ಲಿಮ ಮಹಾಪುರುಷರು :
ಮೇಲೆ ಉಲ್ಲೇಖಿಸಿ ವಿವರಿಸಿದ ಸಂತರಲ್ಲದೆ ಭಾರತದಲ್ಲಿ, ವಿಶೇಷವಾಗಿ ಕರ್ನಾಟಕದಲ್ಲಿ ಅಸಂಖ್ಯಾತ ಪವಾಡ ಪುರುಷರ ದರಗಾಗಳಿದ್ದು ಪ್ರತಿವರ್ಷ ಉರುಸು ನಡೆಯುತ್ತವೆ. ಅವುಗಳಲ್ಲಿ ತುಮಕೂರ ಜಿಲ್ಲೆಯ ಕೆಸರ ಮಡು ಗ್ರಾಮದ ಹ| ಮೋಮಿನ್ ಬಾದಷಹಾ ಖಾದ್ರಿ ಅಲ್ ಬಗದಾದಿ, ರಾಯಚೂರು ಜಿಲ್ಲೆಯ ಸಿಂಧನೂರ ತಾಲ್ಲೂಕಿನ ಹಸಮ ಕಲ್ಲಿನ ಮುಹ್ಮದ ಷರೀಫಖಾನ್, ಧಾರವಾಡ ಜಿಲ್ಲೆಯ ರೋಣ ತಾಲ್ಲೂಕಿನ ನರೇಗಲ್ಲದ ರಹೀಮಾನ ಷಾವಲಿ, ಕುಂದಗೋಳ ತಾಲ್ಲೂಕಿನ ಶಿಶುನಾಳ ಶರೀಫ, ಸಾಹೇಬ, ಹುಲಗೂರಿನ ಖಾದಿರ ಷಾವಲಿ ಅಡ್ನೂರಿನ ಹುಸೇನ ಷಾವಲಿ, ಶಿರಹಟ್ಟಿಯ ಫಕೀರ ಸ್ವಾಮಿ, ಯಮನೂರಿನ ರಾಜಾ ಭಾಗ ಸವಾರ, ದಕ್ಷಿಣ ಕನ್ನಡ ಜಿಲ್ಲೆಯ ಉಳ್ಳಾಲದ ಸಯ್ಯದ ಮದನಿ, ಮಂಗಳೂರಿನ ಸಯ್ಯದಾನಿ ಬೀಬಿ, ಕಟ್ಟಾಡಿಯ ಫಕೀರ ಬಾಬಾವಲಿ ಕುಂದಾಪುರದ ಯುಸೂಫವಲಿ ಉರುಸುಗಳು ಪ್ರಮುಖವಾಗಿವೆ.
ಇವರ ಸಮಾಧಿ ಸ್ಥಳ (ದರಗಾ) ಗಳು ಒಂದಲ್ಲ ಒಂದು ರೀತಿಯ ಮಹತ್ವಪೂರ್ಣ ಚರಿತ್ರೆಗಳನ್ನೊಳಗೊಂಡಿವೆ. ಪವಾಡದ ಕತೆಗಳನ್ನೊಳಗೊಂಡಿವೆ. ಇವೆಲ್ಲ ಕ್ಷೇತ್ರಗಳು ಹಿಂದೂಮುಸ್ಲಿಮರ ಪವಿತ್ರ ಯಾತ್ರಾಸ್ಥಳಗಳಾಗಿವೆ. ಕೋಮು ಸೌಹಾರ್ದತೆ ಕಾಪಾಡಿಕೊಂಡು ಬರುವ ಪ್ರಮುಖ ರಕ್ಷಾತಾಣಗಳಾಗಿವೆಯೆಂದರೆ ಉತ್ಪ್ರೇಕ್ಷೆಯಾಗಲಿಕ್ಕಿಲ್ಲ.



[1] ಜೀ ವೆಂಕಟಸುಬ್ಬಯ್ಯ ಕನ್ನಡ ನಿಘಂಟು (ಕ.ಸಾ.ಪ. ಬೆಂಗಳೂರು ೧೯೭೭) ಪು : ೧೨೨
[2] ಚಂದ್ರಶೇಖರ ಕಂಬಾರ ಜಾ. ವಿಶ್ವಕೋಶ ಭಾಗ ೧ (ಕ.ಸಾ.ಪ. ಬೆ. ೧೯೮೫) ಪು : ೨೧೯
[3] ಉದಯವಾಣಿ ದೀಪಾವಳಿ ವಿಶೇಷಾಂಕ ೧೯೯೧ ಪುಟ ೨೧೪
[4] ತರಂಗ ವಾರಪತ್ರಿಕೆ ೩.೨.೧೯೯೧ ಪುಟ ೫೮, ಪ್ರಜಾವಾಣಿ ಪುರವಣಿ ೧೯.೨.೧೯೮೯ ಪುಟ ೧
[5] P. Thomas – Festivals of India.
[6] ಜಯತೀರ್ಥ ರಾಜ ಪುರೋಹಿತ ಖಾಜಾಬಂದಾನವಾಜ (ಏ ಬಿ ಎಚ್ ಪ್ರ ಬೆಂ ೧೯೮೦) ಪು ೩೮
[7] Ramazan Darga-The saint who came from Bagadad (Deccan Herald 4.2.95)
[8] ಚಂದ್ರಶೇಖರ ಕಂಬಾರ : ಜಾನಪದ ವಿಶ್ವಕೋಶ ಭಾಗ ೧ (ಕ.ಸಾ.ಪ.ಬೆಂ)
ಉರುಸುಗಳಲ್ಲಿ ಭಾವೈಕ್ಯ
ಭಾರತೀಯರು ವಿವಿಧ ಹಬ್ಬಗಳನ್ನು ತಮ್ಮದೇ ಆದ ವಿಶಿಷ್ಟರೀತಿಯಲ್ಲಿ ಆಚರಿಸುವಂತೆ ಜಾತ್ರೆಗಳನ್ನು ಮತ್ತು ಉರುಸುಗಳನ್ನು ಆಚರಿಸುತ್ತಾರೆ. ಉರುಸುಗಳು ಹಿಂದು ಸಂಸ್ಕೃತಿ ಮತ್ತು ಮುಸ್ಲಿಂ ಸಂಸ್ಕೃತಿಗಳ ಮಧುರ ಮಿಲನದಿಂದ ಹುಟ್ಟಿ ಬೆಳೆದು ಬಂದವುಗಳಾಗಿವೆ. ಪ್ರಾದೇಶಿಕವಾಗಿ ಪ್ರಚಲಿತವಿರುವ ಉರುಸುಗಳ ಆಚರಣೆಯನ್ನು ಕೂಲಂಕುಷವಾಗಿ ಪರಿಶೀಲಿಸಿದಾಗ ಭಾವೈಕ್ಯದ ಹೆಗ್ಗುರುತುಗಳು ಸ್ಪಷ್ಟವಾಗಿ ಗೋಚರಿಸದಿರವು. ಕೆಲವೊಂದು ಉರುಸುಗಳು ಜಾತ್ರೆಗಳಾಗಿ, ಕೆಲವೊಂದು ಜಾತ್ರೆಗಳು ಉರುಸುಗಳಾಗಿ ಬಳಕೆಯಲ್ಲಿವೆ. ಆದರೆ ಜಾತ್ರೆ ಮತ್ತು ಉರುಸುಗಳು ಹಿಂದೂ ಮುಸ್ಲಿಂ ಭಾವೈಕ್ಯದ ಪವಿತ್ರ ಕ್ಷೇತ್ರಗಳಾಗಿವೆಯೆಂಬುದನ್ನು ಯಾರೂ ಅಲ್ಲಗಳೆಯುವಂತಿಲ್ಲ.
ಅಜ್ಮೇರಿನ ಹ| ಖ್ವಾಜಾ ಮೊಯಿನುದ್ದೀನ್ ಚಿಸ್ತಿ, ದಿಲ್ಲಿಯ ಹ| ಶೇಖ ನಿಜಾಮುದ್ದೀನ್ ಔಲಿಯಾರವರ ಉರುಸುಗಳಲ್ಲಿ ಮುಸ್ಲೀಮರಂತೆ ಹಿಂದೂಗಳು ಉತ್ಸಾಹದಿಂದ ಪಾಲ್ಗೊಂಡು ಹರಕೆ ಸಲ್ಲಿಸುತ್ತಾರೆ. ತಬರ್ರು‍ಕ್ (ಪ್ರಸಾದ) ಸ್ವೀಕರಿಸಿ ಪುನೀತರಾದೆವೆಂದು ತೃಪ್ತಿಗೊಳ್ಳುತ್ತಾರೆ.
ಮಕಾನಪುರದ ಜಿಂದೇ ಷಾ ಮದಾರ ಉರುಸಿನಲ್ಲಿ ಹಿಂದೂ-ಮುಸ್ಲೀಮರು ಚಿಕ್ಕ ಮಕ್ಕಳಿಗೆ ಅಂಟಿದ ರೋಗ ರುಜಿನಗಳಿಂದ ಮುಕ್ತಗೊಳಿಸಲು ಬಂಗಾರ ಅಥವಾ ಬೆಳ್ಳಿಯ ಹಾರವನ್ನು ಕೊರಳಲ್ಲಿ ಹಾಕಲು ಹಿಂದೆ-ಮುಂದೆ ನೋಡುವುದಿಲ್ಲ.. ಉರುಸಿನ ದಿನ ನಡೆಯುವ ಕೆಂಡ ತುಳಿಯುವ ಸಂಪ್ರದಾಯ ಹಿಂದೂ ಸಂಸ್ಕೃತಿಯ ಗಾಢ ಪ್ರಭಾವದಿಂದ ಬಂದುದಾಗಿದೆ.
ಮುಂಬಯಿಯ ಹಾಜಿಮಲಂಗ ಬಾಬಾ ದರಗಾದ ಆಡಳಿತವನ್ನು ಒಂದು ಬ್ರಾಹ್ಮಣ ಕುಟುಂಬ ನಡೆಸುತ್ತದೆ. ದರಗಾದಲ್ಲಿ ಮುಸ್ಲಿಂ ಸಂಪ್ರದಾಯದ ಝಿಯಾರತ್‌ನಂತೆ ಒಮ್ಮೆ ಫಾತೆಹಾ ನಡೆದರೆ ಇನ್ನೊಂದು ಹೊತ್ತಿನಲ್ಲಿ ಹಿಂದುಗಳು ಲೋಬಾನದ ಹೊಗೆ ಹಾಕಿ ಪೂಜೆ ಮಾಡುತ್ತಾರೆ.
ಗುಲಬುರ್ಗಾದ ಖ್ವಾಜಾ ಬಂದಾನವಾಜರ ದರಗಾ ಧರ್ಮ ಸಮನ್ವಯ ದೃಷ್ಟಿಗೆ ಪುರಾವೆಯಾಗಿದೆ. ಉರುಸಿನ ಹಿಂದಿನ ದಿನ ನಡೆಯುವ ಸಂದಲ್ ಮೆರವಣಿಗೆಯಲ್ಲಿ ಮಷಾಲ್ (ದೀವಟಿಗೆ) ಹಿಡಿಯುವ ಹಕ್ಕು ಹಿಂದು ಭಕ್ತರದಾಗಿದೆ. ಉರುಸಿನ ದಿನ ಹಿಂದುಗಳು ಮುಸ್ಲೀಮರೊಂದಿಗೆ ಶಾಮೀಲಾಗಿ ಭಕ್ತಿ ಭಾವಾವೇಶದಿಂದ ಹರಕೆ ಸಲ್ಲಿಸುವುದನ್ನು ನೋಡಿದಾಗ ಮೈಮನ ಪುಳಕಿತವಾಗದಿರವು.
ಮುಳುಬಾಗಿಲು ಪ್ರಾಂತದ ಹ| ಬಾಬಾ ಹೈದರವಲಿ ಶಾ ಅವರ ಉರುಸಿನಲ್ಲಿ ಪ್ರದರ್ಶನಗೊಳ್ಳುವ ಕತ್ತಿವರಸೆ, ದೊಣ್ಣೆವರಸೆ, ಕುಸ್ತಿ, ಕವ್ವಾಲಿ ಕಾರ್ಯಕ್ರಮಗಳು ಕೋಮು ಸಾಮರಸ್ಯದ ಪ್ರತೀಕಗಳಾಗಿವೆ. ಗ್ಯಾರವಿ ತಿಂಗಳಿನಲ್ಲಿ ನಡೆಯುವ ಹ| ಮೆಹಬೂಬ ಸುಬಹಾನಿಯವರ ಉರುಸಿನಲ್ಲಿ ಜನಪದ ಕಲೆಗಳ ಮಹಾಪೂರವೇ ಹರಿದು ಬರುವುದನ್ನು ನೋಡಬಹುದು. ರಿವಾಯಿತ ಪದ ಮತ್ತು ಹೆಜ್ಜೆ ಕುಣಿತ ಸ್ಪರ್ಧೆಗಳು ಹಿಂದೂಮುಸ್ಲೀಮರನ್ನು ಒಂದು ಗೂಡಿಸುವ ಪ್ರಮುಖ ಕೊಂಡಿಯಾಗಿವೆ.
ಲಕ್ಷ್ಮೇಶ್ವರದ ದೂಧ ಪೀರಾರ ಉರುಸಿನಲ್ಲಿ ಹೊರಡುವ ಸಂದಲ್ ಮೆರವಣಿಗೆ ಹಿಂದೂ ಬಾಂಧವರ ಮನೆಯಿಂದ ಪ್ರಾರಂಭವಾಗುವುದು. ಅಮವಾಸ್ಯೆ ಮತ್ತು ಪ್ರತಿ ಗುರುವಾರ, ಗಾಳಿ ಪಿಶಾಚಿ ದೆವ್ವಗಳಿಂದ ಪೀಡಿತರಾದ ಜನ ದೂಧ ಪೀರಾರ ಸಮಾಧಿ ದರ್ಶನದಿಂದ ಪುನೀತರಾಗುವುದು ಭಾವೈಕ್ಯದ ಪ್ರತೀಕವಾಗಿದೆ.
ಇಳಕಲ್ಲಿನ ಮುರ್ತುಜಾ ಖಾದ್ರಿಯವರ ಉರುಸಿಗೆ ಸೇರುವ ಮೂರ್ನಾಲ್ಕು ಲಕ್ಷ ಜನರಲ್ಲಿ ಹಿಂದುಗಳ ಸಂಖ್ಯೆ ಹೆಚ್ಚಿನದಾಗಿದೆ. ಉರುಸು ನಡೆಸುವ ದರ್ಗಾ ಸಮಿತಿಯ ಅಧ್ಯಕ್ಷರು, ಸದಸ್ಯರು, ಹಿಂದೂಗಳೇ ಆಗಿರುವುದು ಮತ್ತು ಉರುಸಿನ ದಿನ ಸಲ್ಲಿಸುವ ಗಂಧ ಪುಷ್ಪಾದಿಗಳ ಸೇವೆಯೂ ಗೌಡ, ಕುಲಕರ್ಣಿ ಚವ್ಹಾಣ ಮನೆತನದವರದಾಗಿರುವುದು ಇಲ್ಲಿನ ವೈಶಿಷ್ಟ್ಯವಾಗಿದೆ.
ಧಾರವಾಡ ಜಿಲ್ಲೆಯ ನವಲಗುಂದ ತಾಲೂಕಿನ ಯಮನೂರಿನ ಚಾಂಗದೇವರ ಜಾತ್ರೆ, ಶಿರಹಟ್ಟಿಯ ಫಕೀರಸ್ವಾಮಿ ಜಾತ್ರೆ, ಗುಲಬುರ್ಗಾ ಜಿಲ್ಲೆಯ ಸುರಪುರ ತಾಲ್ಲೂಕಿನ ತಿಂಥಿಣಿಯ ಮೋನಪ್ಪಯ್ಯನ ಜಾತ್ರೆ ಮತ್ತು ಬೆಳಗಾಂವ ಜಿಲ್ಲೆಯ ಗೋಕಾಕ ತಾಲೂಕಿನ ಸಾವಳಗಿ ಜಾತ್ರೆ ಮುಂತಾದವು ಹಿಂದೂಗಳಿಗೆ ತಮ್ಮ ಬದುಕಿನ ಸಮಸ್ಯಗಳಿಗೆ ಪರಿಹಾರ ಒದಗಿಸುವ ಪುಣ್ಯಕ್ಷೇತ್ರಗಳಾಗಿರುವಂತೆ ಮುಸ್ಲೀಮರಿಗೂ ಆಗಿರುವುದು ಇವುಗಳ ವೈಶಿಷ್ಟ್ಯ.
ಹೀಗೆ ಹಿಂದೂ-ಮುಸ್ಲಿಮರನ್ನು ಒಂದುಗೂಡಿಸುವ, ಮತೀಯ ಸಾಮರಸ್ಯವನ್ನು ಗಟ್ಟಿಗೊಳಿಸುವ, ಕೋಮು ಸೌಹಾರ್ದತೆಯನ್ನು ಕಾಪಾಡಿಕೊಂಡು ಬರುವ ಉರುಸುಗಳು ಆದರ್ಶ ಭಾರತದ ಏಳಿಗೆಗೆ ಅನಿವಾರ್ಯವಾದ ಮುಖ್ಯ ಸೂತ್ರಗಳಾಗಿವೆಯೆಂದರೆ. ಚಿನ್ನಕ್ಕೆ ಕುಂದಣ ಕೂಡಿಸಿದಂತಾಗುತ್ತದೆ.

